
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	III БҮЛЭГ

	Клим Самгин бол Петербург хотыг орос хоттой адилгүй, хатуу ширүүн зантай, хүнд итгэдэггүй, ухаан онц хурц хүмүүсийн хот, агуу Орос орны толгой, тэр толгойд нь хүйтэн хорон санаагаар дүүрсэн уураг тархи байдаг гэж хөдөөгийн хотын хүний адил баахан зэвүүцэж, харш бодож явдаг байжээ. Шөнө галт тэргэнд Гоголь, Достоевскийн тухай дурсан бодож явжээ. 

	Клим нийслэл хотод ирэхдээ тэндхийн хүмүүс түүнийг шалгаж, судалж, өөрсдийн итгэдэг үзлээ халдаах гэж оролдож эхлэх нь лав гэж итгэх тул хүмүүстэй маш болгоомжтой үг ярилцаж байхаар шийджээ. 

	Өдрийн гурван цагаас хэтрээгүй атал хотын дээгүүр өтгөн манан бүрхжээ. Аварга том багваахай цэцэг адил дэнлүүний өнгийн гэрэл Нева мөрний гудамжийг гэрэлтүүлэн ядна. Өтгөн чийг манан нүүрэнд наалдаж, гашуун утаа хамар цоргино. Клим дал мөрөө хавчин бөгтийгөөд тийш дэлгүүрүүдийн хөлөрсөн цонхыг харахад түүний цаана зуны өдрийн нарны хурц туяа худалддаг мэт онц хурц гэрэлтэж байх нь үзэгдэнэ. Хотын их шуугиан нэн ч ижил дасал бус санагдана. Модон гүүрний дээгүүр гарахад морьдын тахны бүдэг мохоо чимээ, сүйх тэрэгний резин, төмөр дугуйн шажигнах чимээ бараг эс ялгагдах ба хүмүүсийн дуу хоолой ч бүдэг нэгэн жигд сонсогдоно. Чулуутай газар морьдын туурайн чимээ, хасаг тэрэгний хахинах дуу, ачаа зөөгчдийн цогтой бархиралдах үгс эс дуулдах нь хачин санагдана. Сүмийн хонхны дуу ч эс дуулдана. 

	Нялцгай шавартай явган замаар гайхалтай ижил өнгийн хувцастай хүмүүс яаран яаран өнгөрөх нь үзэгдэнэ. Тус тусдаа хашаагүй, мөн нэг ижил өнгийн бор чулуун байшингууд нэг нэгдээ нягт наалдсан нэгэн хэмжээгүй урт байшин мэт харагдана. Тэдгээр байшингийн доод давхрууд хурц гэрэлтэй агаад хавтгай болтол дарагдсан мэт ажгуу. Дээд давхрууд нь өнгө бараан, бүүдгэр бор манан дотор үзэгдэх тул цаана нь тэнгэр байгаа эсэх нь үл үзэгдэнэ. 

	Тэдгээр аварга том байшингийн дунд яваа хүмүүс, морьд, цагдаа нар хөдөөгийн хотынхоос жижигхэн номхон чимээгүй ажээ. Клим эдгээрийн дунд усанд шумбасан загас адил санагдах бөгөөд тэр хүмүүс түүнийг ялзарсан модны үнэр, усан хог шороо дүүрсэн гүн шуудуунаас бушуухан гаргаж хаях гэж язганалдан эрж байх мэт бодогдоно. Тэд дэнлүүний дор хэд гурваар түр саатаж, хар бүрх юм уу, шар толботой шүхрээ өргөж бие биедээ нүүрээ харуулж байх нь үзэгдэнэ. 

	Хотын хүмүүсийн яаран гүйлдэх нь Климд урамгүй санаа бодол төрүүлнэ. Тэр олон зуун мянган жижигхэн амьтад нэг нэгтэйгээ уулзан салж гүйлдэхдээ лав яль шальгүй атал өөрсдөд нь чухал хэргээр гүйлдэх ажээ гэж бодогдоно. Хотын дээгүүр татсан гашуун манан бол тэр хүмүүсийн халуун амьсгаа хөлс биз гэмээр авай. Тэр жижигхэн хүмүүсийн дунд төөрчих вий гэж айх сэтгэл төртөл Варавкийн өдий төдий мэргэн цэцэн үгсийн дотроос:

	«Хүн бол үүрэгт ажилд номхноор зүтгэж, түүхийн түүхий эд байх ёстой юм. Жишээ нь модны хожуул хэдий хэрийн бүдүүн олсоор намайг суга татах бол, суга татаад юунд хэрэглэх бол гэж боддоггүйн адил хүмүүс бас элдвийг бодож байх явдалгүй» гэж хэлсэн үг санаанд нь оров. 

	«Би ер ээж, Варавка хоёрын үгэнд дэмий орж, энэ амьсгаадсан хотод дэмий иржээ. Ээжийн хэлсэн үгний цаана намайг Лидатай нэг хотод байлгахгүй гэсэн хүсэл нуугдаж байсан биш үү? Тэгсэн бол шал тэнэг хэрэг юм. Тэд Лидаг Макаровын гарт өгчээ» гэж Клим бодохдоо зэвүү нь хүрч байв. 

	Гудамжны дэнлүүний шилэн бүрхүүл даруй дэлбэрэх гэж байгаа юм шиг салганаж, элдвийг бодоход нь саад болж байв. Тэдгээр дэнлүү манангийн жижигхэн тоосоор бүтсэн мэт агаад тэр тоос түүний хүрээнд тасралтгүй дүүрч, тасралтгүй урсан гарч байх атал уг дэнлүү том бага болох нь эс харагдана. Солонгон тоосны энэ жигтэй наадам нүдэнд маш халтай санагдах тул ямар нэг юмтай зүйрлэн, үгээр унтрааж, дахин эс анхаармаар санагдах ажээ. 

	Клим нүдний хөлөрсөн шилийг автал мөнөөхөн шингэн түлшний асар том бөмбөрцөг нэлээн бүдгэрч нягтарсан авч улам аягүй болж, гал нь бүдгэрээд улам хол дэнлүүний төв голд харагдана. «Хот бол зөгийн үүр мөн» гэж Варавкийн хэлдэг улигт үг энд таарсангүй ажээ. Клим харин шинжлэх ухааны хялбар ном бичдэг нөгөө том толгойтой хүний үгийг санатал тэдгээр хий галыг амархан унтрааж чаджээ. Хүний санаа зориг бол цахилгаан хувилахуй ухааны үзэгдэл бөгөөд зоригийг үзэл санааны тойронд бөөгнүүлж чадвал гайхамшгийг бүтээж болно. Загалмайтны аян дайн, сэргээн мандалт, Агуу их хувьсгал мэтийн хүний зоригийн эрчим хүчний дэлбэрэлт болсон эрчтэй эрин үеийг чухамхүү тийм бөөгнөрлөөр тайлбарлах хэрэгтэй гэж тэр хүн нэг өдөр Катин зохиолчийнд халуун цогтой нуталж билээ. 

	Сенатын талбайд бас тийм түлэнхий дэнлүү догшин хааны тослог бараан гялгар хөшөөг гэрэлтүүлж байв. Хааны хүрэл гар өргөн голын цаад баруун зүг одсон замыг заах ба голын дээгүүр улам ч өтгөн хүйтэн манан татжээ. Клим энэ бүхнийг хараад «Зэс морьтой хүн» гэдэг шүлэгт юу гэж байдаг билээ гэж бодтол «Полтава» гэдэг зохиолын

	 

	Тэр бээр гарын догшин далайлтаар 

	Тэртээ швед рүү хороо цэрэг хөдөлгөв

	 

	гэсэн шад шүлэг санаанд нь ортол яагаад ч юм Гетёгийн «Ойн хаан» гэдэг зохиолын:

	 

	Хүйтэн харанхуйн дунд

	Хожимдсон унаач давхина, жирэлзэнэ... 

	 

	гэсэн шад мөр бас санагджээ. 

	Долгиолон урсах бараан голын модон гүүрэн дээгүүр морины тах тачигнаж байв. Улаач, Васильевскийн арлын нэг нүүрний гудамжны жирийн нэгэн байшингийн үүдэнд агсам морио зогсоож, ширүүнээр

	— Эзэнтэн, хөлсийг нэмээрэй гэв. 

	«Намайг яагаад эзэнтэн?» гэнэ вэ? гэж Клим бодоод ацгийг нэмж өгсөнгүй. 

	Хавчиг цээжиндээ медаль тэмдэг зүүсэн, гуулин толгойдоо хар тоорцог тавьсан хятад маягийн сахалтай өвгөн хаалгач

	— Премирова авгайнх хоёрдугаар давхарт, дөрөв дэх хаалга гэж албаны маягтай өгүүлээд улаан чихээ хөдөлгөж, хуруугаар нэг булан заав. Шар будагтай чулуун шатны улаан эмжээртэй бор хивсэн дээгүүр цагаан хормогчтой, жижигхэн зарц хүүхэн салхи шиг хөнгөхнөөр бууж ирэв. Климд тэр шат гимназийг нь санагдуулах ба тэр зарц хүүхэн нөгөө шаазан хоньчин хүүхнийг санагдуулна. Зарц хүүхэн

	— Таны өрөө гудмаар баруун тийш эргээд эхний хаалга, танай ахын өрөө мөн баруун тийш эргээд мухрын өрөө гэж намуухан дуугаар хэлэхэд нь Клим гайхаж

	— Миний ах аа? гэсэнд зарц хүүхэн

	— Дмитрий Николаевич шүү дээ гэж уучлал эрэх мэт хэлээд хоёр том чемодан дааж ядан өргөж, — Та чинь ноён Самгин мөн биз дээ? гэхэд нь Клим

	— Мөн гэв. Гэхдээ ахтай нэг байранд суух болно гэж ээж яагаад хэлээгүй юм бол гэж бодов. 

	Клим өрөөндөө ч орсонгүй Дмитрийн өрөөний хаалгыг ширүүхэн тогшиход

	— Орогтун! гэсэн сэргэлэн дуу гарчээ. 

	Дмитрий орон дээр хэвтэж, зүүн хөлийн өсгийг боосон харагдана. Хөх өмд, хатгамалтай цамц өмссөн нь украйн жүжигчин адил, өндийж орон дээрээ тохойлдож нүүрээ үрчийлгэснээ

	— Энэ чинь... Клим, чи юу? гэж гар сунган, — Уухай, яасан сонин хүн бэ? гэж алиа сэргэлэн дуу алдав.

	Дмитрий бараг танигдахгүй боджээ. Гагцхүү нүд нь дөрвөн жилийн өмнө байсан залуугийн царайг санагдуулна. Инээвхийлэх нь хүртэл хэвээр агаад Дмитрийн ингэж нүдээр инээхэд нь эм хүн шиг гэж Клим элэглэдэг байв. Дугариг зөөлөн царайд нь шаравтар сахал зохиж, урт үсний нь үзүүр гэдрэг эвхэрчээ. Энд ирээд тав хонож байна. Хөлөө хугалаад Марина аваад ирсэн юм гэж Дмитрий сэргэлэн янзтай түргэн түргэн ярив. 

	— Нэг сонин хүн ирнэ гэж Марина дандаа хэлдэг байв. Марина гэж хэн бэ? гэж үү: Премировагийн ач охин шүү дээ. Нагац эгч нь нүдэнд дулаахан эвлэрэнгүй үзэлтэй хүн юм. Варавкийн холын садны хүн гэж ярив. 

	Эхийн тухай, Варавка, Лидагийн тухай асуухдаа Дмитрийн баяр хөөр алга болов. Климийн ам гашуу оргиж, толгой дүнсгэр байв. Ахын хүндтэй хүндгүй хоёрын хооронд асуусныг хариулахдаа залхуутай, уйтгартай санагдана. Гадагш харвал цайвар мананд төмөр утасны шугам жигдхэн ярайгаад хуучирсан ноотны цаасыг санагдуулна. Манан дотор гурван давхар байшингийн хүрэн саарал туурга сүүмэлзэн, өдий төдий олон хаяг зарлал нөхөөс адил наасан харагдана.

	— Нөгөө авга ах Яков яасан бэ? Өвчтэй гэнэ ээ? Саяхан үдэшлэг дээр ардын үзэлтэн нэг зохиолч Яковын тухай нэн ч сайхан ярьсан даа. Намтар гэж байдаг шүү дээ. Амьдралыг биш, чухам намтрыг ярьсан даа. Яков Саратовт бас баригдсан гэж чи дуулсан биз дээ? гэхэд нь Клим дуулаагүй боловч дуулсан мэт толгой дохив. 

	— Ардын үзэлтнүүд бас өндөлзөж байгаа гэнэ гэж Дмитрийн хөхиүн ярихад Климийн инээд хүрч байв. Клим ахыгаа үл таних хүн мэт тоомсоргүй харах ба ах нь эцгийн тухай ярихдаа бас үл таних нэг хөгийн амьтны тухай ярьж байгаа юм шиг ярина. 

	— Аавыг үзвэл чи одоо танихгүй биз. Их дээгүүр, бас аргил дуугаар ярих гэж үздэг болсон шүү. Францчууд, испаничуудад царсан банзны наймаа хийж, Европоор л хэсэж явдаг юм. Аюултай их иднэ. Хавар энд байгаад одоо Дижонд суугаа гэж яриад Дмитрий үсээ хаялан, болцгор уруулаар инээвхийлэн, сандлын аравч түшиж өрөөсөн хөлөөр догонцож, суга таягтаа хүрээд

	— Явж цай ууя. Чи хувцсаа солих гэж үү? Зүгээр, их гоё байна гэжээ. 

	Гэвч Клим өрөөндөө орсонд ах нь таягаар шал түг түг хийлгэсээр дагаж ямар нэг учир үл ойлгогдох ичмээр юм баяртайгаар ярьж явав. Климийн хувцас сольж байхад

	— Болно доо, гоо сайхан байна. Явъя гэлээ. 

	Нэгэн бага шиг дулаахан, харанхуйвтар тасалгаанд үс гэзгээ толийтол самнаж, улаан хамрын үзүүр дээр алтан хүрээтэй шил тогтоосон налчгар чавганц ширээнээ, халуун тогооны хажууд сууж байв. Тэр эмгэн царвууны тус улаан ноосоор боосон сармагчны савар адил бор гар сунгаж

	— Маш баяртай байна гэж балчир хүүхэд адил хэлгий дуу гарав. Клим гар барьтал ёолж, би үе мөчний өвчтэй хүн гэж учраа ярив. Эмгэн Варавкийг сурч, хэд гурван үг асууж байтал нэгэн гоё залуу хүүхэн алтан шар гэзэгнийхээ үзүүрийг дэвүүр болгон нүүрээ сэвсээр орж ирээд өтгөн нарийн дуугаар

	— Би Премировын Марина гэж биеэ танилцуулжээ. Дмитрийтэй зэрэгцэн суугаад

	— Гадаа яасан их шавартай юм бэ! гэв. 

	Тасалгааны дотор зайгүй явцуу болох мэт Климд санагдав. Марина Климийн урдах тавгаас тос, чанамал жимс зузаан түрхсэн хатсан талх шууд авч уруулын будагт хүргэхгүйн учир амаа их их ангайж байгаад идэхэд нь том том нягт шүд ярзайн харагдана. Энэ хүүхэн гаднаас орж ирсэн биш, сая халуун уснаас гарсан мэт пэндийж улайжээ. Их үзэмжгүй тарган пэндгэр хүүхэн ажээ. Бариу шар цамц өмссөн тэр овор биеэрээ Климийг дарж байх шиг санагдах бөгөөд Толстойн «Карецерын эгшиглэл» гэдэг зохиолыг санагдуулна. Хэдэн минут ярилцтал Марина бол эх баригчийн түр сургуульд бүтэн жил суралцаад одоо дууны сургууль хийж буй гэнэ. Эцэг нь ургамалч хүн байгаад Канар арал явж, тэндээ үхжээ. «Канар арлын нууц» гэдэг онц инээдтэй дуурь бий боловч харамсалтай нь тавьдаггүй гэнэ. 

	— Тэр дуурьд Патакес, Бомбардос гэдэг инээдэмтэй генералууд гардаг... гэж Марина яриагаа дутуу орхиж, Дмитрийд

	— Өнөөдөр Кутузов ирнэ. Түүний хамт... гээд бас үгээ дутуу хаяж, адар өөд нүдээр заав. Хувын өнгөт бүлтгэр том нүдний нь харц нүд халтирам аягүй эгц ажгуу. 

	— Чиний танил ирнэ шүү дээ гэж Марина үгээ гүйцээхэд Дмитрий

	— Хэн бэ? гэсэнд

	— Чамд хэлэхгүй гэв. 

	Ширээний дээгүүр эмгэний сармагчны адил гар хөдлөн, цай аягалж аяга сав нааш цааш болгох зуур хэлгий мэт шулганах үгийг нь хэн ч эс сонсох ажгуу. Хөх саарал цэмбэн хувцас өмссөн нь бүр ч сармагчинтай адилхан харагдана. Үрчгэр бараан нүүрэнд нь байн байн үл мэдэгдэм инээвхийлэл илэрнэ. Инээх нь зальтай, ер хачин эмгэн юм гэж Клим бодож суув. Эмгэний яриа Дмитрийн бүдүүн дуунд дарагдана. Дмитрий

	— Арьсны өнгийг эм хүний цусаар тодорхойлдог гэж бүр нутлагдсан байна. Жишээ нь Чили, Боливийн нутгийн үндсэн иргэд... гэж ярьтал Премирова хүүхэн гэнэт ундууцаж

	— Үндсэн иргэд гэж юу вэ? Та юунд ойлгогдохгүй үг ярина? гэв. 

	Овор их Маринагийн дэргэд Дмитрийн бие галбир булчин мах суугаагүй, данхар ястай их л үзэмж дорой харагдаж байжээ. Маринатай мөр зэрэгцэж, их л жаргалтай суугаа бололтой агаад Марина мөнөөхөн аягүй харцаар Климийг байн байн ширтэхэд нь гүн цаана хүүхэн хараанд нь шар өнгийн туяа илэрч байхыг үзээд «Нэлээн танхил, олон ааштай хүүхэн биз» гэж Клим боджээ. Марина шимтэй чанга дуугаар хөдөөгийн бүсгүйчүүдийн аялгуу оруулж ярих нь

	— Энэ хот бол байшин барилга нь ялзарч, хүн нь хатсан газар гэж нагац эгчийн хэлдэг зөв шүү. Хүн нь бас харамч, нэг ширхэг нимбэгийг арван хоёр зүсэж ч цайнд хийнэ гэж ярив. 

	Клим аяыг нь харж байгаад ядрав гэж шалтгаалан гарахад ах нь мөн дагаж

	— Аятайхан зантай хүмүүс байгаа биз? гэж улиглан асуусанд Клим

	— Тийм байна гэсэнд

	— За амар даа гэжээ. 

	Клим гадуур богино цамц, шаахайгаа ууртайяа тайлан хаяж, орон дээр хэвтэхдээ, энд суухгүй, ёсыг бодож нэг хоёр долоо хоног байгаад ондоо тийш нүүе гэж бодож байтал унтжээ. 

	Гурван цаг хэртэй болоод ах нь сэрээж, гар нүүрийг нь угаагаад бас л хоолны танхимд дагуулан оров. Клим тийш өөрийн эрхгүй хөтлөгдөн орохдоо зэвүүцэж байгаагаа далдлахыг хичээх ажгуу. Хоолны тасалгаанд хүн олон, төгөлдөр хуурын эгшиг хангинана. Марина шал дэвслэн

	 

	Хөөрхий морь нь хөдөө талд үхэв... 

	 

	гэж бархирах нь сонстоно.

	Маш урт тэрлэг дээлтэй, хөдөөгийн тариачдын адил битүү сахалтай, бор нүдтэй, их сургуулийн оюутан тасалгааны төв дунд зогсоод ганган хар хувцастай, цайвар царайтай голшиг залуу хүнтэй үг ярьж байв. Наад залуу хүн сандлын түшлэгээс барьж ганхуулж байгаад их л шуналтай ярих бөгөөд

	— Хүн захирах эрхгүй, захирах хүсэлгүй байж би өөрийгөө эрх чөлөөт хүн гэж үзэж чадахгүй юм байна гэж егөөтэй үг хэлэхийг Клим олж сонсов. Нөгөө сахалтай оюутан сайхан бүдүүн хоолойгоор

	— Амины өмч устсан байхад тэр захиргаа чинь үхсэндээ хэрэгтэй юм бэ? гээд Климийг хялсхийн харж өргөн алга бүхий гар сунган, илт харамсах мэт

	— Кутузов гэж нэрээ хэлэв. Нөгөө хар хувцастай залуу

	— Самгин та намайг танихгүй байна уу? гэсэнд Дмитрий муухай инээж

	— Туробоев шүү дээ! Гайхаж байна уу? гэв. 

	Гайхах зав гараагүй байтал Марина ирж түүнийг хүүхэд шиг хөтлөөд муурын царайтай өндөр авхайн өмнө аваачиж

	— Дмитрийн хүү Самгин байна. Туйлын томоотой хүн дээ... гээд, — Энэ авхайг Елизавета Львовна гэдэг. Нөхөр нь тэр сууж байна гэв. 

	Төгөлдөр хуурын хажууд алчуур ороосон мэт буржгар үстэй, атигар бөгтөр хүн сууж байв. Хар үс нь онгоод нүүр нь цайвартаж, шанаа дээр улаан улаан толбо харагдана. Тэр хүн

	— Миний овог Спивак. Та дуулдаг уу? гэв. Клим толгой сэгсрэхэд гайхаж, ёозгүй хамартаа тогтоосон утаан өнгөт хавчдаг шилээ аваад ханиалгаж, анивчиж «Тэгвэл чи энд юунд ирсэн юм бэ?» гэсэн мэт бөлцгөр нүдээр Климийг харав. 

	— Энэ хүн ноотноос ондоог мэдэхгүй хүн гээд Марина Климийг хөтлөн эргэв. 

	Хийдийн эмэгтэй лам нарын жанч адил «шинэтгэлийн» хар хувцастай, хатангир хүүхэн диван дээр хажуулдаж, Дмитрий дээрээс нь тонгойгоод бүдүүн дуугаар

	— Сервантесын найз «Араукана» гэдэг найраглал зохиосон Эргилья гэдэг хүүхэн энэ байна даа гэхэд нь Марина

	— За за испаничуудын тухай яриад яана. Самгин аа, энэ хүүхнийг Серафима Нехаева гэдэг юм. Ингээд танилцуулах хүн гүйцлээ гээд Климийг орхиж төгөлдөр хуурын тийш гүйж очив. Нөгөө Нехаева тоомсоргүй толгой дохиж, нарийхан хөлөө татаж дээлийн хормойгоор далдлав. Энэ нь зэрэгцэн суу гэсэн үг бол уу гэж Клим бодов. 

	Климийн уур хүрч байв. Маринагийн чанга чанга хашхирах нь эгдүүтэй бөгөөд Туробоевтой уулзсандаа яагаад ч юм эвгүй байжээ. Цав цагаан царайтай, орилоо мэт нүдтэй энэ залуу хүн Варавкийн урд зогсоод Лидатай амраг сэтгэлтэй гэж хангинан байсан нөгөө жаал хүүхэд мөн гэхэд бэрх ажээ. Сахалтай оюутан ч аягүй харагдана. 

	Оюутан, Елизавета хоёр Климийн үл мэдэх нэг богинохон дуу хоршин дуулав. Атигар хөгжимчин онц чадамгай хөгжимдөнө. Ер Климийн сэтгэлийг хөгжим ямагт тайван болгоно. Үнэнийг хэлбэл хөгжим л түүний толгой дотроос элдэв санаа бодлыг хөөж гаргах бөлгөө. Хөгжим чагнаж байхад сэтгэлд нь ялдамхан гуниг төрдөг ажээ. Спивак авхай хэдий өндөр биш боловч сайтар сургуулилсан нарийн хоолойгоор их л бадрангуй дуулж байв. Нүүрний нь өнгө муурын царайтай адилхан, байдлаа алдаад яльгүй гунигтай мэт аятайхан болж, гоолиг сайхан бие нь улам өндөр нарийхан болсон шиг харагдана. Кутузов онц сайхан баргил хоолойгоор зөөлөн чадмаг дуулж байв. Тэр хоёр төгсгөлд нь:

	 

	Аяа, шөнө чи!

	Ариун хөнжлөө бушуу дэлгэ 

	Ачит эх үрээ бүүвэйлэх адил 

	Алжаасан сэтгэлийн гунигаар дар!

	 

	гэж нэн сэтгэл уярам дуулжээ. 

	Клим энэ мэтийн дуунд гардаг уйтгар гунигийг хэдийн биеэр амсаж үзсэн боловч энэ удаа түүнийг бүр яс махандаа хүртэл мэдэрч байх шиг санагджээ. 

	Елизавета дуулж дуусаад ширээнээ очиж ваартай алимаас нэгийг авч бяцхан гараар илж юм бодсоноо буцаан тавив. Климийн хажууд суусан хүүхэн

	— Та харав уу? гэхэд нь тэр хүүхний жунгааны толгой адил царайг нь харж

	— Юу? гэсэнд

	— Энэ хүүхэн алим шиг шүү, харав уу? гэв. 

	— Харлаа. 

	— Гунхалзсан биетэй шүү, тийм үү? гэхэд Клим толгой дохиж «энэ хүүхэн институтийн оюутан биз» гэж бодов. 

	Тэр хүүхэн тодгүй, ногоовтор бор өнгөтэй жирвэгэр нүдээр өршөөл эрэх мэт хачин харсан нь Климийн сэтгэлд үлдэв. 

	Дмитрий суга таягтай, хүнд янзаар өндөлзөн

	— Ямар ч гэсэн танай тэр Верлен бол Фофановт хүрэхгүй гэж эгдүүтэй хашхирахад төгөлдөр хуурын тэндээс

	— Сэтгэлийн байр уураг тархинд байдаг гэж Галлен хэдийн мэдэж байсан юм... гэж Кутузовын ялдамхан дуу гарна. 

	— Та уураг тархиараа ингэж үнэн сайхан дуулж байгаа юм уу? гэж Туробоев асууна. 

	«Хаана л бол ийм дэмий үгээр маргах юм даа» гэж Клим бодов. 

	Марина Кутузовыг хөтлөн төгөлдөр хуурын хажууд аваачаад «Дурыг минь битгий булаа» гэдэг дуу хоршин дуулав. Сахалт оюутан маш уян сэтгэлээр дуулах нь түүний загзгар бие, тариачин маягийн царайд зохихгүй, баахан инээдэмтэй санагдаж байв. Маринагийн хоолой нэн хүчтэй, уужим боловч тэр хоолойгоо базаахгүй эзэмшиж байх шиг Климд санагджээ. Ялангуяа дээгүүр гаргах нь эрс чарласан мэт сонстож байжээ. Кутузов дуулж дуусаад Маринад хандаж

	— Энэ таны тухай зохиосон дуу биш шүү гэж эрээ цээргүй хэлэхэд Клим дотроо бахдаж байв. 

	Бүдүүн биетэй Марина, суга таягтай Дмитрий хоёр тасалгааны хамаг зайг эзэлж байв. Дмитрий галт онгоцны хойноос зүүсэн ачааны онгоц мэт тэр хүүхнийг дагаж гүйх бөгөөд Марина хүүхний тогтож эс суухыг харахад нэг амьтны хүч тас шавхагдаж байх мэт зовуурьтай харагдана. Хүүхэн хүний хувьд бол маш зохисгүй муухай юм бодогдон Климийн сэтгэл улам зовов. Тэр хэдий холуур өнгөрөх боловч цэлцгэр том хөхөөрөө шүргэж, бүдүүн бөгсөөрөө дайрах нь холгүй харагдах ажгуу. Түүний биед хувцас нь байтугай энэ өрөө тасалгаа ч багадаж байх мэт ажгуу. Клим Маринаг эвгүйрхэн харж байхдаа түүний биеэс лав хөлс, хоолны, халуун усны үнэр ханхалж байгаа бол уу гэж бодно. Марина том хөхөөрөө Кутузовыг шахаж өөнтөглөсөн бол уу гэмээр,

	— Би Лев Толстойн сургаалыг тэвчиж чадахгүйн учир ийм хувцас өмсөнө гэж ярдаглав. 

	— Уухай! гэж Кутузов нүдээ тас анихад нүүр нь үрчийж өвгөн хүн мэт болжээ. 

	Хөгжимчний эхнэр бас танихгүй айлд орсон муур адил ийш тийш үсчинэ. Найгалзан гишгэх, цэнхэр нүдээр юмыг хайнга харах, юманд хүрэхдээ татав татав хийх байдал нь Климийн анхаарлыг татна. Хөөрхөн жимбийсэн уруулаар инээвхийлэх нь хуурмаг, ер дуугүй сэжигтэй харагдах тул Клим

	«Энэ их зальтай эхнэр биз» гэж бодов. 

	Нехаева мөн л аятай эс харагджээ. Үе мөч нь хугарсан мэт аягүй эвхрэн суухад нь үнэртэн хүжсийн хурц үнэр ханхалж байв. Нүдний нь сүүдрийг харахад хацрын нь ягаан энгэсэг адил хиймэл юм шиг харагдана. Уруул нь онц тод, чихээ дарж гэзгээ самнасан нь царайг нь хурц зууван болгожээ. Гэвч анх харахад тусгүй муухай хүүхэн харагдсан бол одоо тийм чиг муухай эс харагдах ажээ. Бусдыг гунигтай харах ба тэнд цугласан хүн бүхнээс өөрийгөө их томоотой хүн гэж бодож байх шиг үзэгджээ. 

	Лида Москва явахдаа ёозгүй инээвхийлэн

	— Чи лав яс хугарсан ч нэрээ хугалахгүй буцаж ирнэ байх гэж би итгэдэг шүү! гэж эгдүү хүрмээр үг хэлсэн нь Климийн санаанд гэнэт оров. 

	Климийн ах босож ирээд Нехаева хүүхнийг налж суутал хүүхэн хутагт нар ном уншиж байгаа юм шиг

	— Маллармэ, Ролмна, Роне, Жиль, Пеладан... олон нэр хэлтэл Дмитрий эгдүүцэх мэт

	— Тэднийг Макс Нордау онц сайн ялгадаг байсан юм гэх нь сонсогджээ. 

	Спивак хэдийн Моцартын хөгжим дарж эхэлсэн учир Кутузов тэр хоёрыг хуруугаар занаж амандаа үг хэлэх нь дуулдсангүй. Туробоев сэмхэн босож Климийн хажууд зөөлөн сандлын түшлэг сандайлав. Ойроос харвал их овор сууж, нүүр нь будаг тавьсан мэт цагаан харагдана. Нүдний нь дор хөх сүүдэр татаж, завж нь унжжээ. Спивак хөгжимдөж гүйцсэнд Туробоев

	— Самгин та их ондоо болжээ. Таныг хүн бүхнийг сургах дуртай бяцхан багш байсныг би санаж байна гэв. 

	Клим шүд зууж, энэ хүнд юу гэж хариулах вэ гэж бодож байтал Туробоевын чанга ширтэхэд ичиж царай улайжээ. Дмитрий хөдөө газрын хуучны үзэлтний тухай зохимжгүй чанга ярихад Туробоев түүнийг харж, нүдээ онийлгоод

	— Нэгэн тогтвортой чиг барьсан үзэл саналд би дуртай юм гэж хайхрамжгүй өгүүлсэнд Клим

	— Энэ талаар хөдөө тосгонд илүү чигтэй шүү гэв. 

	— Үүнийг би муу гэж бодохгүй байна гээд Туробоев тамхиа татаж, — Энэ газар бол үзэгдэл хийгээд хүмүүс хаа хаанахаас илүү түргэн өөрчлөгддөг, ер түргэн сөнөдөг гэмээр байдаг юм гэхэд нь Нехаева зөвшөөрч

	— Тун зөв хэллээ гэв. 

	Туробоев мушилзав. Уруул нь хоёр ондоо, доод уруул нь илүү зузаан харагдана. Нүд нь эвтэйхэн зурайх боловч харц нь баригдашгүй, эвгүй зөрүү үзэгдэнэ. Өвчтэй, санаа сэтгэлээр зовлонтой хүний нүд ийм содон байдаг нь өвчнөө нуух гэснийх биз, Туробоев ер эрт больж яваа хүн юм шиг бодов. Климийн ах нь Нехаеваас символизмын тухай асуухад цаадах нь баахан эгдүүцсэн мэт

	— Та төөрөлджээ. Платоны үзлээс символизмд орох хэрэгтэй юм гэж сурган хэлэв. 

	— Та Варавкийн Лидаг санаж байна уу? гэж Климийн асуухад Туробоев даруй хариу хэлсэнгүй, тамхиныхаа утааг харж

	— Мэдэлгүй яах вэ. Нэг цовоо цыган охин байсан юм... Одоо ямаршуу сууж байна? Жүжигчин болно гэж байна уу? Жүжигчин бол ёстой эмэгтэй хүний ажил юм гээд Климийг харж инээмсэглээд Спивакийг харав. Цаадах нь нөхрийнхөө мөрөн дээгүүр нотын дэвтрийг харж

	— Ми бемоль, дуулж байна уу? гэж Маринаас асууна. 

	«Лидагийн тухай ердөө энэхэн төдийг асуугаад болох нь тэр үү?» гэж Клим тавлан бодох гэтэл гуниглан боджээ. 

	Бас л дуу эхлэв. Гүжирмэг царайтай, сайхан нударгатай энэ сахалтай оюутан тийм чадмаг сайхан дуулдаг ажээ гэж итгэхэд бэрх байжээ. Марина их л улайран дуулахдаа амаа хэтэрхий ангайж, шар хөмсгөө атируулна. Товгор хөх нь эвгүй түнхэлзэнэ. 

	Шөнө дундын алдад Клим сэмхэн гарч өрөөндөө ороод хувцсаа тайлж орондоо оров. Бие алжааж, чих шуугина. Гэтэл үүдээ түгжихийг мартжээ. Хэдхэн минут болоод Дмитрий орж ирээд орон дээр сандайлан, жаргалтай инээж

	— Энд бямба гариг бүр ингэж цугладаг юм. Кутузов бол гайхмаар ухаантай хүн шүү! Туробоев бас л их чамин хүн боловч арай ондоо төрлийн хүн. Хуулийн сургуулиас гарч их сургуульд оржээ. Харин лекцэд суухгүй, дүрэмт хувцас үл өмсөнө гэж ярив. 

	— Балгадаг уу? 

	— Балгана аа. Ер энэ газар олон хүн санаа түгшүүртэй, сэтгэл өөр улс шүү! Би бол Дроновын адил бүхнийг олж мэдэхийг хүсэвч байгалийн судлал, хэлний шинжлэл гэсээр амжихгүй байна гэв. 

	Клим Спивакийг асуух байтал Нехаеваг сонирхон асуужээ. 

	— Нехаева юу? Хөгийн ч гэсэн бас аятайхан хүүхэн. Францын уналтын зохиол шунаж уншсаар баахан мангуурчээ. Харин дүү минь, тэр Спивак чинь яггүй хүүхэн дээ. Түүнийг ойлгоход нэн бэрх. Туробоев нэлээн горьдлоготой эргүүлдэг байх. Гэвч би мэдэхгүй гэж Дмитрий ярив. 

	— Миний нойр хүрээд байна гэж Клим дурамжхан дуугараад Дмитрийг гарсан хойно «Маргаашаас ондоо байр эрэх юм байна» гэж боджээ. 

	Гэтэл маргааш өглөөнөөс нь Маринагийн хатуу гарт орж ондоо байр эрж чадсангүй ажээ. 

	— За хотоор явж үзье гэж Марина хэлэхдээ тушаасан мэт хэлжээ. Клим ёсыг бодож татгалзаж чадсангүй, өтгөн манан дундуур халтиргаатай явган замаар бүтэн гурван цаг тэнэжээ. Явган замын шавар нь хөдөөгийн хотын шимтэй хөрстэй адилгүй, туйлын бэрх муухай шавар байв. Марина цэргийн хүн мэт тав тув чанга алхана. Зан ааш нь хэдийгээр увайгүй боловч хонгор цагаан сэтгэлээрээ Климийг татаж байв. 

	— Петербург бол олон царайтай хот шүү. Өнөөдөр бол хүн сүрдмээр хачин харагдана. Гэтэл цагаан шөнө болох үед хэчнээн тунгалаг сайхан гэж бодно. Энэ хот бол ер сэтгэлийг гүнээ татдаг амьд хот юм гэж Маринаг ярихад Клим

	— Таныг энэ хотод дургүй юм байна гэж би өчигдөр бодож байлаа гэсэнд

	— Өчигдөр би энэ хотод муудсан юм. Муудна гэдэг дургүй гэсэн үг биш гэхэд нь Клим, энэ муугүй хариулт гэж бодов. 

	Мөрний ус, эргийн төмөр сараалжин хашлага шаварт зогсож байгаа гахай адил ачааны болхи онгоц манан дотор цөм хорголжин өнгөтэй харагдана. Ер тэдгээр ачааны онгоц сүрлэг өндөр байшингийн дэргэд туйлын үзэмж дорой ажгуу. Үй түмэн бүдэгхэн шилэн цонхыг харахад тэдгээр байшин дотор дүүрэн бохир мөс чихэж орхисон мэт ажээ. Гохийсон нүцгэн моднууд ер бусын зэмдэг муухай харагдана. Бор богширго ч эс жиргэнэ. Хэдэн сүмийн хонхон дуу тарах боловч туйлын уянгатай биш дүнгэнэнэ. Ер энэ хотод хонхон дуу илүү юм шиг санагдах ажээ. Нева мөрний манан дунд галт онгоцны хар утаа залхуурсан мэт суунаглана. Манан будан үйлдвэрийн яндангуудыг төмөр савраараа базаж байх шиг санагдана. Энэ хачин хотын дүнгэнэсэн дуу чимээ гунигтай бөгөөд тэрхүү асар олон байшингийн дунд язганалдах хүний жижигхэн жижигхэн бор дүрс хөөрхийлөлтэй харагдана. Энэ бүхнийг хараад өөрийн байдлыг бодоход сүрдмээр авай. Клим юу ч бодож санахгүй хүний эрхээр алхаж байв. 

	— Солиотой Павел, Фальконетоваас илүү дээр хөшөө босгох гээд бүтээгүй юм. Өөдгүй амьтан! гэж Марина ярина. 

	Энэ хүүхэн эцэж цуцах гэсэн мэт түргэн түргэн алхлах ба Клим нэг гэгээтэй, хуурай газар орж, хорголжин, алтан, гуулин, хүрэл өнгөөр түүний нүдний өмнүүр эрээлжлэх тэрхүү олон барилгыг тогтоож авах юм сан гэж хүснэ. 

	— Та яагаад дуугүй явна? гэж Марина асуухад Клим хотыг үзээд алмайрч хоцорлоо гэсэнд хүүхэн жавхлантайгаар

	— Уухай! гэж дуу алджээ

	Марина хэдэн өдөр дагуулж, музей үзүүлэв. Ингэж явахдаа тэр хүүхэн аж ахуйгаа сайрхан үзүүлж яваа эзэн хүний адил сэтгэл дүүрэн явжээ. 

	Үдэш ахын өрөөнд орвол тэнд Кутузов, Туробоев хоёр даам тавьж байгаа мэт өөд өөдөөс хараад сууж байв. Туробоев тамхи татаж

	— Гэв гэнэтхэн шуламс гэдэг хуурмаг юм байвал яах бил ээ? гэж ярьж байв. Кутузов Климтэй гар бариад

	— Чөтгөр бий гэж би итгэдэггүй гэж төвшин хэлэв. 

	Туробоев тамхиа татаад түрүүн татаж тавьсан зургаан иштэй зэрэгцүүлэн тавив. Согтуу бололтой, долгиотой шингэн үс нь сэгсийгээд санчигт нь хөлс бурзайжээ. Цагаахан царай нь хэдий улайсан авч тамхины утаа суунаглахыг ширтэн буйг харвал нүд нь талимаарсан шинжгүй харагдана. Кутузов түүнийг зэмлэх мэт харж байв. Дмитрий орон дээр хажуулдаж

	— Хүний зан суртахуунд шинжлэх ухаан муу нөлөө үзүүлдэг гэдэг санаа бол хуучирсан болхи санаа юм. Үүнийг 1750 онд Руссо Дижоны Академид бичсэн хариундаа чадмаг тайлбарлан бичсэн нь бий. Танай Толстой лав үүнийг Жан-жакийн «Discours» гэдэг номоос олж үзсэн биз. Туробоев чи ямар Толстойн үзэлтэн байх вэ? Та зүгээр маяг гэж эрс сурган хэлэхэд Туробоев дуугүй инээвхийлж байв. Кутузов Климээс

	— Та Толстойн үзэлтнийг хэрхэн үздэг вэ? гэв. 

	— Энэ бол буцаж тэнэг болох гэсэн оролдлого мөн гэж Самгин зоригтой хэлээд Туробоевыг харвал нүд нь Макаровын биеэ буудахын өмнөхтэй адилхан харагджээ. 

	Кутузов шүдээ ярзайлган тас тас хөхөрч, алгаа нитгэрч байв. Туробоев санаашрангуй шууд хэлсэн нь

	— Буцаж тэнэг болно гэдэг сайн хэллээ. Бид гарцаагүй буцаж тэнэг болно гэж би бодож байна. Гэхдээ Лев Толстойгоос уу, аль Николай Михайловскаас буцдаг бол уу гэхэд нь Кутузов

	— Хэрэв Марксаас буцвал яах вэ? гэж зугаатай асуув. 

	— Үйлдвэрийн тогоо Орос орныг аварна гэж би итгэхгүй гэв. 

	Клим Кутузовыг гайхсан мэт харж, энэ оюутны гоё дээлтэй тариачин маягийн эр марксист хүн гэж үү? гэж бодов. Кутузов их сайхан дуу хоолойтой атал тоо унших мэт залхуутай ярих нь тусгүй санагдана. Дмитрий Климд хандаж

	— Дуурийн театрт илүү билет байна, явах уу чи? Би уг нь өөртөө авсан боловч явж чадахгүй нь. Марина Кутузов хоёр явна гээд «Худалдаачин Калашников» гэдэг дуурь тавихыг хянах газраас хориглосон байна гэж эгдүүцэн ярив. 

	Туробоев цонхоор харж, духаа цонхны шилэнд наалдуулан зогсож байснаа хэнтэй ч баяртай гэсэнгүй гэнэт гарч явав. Кутузов хойноос нь

	— Ухаантай хөвгүүн юм сан! гэж харамсах мэт хэлж санаа алдаад, — Хортой хүн дээ гэж нэмж хэлэв. 

	Ширээн дээр байсан тамхины ишийг няслан шал дээр унагаад хөдөөгийн хүмүүс хотод ямаршуу аж төрж байна даа гэж нэлээн нухацтай асууж, эрүүгээ маажиж, нүүрээ үрчийлгэн

	— Манай Вологда хоттой адилдуу юм байна гэв. Хэдий чинээ бие цэнэж хариулах тутам Кутузов төдий чинээ ялдам анхааралтай харж байхад нь Клим энэ сахалтай марксистад биеэ жаахан мэдүүлье гэж бодоод даруухнаар

	— Чухмыг хэлбэл бид хүмүүсийн аж амьдралын тухай тийм тодорхой дүгнэн ярих эрхтэй бол уу даа. Түмэн хүнээс бид сайндаа зуун хүн яаж аж төрж буйг мэдэх атал бүх хүний амьдралыг судалсан мэт ярих юм гэсэнд ах нь зөвшөөрч

	— Энэ ч зөв санаа байна гэв. Гэтэл Кутузов

	— Тийм гэж үү? гээд, бас л энгийн зардал, эдийн засгийн хүчин зүйлийн шийдвэрлэх үүргийн тухай ярив. Түүний ярих нь Туробоевын адил уйтгартай биш, сэтгэл татах аятай байдлаараа Самгиныг бишрүүлж байв. Клим маш анхааралтай чагнаж хааяа хурц хурц үг гаргаж Кутузовын үгийг ухаантайхан дэмжиж байв. Кутузов ер зүгээр хүн санагдан, тэр марксистад талархах сэтгэл аажмаар төрж байжээ. 

	Клим өрөөндөө очихдоо миний нэг хэсэгтээ өндөр дээр харагдаж байх суурийн анхны чулууг энэ оюутан тавьж өгөв гэж итгэл дүүрэн байжээ. Өглөө мужаан ирж цонхны жаазыг дулаалан будсан тул тосон будгийн хурц үнэр ханхална. Клим тэр үнэрийг шиншилж, салхивчийг нээгээд

	— Энд сууж болох юм байна гэж амандаа аяархан өгүүлжээ. 

	Хоёр долоо хоносны хойно Премирова авхайнд суухад ер сонин айл байна гэж бүрмөсөн итгэжээ. Энэ гэрийн дотор Климийг зохих ёсоор үнэлж байх шиг санагдах тул заримдаа ичих шиг болно. Клим Варавкийн цэцэн үг, Томилины бясалгалын хурц хурц үгсийг нийлүүлэн сайтар уялдсан өгүүлбэр зохиогоод хэв нэг инээвхийлэн ярина. Ширүүн ааштай Марина хүртэл түүнийг хүндэлж байх нь үзэгдэнэ. Елизавета Спивак бахдалтай сонирхон харна. Нехаева хүүхэн бусдаас илүү Климтэй үг ярихдаа дуртай байна. Дандаа зузаан ном шагайж суудаг Дмитрий ч дүүгээрээ бах хөөр барьж байх нь илт байв. Дмитрий хэрэв хүн бүхэнд элдэв олон эрдэм мэдлэгийн толь болж, дүүгийн сүр барааг дардаггүй сэн бол Клим ч бас Дмитрийн маш их ном уншсанаар бахархахад бэлэн байжээ. Дмитрий бол Премирова эмгэнд өндгөөр чамин хоол хийхийг хүртэл заана. Цыганов, Вельтманы нялуун дуураймал аялгуунаас ардын дуу чухам ямар ялгаатайг Спивакт тайлбарлаy ярина. Тэр ч байтугай Кутузов

	— Тагнуул байгаад илэрсэн Яков Толстой гүн гэдэг чинь ямар хүн байсан юм бэ? гэж асуухад Дмитрий 1846 онд хэвлэгдсэн Иван Головин гэдэг хүний хэн ч олж хараагүй номын тухай тун тодорхой ярьдаг билээ. Эрдэмтэн маягаар онц тодорхой ярих дуртай бөгөөд гагцхүү өөрөө өөртөө ярьж байх шиг санагддаг авай. 

	Премировынд хамгийн нэртэй хүн бол Кутузов байв. Гэвч улс төрийн бодлого их ярьдгаараа биш, язгууртан янзаар аятайхан дуулдгаараа нэр олжээ. Кутузов туйлын эрээгүй, дэлгэрэнгүй сэтгэлтэй агаад Туробоевтой эцэс төгсгөлгүй маргаж байхдаа уурлах гэж ер үгүй билээ. Эв хавгүй эсгэсэн атал сайтар оёсон хувцас адил энэ хүн бусдыг гэрэлтэй бор нүдээр хачин бодлоготой, харамссан мэт харж байхыг Клим олонтоо олж харжээ. Кутузов бол Маринатай ер хайхрамжгүй заримдаа дорд үзэх мэт эрс ширүүн үг хэлж байхыг үзээд Клим гайхжээ. Нэг үдшийн цайн дээр Марина

	— Кутузов та дуулж байхдаа юмыг мэдэж чаддаг юм шиг байтлаа... гэхэд нь Кутузов үгийг нь тасалж

	— Би дуу дуулж байхдаа хуурмаглаж чаддаггүй, хатагтай нартай үг ярихдаа хэтэрхий энгийн даруу болчих бол уу гэж айгаад баахан буруу өнгөөр ярьчихдаг юм. Та ингэж хэлэх гэж байна уу? гэжээ. 

	Марина дуугүй буруу харчхав. 

	Кутузов бол Елизавета Спивактай үг ярилцах нь бараг эс үзэгдэнэ. Гэвч үг ярилцвал «Чи» гэж найрсгаар өгүүлж байх нь сонстоно. Елизавета Кутузовоос ердөө хоёр гуравхан эгч байтал заримдаа Лиза эгчээ гэж их л энхрийлэн дуудаж байх нь үзэгдэнэ. Нехаеваг тоохгүй атал тэр хүүхнийг Дмитрийтэй үгээр тэмцэлдэж байхыг холоос чагнан сууна. 

	Кутузовын эрээгүй зан бол бага соёлтой цагаан сэтгэлтэйнх биз гэж Клим бодно. Тэр юмыг «санаанаас зохион» хэлэх нь ер үгүй. Кутузовын хөгжим чагнаж байхыг харахад сахалтай нүүрэнд нь бодлого болсон байдал илэрч аятайхан харагдана. Бусдыг хайрлаж байх шиг инээвхийлэн, гунигтай харцаа ганцхан цэгт чиглүүлээд хүмүүсийг, байшингийн туургыг нэвт харж байх шиг санагдана. Дмитрий ярьсан нь Кутузов бол хөдөөгийн нэгэн баян биш, хоосорсон тээрэмчний хүү юм. Хөдөө хоёр нэг жил багшилж байхдаа бэлтгэл хийж Казанийн их сургуульд орсон боловч оюутны хөдөлгөөнд оролцсоны учир жил хэртэй болоод хөөгджээ. Гэтэл бас нэг жил болоод Елизавета Спивакийн эцэг болох хошууны тайж нарын тэргүүлэгч хүний тусламжтайгаар дахин их сургуульд оржээ. 

	Кутузов бол Туробоевыг заримдаа өвчтөн асрах адил асрах мөртөө бас айсан мэт ундууцна. Ер Туробоев яагаад Премировынхоор байдгийн учрыг Клим мэддэггүй байв. Марина бол түүнийг илт дургүйцэн үзнэ. Нехаева бол Туробоевын үгийг товчхон, дурамжхан зөвшөөрч байх нь үзэгдэнэ. Спивак бол түүнтэй хааяа нэг бараг шивгэнэн үг ярина. Ер эд хүмүүс онц сонин санагдах ба ийм олон янзын зантай улсыг юу нэгтгэнэ? гэж Клим учрыг нь олохыг хүсдэг байв. Тэрхүү хэтэрхий бүдүүн гүжир Марина бараг сүг сүүдэр адил Нехаевад яагаад ийм сайн байна? Яагаад түүнийг чин сэтгэлээс инээдэмтэйгээр асарна? 

	— Чи хоол сайн идэж бай. Дургүй байсан ч идэж бай. Чиний хар санаатай чинь хоол бага иддэгийнх биз. Дмитрий үүнийг латинаар юу гэдэг бил ээ? Дуулав уу? Эрүүл биед саруул ухаан гэж байна шүү... гэдэг авай. 

	Марина ингэж хичээл тавихад нь Нехаевагийн сэтгэл уярч өөрийн эрхгүй ичиж инээнэ. Инээхэд нь энэ хөөрхийлөлтэй туранхай хүүхний нүдэнд гэрэл сацардаг билээ. Нехаева цас адил цагаан гараар үеийн хүүхний улаан хацрыг илэхэд царвууны нь ар талын арьсны хөх судgсyууд бүдгэрч алга болно. 

	Нехаева, Туробоев хоёр энэ айлд санамсаргүй орж ирсэн харь хүмүүс мэт Климд санагдах ба ер нь энэ байшингийн бүх хүний дотор тэр хоёр л төөрсөн улс шиг харагдах ажгуу. Клим Туробоевт улам дургүй болов. Туробоев ер сэжигтэй харагдах ба содон нүдний нь оyц хүйтэн харц ямар нэг далд нууцыг илрүүлэх гэж буй заншлан тагнагчийн харцтай адилхан ажгуу. Туробоев заримдаа ёжтой харна. Тийнхүү ичгүүргүй, эгдүү хүрмээр харах нь олонтоо билээ. Туробоевын үг ярихыг сонсохдоо энэ хүн ямар нэгэн юманд хорсоод тэр хорслоо далдлах гэж тоомсоргүй янзаар инээвхийлж, нөгөө эсрэг талынхаа хүний уурыг хүргэхийн тул үг ярьдаг бол уу гэж Клим бүр ч сэжиглэн боддог байв. Туробоевын Кутузов, Дмитрийтэй үг ярьж байхыг харахад заримдаа тэсэж болмооргүй мэт санагдах ажээ. 

	— Кутузов та их зөгнөж ярих юм. Миний бодоход зөнч хүмүүс ирээдүйн тухай ярихдаа зөвхөн одоогийн байгааг үгүйсгэхийн тул ярьдаг биз гэж тэр ганган эрийн илт үл итгэх байдлаар хэлэхэд Кутузов сайхан сэтгэлийн угаас инээж байдгийг Клим олж мэддэггүй байжээ. Кутузовын тийнхүү шимтэй инээж байхад Дмитрий нийгмийн урьдчилан харсан зөгнөл биелж байсан явдлуудыг дурдан ярина. 

	Туробоев Маринатай үг ярилцахдаа түүнийг үзтэл доромжлох нь бий. Тийм үед Марина Туробоевт илт уурлан үсрэн босож

	— Худлаа! гэж хашхирахад Туробоев төвшнөөр

	— Худал байж болно. Гэвч би бол сануулагч биш. Гагцхүү тайзны сануулагч хүн л үнэн ярих үүрэгтэй байдаг гэхэд нь Марина тэртэй тэргүй бүлтгэр нүдээ бүр ч бүлтийлгэн

	— Тайзны сануулагч энд ямар хамаатай юм бэ? гэхэд нь, 

	— Тэгэхгүй яах вэ? Сануулагч худал хэлбэл таны тоглолт эвдэрнэ биз дээ? гэнэ. 

	— Ямар дэмий юм ярина вэ? гэж Марина гуньж хэлээд зайлан явдаг билээ. 

	Энэ бүхнийг харж байхад сонин, Клим ер хүн бүхнийг танин мэдэх гэсэн хүсэл нь оргилдог байв. 

	Их сургууль Самгины сонирхлыг эс татав. Түүхийн багшийн эхний лекцэд сууж байхдаа, гимназид орсон анхны өдрийг санаж байв. Хурсан олны дотор зориг баахан шантраад бодож санах ч завгүй их л эвгүй байжээ. Ижил жигд хувцастай, бас ижил жигд царайтай мэт олон оюутны дунд өөрийн бие эзгүй мэт санагдах ажгуу. 

	Тэртээ дор багшийн индэр дээрээс нэгэн туранхай эрдэмтний бие хагас дундуур цухуйж, гараа жигд алдлан, сахалтай халзан толгойгоо найгалзуулан ярихад нүдний шилний нь шил, алт гялалзана. Тэр эрдэмтэн

	— Эх орон. Ард түмэн. Соёлын алдар. Шинжлэх ухааны ололт гэх мэтээр ярих нь сонсогдож байв. Түүний хэлэх нь олон ажилтан нар байгальтай тэмцэж хүний аж төрөх нөхцөлийг улам хөнгөн болгож байна гэж ярьж байв. Бас энэрэнгүй ёсны ялалт гэж ярина. 

	Климийн хажууд суусан том хамартай, туранхай цоохор оюутан зогьсуулж, «шалчгархан юм байна даа» гэж ээрүү мэт хэлнэ. 

	Онц бөлцгөр, бүдэгхэн нүдээр туурганы цагийг удаан ажиглана. Лекц уншсан эрдэмтэн толгойгоо ольсоор гарч одоход сайх оюутан зогьсуулж, урт гараа өргөж гурвантаа жигд алга ташаад

	— Шалчгархан юм. Энэ хүнийг их шийдэмгий хүн гэлцсэн билээ. Чи нөхөр, Новогородоос ирсэн үү? Үгүй юу? За ялгаагүй, танилцана биз, Миний нэр Николай Попов гээд Климтэй гар барьж, яаран гарч одов. 

	Клим шинжлэх ухааныг онц эс сонирхоно. Гагцхүү хүнийг танин мэдэхийг хүсэх ба шинжлэх ухааны ном, лекцэд орвол уран зохиолоос хүний тухай ихийг олж мэддэг байжээ. Хүний тухай шинжлэх ухааныг бодвол урлаг илүү ихийг хэлж өгдөг гэж Маринад ярьдаг байв. 

	— Тэр ч тийм. Одоо үүнийг ойлгодог болж байна. Нехаевагийн хэлэхийг та сонсогтун гэж Марина зөвшөөрдөг байв. 

	Үдэш орой болсон хойно Дмитрий даарч, ядарсан царайтай иржээ. Хоолойгоо үрж байгаад сөөсөн дуугаар

	— За яав? Ямар сэтгэгдэлтэй ирэв? гэв. 

	Клим шинжлэх ухааны танхимд ороод тийм чиг их бишрэл төрсөнгүйгээ ярьсанд Дмитрий ханиалгаж

	— Би анхны лекцэд суухдаа маш их сэтгэл хөдөлж билээ гэв. Бодвол ондоо юм бодож байгаа бололтой

	— Оюутнууд үймэлдэж, үнэндээ хүчээ талаар барж байна гэж Кутузовын хэлдэг зөв байна гэж би одоо бодлоо гэв. 

	Клим инээвхийлэвч дуу гарсангүй. Гимназид байхад багш нар, сургуулийн тухай сурагчид хортойгоор ярьдаг шиг Дмитрий Кутузовын танил оюутан бүхэн эрдэмтэн профессор, их сургуулийн тухай мөн хортойгоор ярьж байхыг Клим ажигласан байжээ. Тэгж ярьдгийн учир шалтгааныг эрж үзвэл Туробоев, Кутузов нарын нэгэн адил хүн болгон ондоогоор ярих бөлгөө. Туробоев ер залхуутайхан элэглэх дуртай агаад түүний ярих нь

	— Их сургуульд герман, польш, еврей хүүхэд сурна. Оросоос хар ламын хүүхдүүд сурна. Оросын бусад иргэд сургуульд сурдаггүй, ухамсаргүй үйл явдлын найраглалаар оролдох дуртай юм. Испани хүн шиг бардсаар байгаад гэнэт унаж зовно. Өчигдөрхөн нагац эгчдээ үсээ зулгаалгаж байсан хөвгүүд өнөөдөр эрдэмтэн багшийгаа тоомсоргүй үг хариулав, хялайн харав гэж тэдэнтэй амь мэлзэхэд бэлхэн байх болжээ. Ийм зан аашийг ер хүн гэдэг нэр туйлын түргэн өсөж байгаа явдал мөн гэж үзэж болох боловч би бол ондоогоор үзэх дуртай юм гэж ярихад Кутузов хүнд маягийн толгойгоо дохиж

	— Сүүлээ сөхсөн тугал олноор үзэгдэх болов. Гэвч идэр хөвгүүдийн онгиргон оюун санааны шүүсийг шахаж гаргах гэж тэднийг тун ч болхи дэвэргэнэ гэсэнд Туробоев,

	— Онгиргон үгний шүүсийг... гэж засаж хэлэв. 

	Клим бол эднийг чухам юу холбоно вэ? мэдэх сэн гэж хордон бодно. Нэг үдэш нөгөө улигт концерт болохыг хүлээж, энэ хээнцэртэй зэрэгцэн сууж байгаад Кутузов

	— Чи хүнийг егөөдөхөөр дэгээдэж бай. Энэ бол хялбархан хэрэг! гэхэд нь Туробоев зөвшөөрч

	— Тэр ашиггүй. Харин аж амьдралын буруу талаас наалдвал ашигтай гэдгийг би ойлгож байна. Гэтэл би тэгж чаддаггүй юм гэхэд нь Кутузов дуураймлаар инээж

	— Чи чухамхүү тэр буруу талаас нь наалдсан хүн биш үү! гэж чанга өгүүлжээ. 

	Тэр үдэш Клим

	— Туробоевт та яагаад дуртай юм бэ? гэж Кутузовоос асуусанд сахалт оюутан эцэг ёсоор ярьсан нь

	— Тунг нь тааруулж хэрэглэвэл хүчил ч гэсэн давсны нэгэн адил хүний биед хэрэгтэй юм. Миний хувьд утга зохиолын зарим умзадын нялуун цэцэн үгнээс Чаадаевын сэтгэлгийг илүү гэж үздэг юм гэв. Энэ үгийг нь Дмитрий яаран тайлбарласан нь

	— Туробоев бол доройтон буй ангийн төлөөлөгчийн хувьд сонин хүн шүү гэжээ. Кутузов ёжтойхон мушилзаж

	— Митя, чи зөв хэлэв гэжээ. 

	— Ахыг нь харж мушилзан инээх нь дүү Самгинд зохисгүй санагджээ. Ер Кутузовын сахалтай нүүрэнд тийм баахан зальтайвтар инээвхийлэл илэрдгийг Клим олонтоо харсан боловч тэр оюутанд үл итгэх биш, харин сонирхох сэтгэл төрдөг байжээ. Нехаева улам илүү сонирхол татах болсон атал Климийг өөрийн үзэлд татаж оруулах гэж илт яарч байхыг үзээд Клим ичдэг байв. Нехаева бол Климийн мэдэхгүй франц олон шүлэгчдийн нэрийг дурдан ярина. Ингэж ярихдаа бусад хүн олж мэдэхгүй ёозгүй ямар нэгэн нууц ярьж байгаа мэт аминчлан ярьдаг билээ. 

	— Та Жан Лагорын «Хоосон сэтгэл» гэдэг зохиол уншсан уу? гэхэд нь бүхнийг мэддэг Дмитрий 

	— Жан Лагор гэдэг бол оточ Казалесын нууц нэр шүү дээ гэнэ. 

	— Лагор бол буддын шашны хүн байтал их гашуун үгтэй хүн. 

	Дмитрий адар өөд харж бодоод

	— «Чөтгөрийн дурлал» гэж муухай роман бичсэн Казот гэдэг нэг хүн бас бий гэв. 

	— Та өөрт хэрэггүй атал өдий олон юм уншдаг чинь харамсалтай байна гэж Нехаева хэлээд Климд хандаж Ростаны «Грезу гүнж» гэдэг зохиолыг магтан ярина. 

	— Энэ зохиол бол шинэ романтикийн дээж юм. Ер Ростаныг лав мөд удахгүй суут хүн гэж үзэх болно. 

	Энэ хүүхэн гагцхүү Дмитрийгээс ондоо хэн ч мэдэхгүй элбэг олон хүний, номын нэр хэлэхэд бусад нь ичиж зовох ба утга зохиолын тухай түүний яриаг бусад хүн итгэлгүй тоомсоргүй сонсоход энэ хүүхэн ичиж зовох ажгуу. Зөгнөл зохиолыг үзэж чаддаггүй Туробоев тэр хүүхний сэтгэлийн галыг унтраах гэж илт оролдон

	— Наад ярьдаг тань бэртэгчнүүдийг хямд оновчтой үзлээр цатгах гэсэн хэрэг мөн гэж ойлговол зохино. Энэ бол мохоо мулгуу эрин үеийн төгсгөл эхэлж байгаа нь тэр гэнэ. 

	Нехаева бол үнэн байдлаас урагш түрүүлсэн буюу хажуу тийш хазайсан мэт сонин хүн билээ. Энэ хүүхнийг Дмитрий хүүр оршуулах газрын манаач гэж нэрлэнэ. Энэ хүүхэн ямар нэгд цөхрөлөө бараад цонхоор үсрэн унасан ч хамаагүй болсон хүн бол уу гэж харагдана. Ялангуяа эм хүний царайгүй, бие эрхтэн нь мэдрэлгүй, ер эр хүний сэтгэлийг татах юмгүй мэт билээ. 

	Идэж уухдаа дургүй, хоол идэх гэж биеэ баалж байгаа нь наадам маяг биш ажээ. Турьгүй нарийхан хуруугаар халбага сэрээ барьж байгаа нь хүртэл эв хавгүй, талхны доторх зөөлнийг бариад гашуун бол уу, хортой бол уу? гэж бодож байх шиг харагдана. 

	Энэ хэдэн хүний дотор хамгийн боловсролтой, хамгийн ухаантай нь Нехаева мөн гэж Клим улам бүр бодох боловч таашаадаггүй байв. Харин ч Нехаева намайг ондоогоор ойлгоод Дмитрийтэй үг ярьдаг шигээ өршөөнгүй, тоомсоргүй, бага зэрэг гомдонгуй болчих вий гэж болгоомжлох ажгуу. 

	Самгин шөнө орондоо ганцаар инээж, би тэдний талархлыг ямар амархан биедээ татав гэж бодно. Гэвч түүний ойр зуурын эл хүмүүс их итгэмтгийг санахдаа, аюултай наадмаар наадаж яваагаа мэддэг хүний нэгэн адил сэрэмжээ алдсан нь үгүй ажээ. Ер эдний дунд байхад бэрх гэдгийг Клим сайтар ойлгож байв. Эдний дунд ямаршуу байх нь нөгөө эсрэг харш талын хүмүүсийн хүчнээс ихэд шалтгаалах болно гэдгийг бүрэг бараг ухаарахдаа сэтгэл алжаах удаа Климд тохиолдох ба заримдаа өөрийгөө ямар нэг үл таних ноёны зарц мэт бодох нь бий. Тийм үед Томилины хэлсэн үй түмэн сургаал үгсийн дотроос:

	«Олон юм санаж бодох нь хүний сэтгэлгийг бохирлон, сэтгэл санааг нь эвдэх ёс бий. Гэвч арвин ихийг санаж боддог хүн заримдаа маш сонин. Нэрд гарсан ялтан хэрэгтэй, дээрэмчин, шүлэгчин хүмүүсийн намтрыг аваад үзэгтүн. Ер хэтэрхий их хашир туршлага суусан хүмүүс ёс суртахуунгүй байдаг юм» гэсэн үг бодогдох ажээ. 

	Шар толгойт багшийн нь энэ үгэнд аймаар, дурламаар нэг юм байна гэж Клим боддог байв. Клим хэдийн тийм их хашир суусан мэт санагдах боловч заримдаа түүний тархинд хуралдсан тэрхүү их санал бодол өөрт нь хэрэггүй юм шиг бодогдоно. Хувийн үзэл санаа гэж нэрлэмээр бат шингэж тогтсон юм алга юм шиг санагдана. Климийн санал бодол болгон түүний санал зоригоос гадуур ер туйлын өнгөц мэт агаад сэтгэлийн нь гүнд юмыг санаж бодох ондоо хоосон зай байх шиг ажгуу. Энэ бүхнийг бодоход Климийн сэтгэл тавгүй болно. Кутузов өөрийн үзэлтэй болоод тэр үзлээ төвшнөөр номлож байхад Клим атаархана. Бас Туробоевт атаархана. Энэ залуу өөрөө юунд ч итгэхгүй атал бусдын үзэл санааг зоригтойгоор элэглэж байх ажээ. Кутузов Дмитрий хоёртой Туробоевын үг ярилцаж байхыг харахад нөгөө тэнэг, тэнхээтэй залуу хүнийг хортойгоор хөөргөж, хожим хэрэгтэй тоосгыг хэмх няц цохиулж байсан өвгөн барилгачин Климийн санаанд орно. 

	Хүн болгон алдар нэр бодно. Хүн болгон алдар олох гэж бие биеийг хажиглах тул үүнээс хэрүүл маргаан үүсэж санал зөрдөг бол уу гэж Клим итгэдэг байв. Үүнээс гадна хүний сэтгэлд учир нь эс ойлгогдох бас нэг юм байна гэж Клим харддаг байв. Хүмүүсийн дотрыг уудалж, хүнийг чухам ингэж ярих үйлдэхэд хүргэдэг тэр нэг оньсыг нь олж мэдэх сэн гэж Клим туйлын их хүсдэг байв. Энэ талаар хамгийн түрүүн Серафима Нехаеваар туршлага хийхээр Клим шийджээ. Ингэж бодсоны учир нь Нехаева бол эмэгтэй хүний намбагүй агаад түүний сэтгэлийг судалж, нээж илрүүлж болмоорын дээр тэр үес гайхагдаж байсан Бурже гэдэг хүний "Сурагч" гэдэг романы баатар Грелугийн тэнэгхэн байдалд Нехаева амархан орчихмоор санагджээ. Марина бол хүнд овор биеэрээ Климийн сонирхлыг түлхэх ба түүнд далд битүү санаа ер үгүй ажээ. Заримдаа нэг тасалгаанд хоёулхнаа үлдвэл тэр хүүхэн нүдээ бүлтийлгэж аюултай ширтэх нь ичгүүртэй өдөж байх шиг санагддаг байжээ. Нехаева бол Дмитрийн улаан нүүрэн дээр

	— Таны хэлдэг тэр хэвийн хүмүүс гэдгийг үзэж чаддаггүйг минь ойлгооч! Би ер алиа сэргэлэн хүнийг үзэн ядна. Алиа хүн аймаар тэнэг бузар явдал гаргана гэж бараг галзуу мэт хашхирч байхыг үзэхдээ Клим тэр хүүхнийг улам бүр сонирхдог билээ. 

	Хожим Нехаева бас нэг удаа

	— Ницше бол оюун хоосон хүн байсан атал эмгэнэлт рольд тоглох гэж хүчээ тас шавхаад солиорсон хүн гэж ууртайяа өгүүлжээ. 

	Уурлахад нь хацрын улаан толбууд арилж царай үнсэн саарал болж, нүдэнд нь ногоон оч бадардаг билээ. 

	Өвлийн тунгалаг нартай өдөр Самгин Нева голын эргийг даган ганц нэг алхаж, саяын лекцэд сонссон сүржин өгүүлбэрийг сэтгэлдээ тогтоон явав. Гэтэл Нехаеваг холоос олж харжээ. Нехаева уран сайхны Академийн хаалганаас гарч зам огтлон, нэгэн чулуун арслангийн дэргэд зогсоод дун цагаан цасаар хучигдсан мөрнийг ширтэж байв. Зарим газар цасан шуураад ногоовтор гүн мөс ил гарчээ. Нехаева Климтэй мэндлээд энхрий сайхан инээж, мөнөөхөн турьгүй дуугаар

	— Би үзэсгэлэн үзээд ирлээ. Зураг гэж будгаар будсан бөөн инээдэм байна. Үхмээр мангуу юмнууд их байна. Та хот орох уу? Би бас явна гэжээ. 

	Нехаева намрын тэнгэрийн өнгөт бор үстэй дээл өмсөөд хөх хэрмийн арьсаар хийсэн жигтэй малгай тавьж, мөн тийм өнгийн нударганд гар зөрүүлэн хийсэн нь содон харагдана. Явахдаа найгалзан ганхах тул хөл нийлүүлэн алхлахад эвгүй ажээ. Тунгалаг цэнхэр агаар хамрыг нь тас цоргиж буй бололтой нударгаар хамраа таглаад

	— Аж амьдрал гэдэг энэ ус мөрөнтэй адилхан болбол хүн санаа амар сууж, өөрийн тухай бодож санаж болох юм сан гэж ярив. 

	«Энэ мөсөн доогуур ус урсаж л байгаа шүү дээ!» гэж хэлэх гэснээ Клим шувуун нүүрийг харж

	— Айхтар хуучны үзэлтэй Леонтьев гэдэг хүн, Оросыг хөлдөөх хэрэгтэй гэж боддог байжээ гэсэнд хүүхэн

	— Яагаад ганцхан Оросыг гэж? Бүх дэлхийг нэг хэсэг царцааж амруулах ёстой гэв. 

	Шигтгээ адил хурц гялбалзах шинэхэн цаснаас гялбаж хүүхний нүд анивчиж байв. Шоронд ганцаар олон жил суугаад сая гарч ирсэн юм шиг аяархан ханиалгаж байгаад их л шуналтай ярина. Клим энэ хүүхэн ч онцын сонин юм ярихгүй ажээ гэж итгэсэн хүний байдлаар хариулах боловч түүний ярихыг мөн анхааралтай чагнана. Нехаева ондоо юм ярьж

	— Туробоев танд хэр санагдана? гээд өөрөө хариулсан нь, — Туробоевын байдлыг би эс ойлгоно. Юм бүхнийг тоодоггүй нэг айхтар зулбадас юм. Юм бүхнийг, өөрийгөө ч эс тооно. Хүйтэн дуугүй, Спивак хүүхэн түүнд дурладаг нь хачин юм гэв. 

	— Дурладаг юм уу? 

	— Ай даа, тэгэлгүй яах вэ. 

	Нэг хэсэг дуугүй болсноо бас л Маринийн талаар Клим та юу гэж боддог бэ? гээд мөн хариуг хүлээлгүй өөрөө ярьсан нь

	— Аз жаргал гэдгийг ухаардаг эм хүний хувьд Марина их жаргалтай явах хүн дээ. Олон юманд хайртай. Эцэстээ нохой муурыг хүртэл намайг хайрладаг шигээ хайрлах хүн байгаа юм. Ийм л нэг цатгалан орос хүүхэн дээ. Би бол өөрийгөө орос гэж боддоггүй. Петербургийн хүүхэн гэж бодно. Москвад өөрийн бие эзгүй болох мэт санагдана. Ер би Оросын тухай бага мэдэх тул учрыг нь эс ойлгоно. Миний бодоход хэнд ч хэрэггүй, өөрсдөдөө ч хэрэггүй тийм хүмүүсийн суудаг орон юм шиг санагддаг юм. Харин франц, англи хүмүүс бол энэ дэлхийд хэрэгтэй улс юм. Би хэдийгээр Герман хүнд дургүй боловч германчууд ч мөн тийм гэжээ. 

	Нехаева уйгагүй олныг ярих ба хачин хачин санал гаргаж хэлэхэд нь Климийн сэтгэл эвгүй болж байв. Гэвч тийнхүү санаанд оромгүй илэн далангүй ярихыг нь энгийн цайлган сэтгэл мөн гэж бодсонгүй тул үг хэлэхдээ биеэ цэнэсээр байжээ. Нева голын нэг гуанзанд орж цай ууя гэв. Ресторанд ороод Климийн мэдэх бүх хүүхнүүдээс биеэ сул чөлөөтэй авч байх нь үзэгдэнэ. 

	— Би таныг дайлъя! гээд кофе цай, хатуу дарс, нарийн боов захиж, дээлээ яран суув. Дээлээ ярахад нь Климийн үнэрлэж үзээгүй үнэртэн хүжис анхилна. Тэд цонхон дор суусан тул цан цохисон цонхон доогуур хүний бараан дүрс тасралтгүй цувна. Нехаева амттай нарийн боов хулганын адил шүдээр хазлах зуур

	— Орост чухал юм үл ярилцана. Хэрэгтэй ном л уншина. Хийвэл зохих ажил үйлс үл эрхэлнэ. Эрхлэвч өөрсдийн тул биш зөвхөн хүнд харуулахын тул үйлдэнэ гэж ярихад нь Клим

	— Та зөв хэлэв. Хүний санаанаас зохиомол юм маш их байна. Хүн бүхэн нэг нэгийгээ шалгана гэв. 

	— Кутузов бол бараг бэлэн болсон дуурийн дуучин атал улс төрийн эдийн засаг судална. Танай ах ч гэсэн магад ихийг мэддэг байтлаа, та намайг уучлаарай, харанхуй хүн юм гэв. 

	— Энэ ч зөв! гэж Клим хэлэхдээ одоо үг зөрж эхлэх цаг болжээ гэж боджээ. Гэтэл Нехаева гэнэт алжаасан мэт, даарч хөрсөн хацар дээр нь зөвхөн ягаан толбо үлджээ. Нүд нь бүдэг уйтгартай болж, хүн гагцхүү Парист сэтгэл амар аж төрж болно. Би энэ өвөл Швейцарт өвөлжих ёстой байтал зөвхөн бага шиг өв хөрөнгөний тухай гунигт хэргээр ийш, Петербург ирэх хэрэгтэй болсон юм гэж их л бодлогошронгуй ярив. Амтат боовыг цөмийг идэж, хоёр жүнз хатуу дарс уугаад кофе цайгаа бас дуустал ууж, маш түргэнээ загалмайлан наманчлах нь бараг харагдсангүй өнгөрчээ.

	— Хоёр гурван долоо хоногоос би эндээс лав явах биз гэж бээлийгээ хийж, уруулаа зуугаад санаа алдаж

	— Бүрмөсөн ч явж магадгүй гэжээ. 

	Гадаа гараад

	— Та Метерлинк гэдэг зохиолчийг мэдэх үү? «Тетажилийн үхсэн нь», «Сохор хүмүүс» гэдэг зохиолыг та заавал уншаарай. Тэр их залуу хүн байтал гайхалтай гүнзгий боддог хүн шүү... гэв. 

	Явган зам дээр гэнэт зогсоод гар сунгаж

	— Баяртай, манайд очиж байгаарай... гэжээ. 

	Гэрээ зааж өгөөд чарганд суутал бээрсэн морьд ухасхийж Нехаева золтой чарганы аравч давж сугаран хоцорсонгүй. Клим бас зөөврийн чарганд сууж, түүний танил хүмүүсээс огт ондоо тэр хүүхнийг бодож найгалзан явав. Нехаева хүүхэн Лидатай адил төстэй мэт агшин зуур бодогдтол Клим ингэж бодох зохисгүй гэж санаад даруй мартаж

	— Учрыг олоогүй юм бодвол алдаа гаргадаг юм гэж хойд эцэг Варавкийн яншдаг үг санаанд нь оржээ. 

	Варавка энэ үгийг охиндоо хэлсэн билээ. 

	Нехаеватай уулзсан явдал тэр хүүхний хувьд аятай юм мэдэгдсэнгүй, харин Нехаева ресторанд ороод тэнд үргэлж байдаг хүн шиг маш сул чөлөөтэй байсныг Клим онц гайхжээ. 

	Клим Самгин Нехаева хүүхнийд очих өдөр болхи хотын дээгүүр цас учиргүй их лавсан орж байжээ. Ер бусын том ширхэгтэй цас эгц дээрээс унах нь нойтон цаасны өөдөс орж байгаа адил харагдана. 

	Нехаева нэгэн байшингийн урт гудмын хамгийн мухрын хаалганд тавилтай байранд суудаг ажээ. Байшингийн гудмын цонхыг хагас таглан нэг шүүгээ тавьсан тул харанхуйвтар агаад гудмын цонх цаад байшингийн хүрэн гялгар туургатай бараг наалдсан мэт харагдах ба байшин цонх хоёрын завсраар үнс адил саарал цас лавсан унаж байв. 

	«Ямар бохир ноохойд суудаг юм» гэж Клим бодож байжээ. Гэтэл зочдыг хүлээх бүдэгхэн гэгээтэй жижигхэн өрөөнд хувцсаа тайлаад нэгэн тасалгаанд ортол сая гадаа цасан хуйларч, тэнгэр газар харагдахгүй байсныг хэдийн мартжээ. Тасалгааг үдшийн бүдэг туяаны өнгөтэй дорно дахины эдээр чимэглэж, ягаан өнгийн бүрхүүлтэй дэнлүү хурц гэрэлтүүлжээ. Ширээн дээр, дэртэй сандал дээр олон боть франц ном тарааж хаясан нь нэг жигтэй ургамлын навч адил харагдана. Нехаева алтан хатгамал гэрийн дээл өмсөж, өргөн ногоон бүс бүсэлжээ. Климтэй мэндлээд сандарсан мэт

	— Уучлаарай, би гэрийн хувцастай байна гэв. 

	— Танайх сайхан байна гэж Климийн хэлэхэд

	— Таны сэтгэлд таалагдаж байна уу? гэжээ. 

	Нехаева спиртийн тулга яаран асааж, дээр нь чамин хэлбэртэй гуулин данх тавиад

	— Халуун тогоо буцлахыг хүлээх зовлонтой гэж ярив. 

	Ширээний доогуур шалан дээр унасан олон номыг ногоон савхин маахайтай хөлөөрөө хайр найргүй зайлуулж, ширээн дээр байсан юмсыг бараан хөшиг унжуулсан цонхон тийш, ширээний буланд зайчлан хураав. Энэ бүхнийг тун ч шалмаг хийж байв. Клим дэртэй зөөлөн сандалд суув. Тасалгааны буланд нэхмэл даавуу унжуулж, тасалгааны гуравны нэгийг хятад хөшгөөр тусгаарласны цаана орны булан цухуйна. Орны хөлийн 

	 

	цонхны наагуур газар дэвссэний ижил бүдэг улаан өнгийн хивс дүүжилжээ. Дулаан тасалгаанд үнэртэн хүжис айхтар анхилж байв. 

	— Би хурц өнгө, чанга хөгжим, шулуун шугамд дургүй юм. Энэ бүхэн бол хэтэрхий бодит хуурмаг байдаг юм гэж Нехаева ярьж байв. 

	Энэ хүүхний болхи маягаар хөдлөхөд дээлийн нь ханцуй далавч адил дэрвэж байх нь үзэгдэнэ. Юмыг тэмтрэн үзэх нь Томилины таамаг гарыг санагдуулах ба Лида шиг олон ааштай аялгуугаар ярина. Лида арван гурав дөрөвтэй байхдаа тиймэрхүү ярьдаг байжээ. Энэ хүүхэн ямар нэгээс ичиж, сандарч мэгдсэн байдалтай үзэгдэнэ. Гэрийн дээлийг сольж амжаагүй тул энгэр заам нь ярагдаад эгмийн яс ил харагдах бөгөөд хөхний нь арьс дэнлүүний гэрэлд жигтэй ондоо өнгөтэй харагдах ажээ. 

	Клим цай уух зуур хүний сэтгэлийн гүнд мөнх нуугдан явдаг үнэнийг олж сонсов. Энэ бүхэн нь гаднаас алдаа эндэгдэл, бүтэмжгүй, зориггүй явдал, шилдэг хүмүүсийн сэтгэлдээ агуулан явдаг ертөнцийн туйлын гоо сайхныг илрүүлэх гэсэн хөөрхийлөлтэй оролдлого төдийгөөр илэрдэг ажээ. Нехаева

	— Би нэг юм мартжээ гэж зөөлөн сандлаас үсрэн босож, бяцхан шүүгээ уудлан архи дарс, чихэр, амтат боорцог гаргаж ширээнээ өрж, ширээ тохойлдон бяцхан гараа ил гаргаж суугаад

	— Аж төрөх гэдэг ашиггүй юм гэж та боддог уу? гэжээ. Климийн инээд хүрэвч биеэ барьж томоотой янзаар

	— Заримдаа ингэж бодоод сэтгэл их хөдөлдөг гээд Нехаевагийн нүд сэргэж ирэхийг мэдээд

	— Өглөө сэрээд дэмий сэрэв гэж бодох удаа ч байдаг юм гэв. 

	Нехаева толгой дохиод

	— Та лав тэгж боддог биз. Хүн бүхэн орилж бархирч байхад таны ямагт дуугүй томоотой төв төвшин инээмсэглэн суудаг байдлаас чинь мэдсэн юм. Тэгээд юу гэж боддог вэ? гээд гараа элгэндээ зөрүүлэн ёрдгор мөрөө барьж, жигших мэт ярьсан нь

	— Ард түмэн, ажилчин анги, социализм, Бебель гэж их ярих болжээ. Би Бебелийн «Эмэгтэй хүн» гэдэг зохиолыг уншсан юм. Ай тэнгэр, яасан уйтгартай гэж санана! Парис Женевт би тэр социалистуудтай уулздаг байлаа. Тэд зориуд хүнээс зайдуу сууна. Тэднийг харахад хийдийн лам нартай адилхан бас бялангачилж чадна. Тэд их, бага хэмжээгээр Кутузовтой адилхан улс. Гэхдээ Кутузов шиг хүмүүсийг инээдтэйгээр өршөөн үзэх нь үгүй. Кутузов бол тийм чиг тэнэг хүн биш, хүний ярьсан бүхнийг үнэн сэтгэлээс итгэж байх шиг атал Кутузов мэтийн хүмүүс ард түмэн, үй түмэн, жолоодогч ийм үгийг бүрэг бараг ухаардаг нь бүр аюултай юм гэжээ. 

	Ингэж ярихдаа бие нь чичирч гар нь өөрийн мэдэлгүй гулган буужээ. Урт шилбэтэй цэцэг адил бяцхан жүнз дэнлүүний гэрэлд өргөж, хортой ногоон хатуу дарсыг сонирхон харж байгаад балгатал хахаж цацаад хамаг бие нь салганан алчуураар амаа таглав. Клим жүнзтэй архийг аяархан нясалж

	— Энэ танд зохихгүй юм байна гэсэнд Нехаева толгой сэгсрээд хүндээр амьсгаа авч, Верлен хэрхэн «ногоон дагина» гэдэг агийн архинд хордож үхсэн тухай үгээ зөөж байгаад ярив. 

	— Дурлал үхэл энэ хоёрт бидний аж байдлын хамаг аймшигтай бодол санаа нуугдаж байдаг. Хүн бүхэн ер Кутузов мэтийнхэн ч ялгаагүй элдэв дэмий юмаар сэтгэлээ хуурах гэж бүтэлгүйгээр оролдох ажээ гэж ярив. Клим

	— Энэрэн хайрлах ёс дэмий гэж үү? гээд энэ хүүхэн хайр дурлалын тухай юу гэж ярьдаг юм бол гэж дотроо хүлээж байв. Тэр сүг сүүдэр адил болчихсон хүүхэн дурлалын тухай ярихыг сонсоно гэдэг лав инээдтэй байсан буй заа. Гэтэл Нехаева энэрэх ёсыг «Хүн болгоныг цатгалан байлгах гэсэн бэртэгчин мөрөөдөл», «Мальтусын нуталсан үл биелэгдэх мөрөөдөл» гэж нэрлээд үхлийн тухай ярьжээ. Эхлээд шашны номлол маягтай, тэр ч байтугай үхсэн хүний бодийг хөтлөх мөргөлийн уншлагаас хэдэн шад шүлэг уншиж байгаад ярихад нь тэрхүү гунигт шүлгийн үгс их л бүрэгхэн сонстож байжээ. Клим нүднийхээ шилийг авч илгийн өөдсөөр арчиж суухдаа энэ хүүхэн эмгэн хүн шиг ярьж байна даа гэж бодож байв. Ингэж суухад их л уйтгартай байгаагаа хүүхэнд мэдэгдэхгүй сэн гэхдээ Клим уруу харж сууна. Энэ байдлыг нь гадарласан буюу ер өөрөө ядрав уу, хүүхний дуу улам сулхан болжээ. Клим нүднийхээ шилийг арчаад зүүх гэтэл чадсангүй, гар нь өөрийн мэдэлгүй сул унжина. 

	— Үгүй, та бодогтун! гэж хүүхэн хэлэхдээ Климийн дээрээс тонгойж, ясан хэлхээ хуруутай гараа дээр өргөжээ. Нүд нь жигтэй том болж, царай байдал нь урьдынхаасаа хурц харагдана. Клим сандлын түшлэгийг налж, түүний шивгэнэх мэт аяархан ярихыг чагнан суув. 

	Хүн анхандаа биеэ арчилж чадахгүй, үг хэл, ухаан бодол гэж байхгүй балчир хүүхэд болж төрдөг нь энэ ертөнцийн ямар нэг далдын хүчин юм. Тэгээд идэр насандаа хамаг сэтгэл санаа нь яс махандаа хүртэл хордож, биеийнхээ зовлонт шуналыг зүгээр хөндлөнгөөс харж суухаас цааш гарч чадахгүй болдог байна. Гэтэл нөгөө хүн өтлөөд элдэв өвчин эмгэгт баригдаж, хүний нүдний булай болох боловч бас л хайр сэтгэлийг хэвээр хүсэж, өнгөрсөн явдлаа санаж, агшин зуур засдаг хуурмагаар гялалзан үзэгдэх аз жаргалыг санаж, амсаж өнгөрүүлсэн гашуун зовлонгоо мартъя гэсэн ч мартаж болохгүй, бас идэр залуусын баясгалант явдалд атаархаж олон жил зовно. Эцэст нөгөө хүн маань харин хүн болж төрснийхөө хэргийг ингэж зовлонгоор төлөөд энэ дэлхийгээс өршөөл хайргүйгээр үхэж тонилох ажээ. Ингэхэд хүн болж төрсний ямар утга, ашиг байна? Бидний нөгөө сэтгэл гэж нэрлэдэг хачин юм хаашаа алга болчхов оо? гэж хүүхэн ярив. 

	Нехаева ингэж ярихдаа шивгэнэсэн нь үгүй. Дуу нь нэлээн өндөр, бадрангуй хорслоор дүүрэн байв. Царай нь жигтэй ондоо хувираад Андерсены үлгэрт гардаг төлөгчийн зурагтай адилхан харагдана. Нүд нь хуурай гялалзан царай нь улбалзаад харцанд нь өшөө хорслын сэтгэлэг шатаж байх шиг санагдана. Клим толгой гудайлгаж, энэ жигтэй амьтан одоо нөгөө Сомов отчийн солиотой эхнэр шиг «Үгүй, үгүй, үгүй!» гэж хашхирах нь бол уу гэж бодож суужээ. 

	Клим Самгин дурлал, үхлийн тухай ном шүлэг уншихдаа ингэж сэтгэл хөдөлсөн нь үгүй. Гэтэл бяцхан биетэй, бараг зэмдэг бүсгүйн хорсон ярих үгийг дуулаад үхэл, дурлалын тухай санаа бодол сэтгэлийг нь эзэмдэн, зүрх рүү нь, толгой руу нь чанга цохиод авах шиг болжээ. Энэ бүхэн түүний сэтгэлийн дотор утаа манан шиг бүрэлзэнэ. Нехаева хүүхний үг яриа сэтгэлд нь орохгүй болж, яагаад чухамхүү энэ хавтгай цээжтэй, осолтой өвчинтэй үзэмжгүй хүүхэн тийм аймаар бодол санаанд дарагдан явдаг вэ? гэж боджээ. Үүнд нэг муухай шударга бус юм байх шиг санагдана. Бие сэтгэлийн хувьд ийм өвчтэй болсон энэ хүнийг өрөвдөн хайрлах сэтгэл төрнө. Клим ер хүнийг хайрлах гэдгийг муу мэддэг бөгөөд энэ удаа анх хүнийг айхтар хайрлах сэтгэл төржээ. 

	Клим цэцэг шиг жүнзний нарийхан шилбэнээс чимхэж, сүүрс алдаж

	— Ийм юм бодож явна гэдэг танд их хэцүү байна даа... гэсэнд

	— Танд ч гэсэн ямар вэ дээ? гэж хүүхэн хэлэхдээ асуусан биш, гуйсан мэт өгүүлжээ. Царай нь цайраад, аятайхан болох шиг болов. Клим ямар нэг энхрий үг олж хэлэх гэтэл жүнзний ишийг хуга чимхжээ. Хүүхэн ухасхийн босож хажууд нь очоод

	— Та гараа эсгэчхэв үү? гэж чанга асуув. Клим

	— Жаахан эсгэчихлээ гэж гэмшсэн мэт хэлээд алчуураа гаргаж хуруугаа ороов. Нехаева жигтэй халуун гараар алгыг илж, тал өгч

	— Та юмыг яасан айхтар лав гүн боддог хүн бэ! гэв. 

	Нехаева тасалгаа дотуур гүйж, нэг нусны алчуур урж эсгэсэн газарт нь айхтар хорсгодог юм хийж боогоод

	— Дарс уугтун! гээд өөртөө бас хундагалаад ширээнээ суув. 

	Манай хоёр бие биеийг харсангүй хэсэг дуугүй суув. Ингэж дуугүй суух эвгүй, энэ хүүхнээр бас юм яриулах юм сан гэж Клим бодоод

	— Та Шопенгауэрын зохиолд дуртай юу? гэв. 

	— Би уншсан юм. Гэвч хэтэрхий нүцгэн үгс миний сэтгэлд ордоггүй юм. «Сургамжлан хэлсэн санаа бүхэн хуурамч байдаг» гэж Тютчевын хэлснийг санагтун. Тэр бүдүүлэг, хортой германаас надад Метерлинка арай илүү гүн ухааныг санагдуулдаг юм. Энгийн хэлсэн үгнээс аялуулж дуулсан үг илүү гүн утга төгөлдөр байдаг юм. Хамгийн агуу урлаг бол хөгжим мөн гэдгийг зөвшөөрөгтүн. Хөгжим бол хүний сэтгэлийн гүнд нэвтрэн орж чадна гээд Нехаева дэнлүүний гэрлийг тод болгов. Тасалгааны дотор давчуу, юм бүхэн, Нехаева өөрөө ч Климийг шахаж байх шиг санагдана. Клим толгой дохиж

	— Метерлинка бол энэрэн өрөвдөхийн сургаалаас харш хүн биш, үүнийг магадгүй Шопенгауэрээс ч авсан байж болно. Гэвч үхэх тавилантай хүнд энэрэл яагаад хэрэгтэй гэж? гэв. 

	Клим хүүхний толгой дээгүүр бүдэг ягаан гэгээг харж «Энэ хүүхэн яагаад дэнлүүний гэгээг тод болгов?» гэж бодов. Нехаева тонгойж ширээний доогуур хэвтсэн шар номуудыг хөлөөр этэж гаргах зуур ширээн дороос

	— Бид бол их харгис хатуу орчинд аж төрж байгаа болохоор жигших талаар ч, хайрлах талаар ч ер юм бүхэнд хатуу харгис байх эрхтэй улс юм гэв. 

	Самгины туслахаас өмнө ширээн дороос нэг ном арайхийн олж гаргаад,

	— Та үүнийг сонс л доо... гээд

	Нэгэн шүлэг үйл үгийг нь сунжруулан дуудаж байгаад аяархан уншина. Санамсаргүй газраар тасалж, нүцгэн гараараа дохиж байгаад их л хичээнгүйлэн уншиж байв. Уг шүлэг нэн хөгжилтэй сонсогдох боловч санаа нь үл ойлгогдоно. Тэр шүлэгт нүдэндээ алтан татуургатай нэгэн хүүхэн, түүний гурван сохор эгчийн тухай өгүүлжээ. 

	 

	Хүслийнхээ хязгаарт удаан байдагт минь

	Хүлцэж намайгаа хайрлаарай... 

	 

	гэсэн хоёр мөр уриалж буюу дохио өгч байгаа мэт бүрэг бараг ойлгогдох ажгуу. Учрыг асуух мэт хүүхнийг харвал тэр шүлгээ уншсаар байна. Баруун гараа хийд сарвалзуулахад нь бүдэгхэн гэгээнд биегүй юм шиг харагдана. Нехаева нүүрээ, элгээ, дал мөрөө барилан үзэх нь наманчилж байгаа юм уу, өөрийгөө байна гэж итгүүлж байх шиг санагдах ажгуу. 

	Хатуу дарс, үнэртэй ус, гунигт шүлэг энэ гуравт Климийн толгой эргэж байв. Климийн дотор урьд урьдынхаас ондоо уйтгар аажмаар төрж, юм бүхэн өнгөгүй харагдан, хөдлөх ч дургүй, чагнах ч дургүй, бодох ч дургүй хүрэх ажээ. Клим юу ч бодсонгүй, хүүхний унших шүлгийн үгс хэрхэн хүнд дүнсгэр бодол болж толгойд нь замхарч байхыг чагнан суужээ. 

	Нехаева уншиж дуусаад номоо сандал дээр чулуудаж, салганасан гараар өөртөө бас нэг дарс хундагалав. Клим духаа арчиж, сая нойрноос сэрсэн хүн мэт ийш тийш харна. Хэдий уянгалаг авч ойлгомж муутай энэ шүлгийг хүний хэлээр тийм удаан чагнаж дийлэх бол уу гэж Клим хачирхан бодож байв. Нехаева

	— Верлен Верлен гэж хоёр дахин сүүрс алдаж, — Энэ хүн бол тэнгэрийн унасан элч дээ... гээд ер бусын хөнгөнөөр босож зөөлөн сандал дээр хэвтжээ. Клим

	— Та ядрав уу? гэж босож харвал хүүхний царай үнсэн саарал болж, санчигт нь нөгөө улаан толбууд харагдаж байжээ. 

	— Танд талархъя. Энэ үдэш гайхамшигтай сайхан болов. Та битгий босож үзээрэй... гэж Клим яаран өгүүлжээ. 

	Нехаева халуу дүүгсэн ясан гараар Климийн гарыг чанга атгаж

	— Мөд ирээрэй. Би тун удахгүй яваад өгнө шүү гээд нөгөө сул гараараа ном өгч

	— Та энэ номыг уншаарай гэжээ. 

	Гадаа цасан улам лавсан унаж, амьсгаа авахад ч бэрх ажээ. Хотын байшингууд цагаан манан дунд үзэгдэхгүй болж, чимээ имээ ч алга. Зузаан цасанд булагдсан дэнлүүний дор гурвалжин гэгээ тусна. Клим пальтоны захыг босгож халаасандаа гараа хийгээд энэ үдшийн явдлыг цэгнэн бодож, сэвсгэр цасан дундуур яаралгүй алхаж байв. Нүүрэн дээр нь унасан цас даруй хайлж ус болно. Клим хэзээ ч мартмааргүй аймаар зүүд зүүдэлсэн мэт сэтгэл хүнд дүнсгэр явахдаа дээд уруулд хайлсан цасны дуслыг ууртайяа үлээнэ. Түүний нүдний өмнө цасан дунд хөгшин мэрэгчний салга царай харагдана. Түүнийг харахгүй сэн гэж нүдээ аньтал улам тод болоод нүдээрээ ямар нэгэн юм нэхэж байх шиг санагджээ. Гэвч Клим шинэхэн цасанд сэтгэл сэргэж бас биеэ өмөөрч сүрхий сурсан тул тэр даруй ондоо харш бодол төрөв. Саяын хүүхний гадаад байдал нь түүний хэлэх үг, уншсан шүлгээс их л зөрөөтэй мэт санагджээ. Тэр хөөрхийлөлтэй биедээ бусдын сэтгэлийг агуулан явдаг бол уу гэж бодож болмоор ажээ. Нехаева ер их хатуу дарс уудаг, дотроо архитай чихэр их иддэг юм байна гэж бодов. 

	«Зайлуул өвчтэй юм, үхлийн тухай боддог, ярьдаг нь зүйд нийцнэ. Харин аж байдлын зорилго мэтийн тухайд бол энэ нь түүний бодох санаа биш. Тийм санаа бодлыг эрүүл хүмүүс, жишээлбэл Кутузов, Томилин мэтийн хүмүүс бодох ёстой». 

	Кутузовын уйтгартай үгсийг санаж «Кутузов мэтийн хүмүүс гэж муугүй хэлсэн шүү» гэж Клим бодов. 

	Клим гэртээ дөхөж ирээд Нехаевагийн хувьд хийх туршилт ингээд дуусжээ. Түүний сэтгэлийн дотор хөдөлдөг оньс бол өвчин юм байна. Үхлээс айдаг хүний хэнээтэй үгийг сонсож сууна гэдэг утгагүй юм гэж боджээ. 

	«Чухмыг хэлбэл юм бүхэн ер их амархан байна шүү». 

	Шөнө нөгөө Метерлинкийн «Сохор» гэдэг зохиолыг уншжээ. Уг жүжгийн үйл явдалгүй, нэг аялгуутай үгс толгойг нь мансууруулж, яльгүй уйтгар гуниг төрүүлэх авч Клим уг жүжгийн гол санааг олж мэдсэнгүй тул номыг шалан дээр хаяж унтах гэсэн атал нойр нь эс хүрчээ. Нехаева хүүхэн дахин бодогдох авч түүний тухай их хөнгөнөөр бодов. Хүмүүс хайр дурлалын талаар харгис хатуу байх эрхтэй юм гэж хэлснийг санаад «Энэ ер юу гэсэн үг?» гэж бодтол, «Ер нь энэ хүүхэнд хайр сэтгэлээ өгөх хүн байх бол уу даа?» гэж бодов. 

	Клим ядарсан нүдээ нээвэл харанхуй тасалгааны дотор тунгалаг бор сүүдэр харагдах бөгөөд түүний дунд үс гэзгээ чихийг даруулан, гөлийтөл самнасан, шувуун толгой шиг царайтай Нехаева хүүхэн нүдэнд нь тусна. 

	Харанхуй тасалгааны сүүдэр намрын үүл бараан усан дээр тольдох адил намуухан ялгарна. Тэр сүүдэр үнэхээр хөдөлж байх шиг санагдан, гүн уйтгар төрүүлнэ. Энэ дүрс унтах, бодоход нь саад болно. Харанхуйн дунд ямар нэгэн алсын цуурай юм уу, хийл хөгжмийн бүдэгхэн эгшиг мэт нэгэн жигд өнгийн чимээ сонсогдоно. Цонхны харанхуй шил аажмаар хөхрөөд хорголжин өнгөтэй болж байв. 

	Клим маргааш нь үд өнгөрсөн хойно сэржээ. Сэрэхдээ, өчигдөр авсан бил үү, алдсан бил үү? гэж учраа олохгүй болсон хүн мэт болжээ. Урьд өөрийн тухай хялбархан боддог байсан бол одоо юм бодоход хүнд бэрх мэг санагдах ажгуу. Юу бодож санаж байгаагаа ч мэдэхгүй мангуу дүлий болсон юм шиг өөртөө зэвүү хүрч байжээ. Түүний сэтгэлд нөгөө «Сохор хүмүүсийн» ярих хачин үг шүлэг, Нехаева хүүхний зулгуйгаар хорсон шивгэнэх үгс эмх замбараагүй хутгалдан дүнгэнэж байв. Клим босож хувцаслаад шалан дээр хэвтсэн номыг ууртайяа авч босоогоор нэг хуудас уншин үзсэнээ орон дээр чулуудаад дал мөрөө хавчив. 

	Клим өрөөнөөс гарахгүй гэж шийдэж байтал зарц хүүхэн ирж цай өгөөд шал зүлгэдэг хүн ирнэ гэжээ. Клим номоо барьсаар ахынхаа өрөөнд оров. Дмитрий эзгүй, оюутны хувцастай Туробоев цонхон дээр зогсоод цонхны шилийг хуруугаар бөмбөр мэт цохиж, тэнгэрт өтгөн хар утаа залхуутайгаар мөлхөхийг ширтэж байв. Климтэй гар бариад

	— Түймэр гарчээ гэж хэлэхдээ урьдын адил тоомсоргүй сулхан өгүүлжээ. 

	Гүн цасанд дарагдсан өндөр нам байшингуудын нэгний дээврээс шингэн саарал утаа суунаглаж байв. Мөн тэр утаа адил саарал хувцастай, гуулин малгайтай хүмүүс, гүнзгий цасан дундуур арайхан туучиж байх нь үзэгдэнэ. 

	Энэ зураг байдлыг харахад бүр ч уйтгартай харагдана. 

	— Шатах дургүй байна шүү гэж Туробоев хэлээд цонхноос холдов. Туробоев ард нь ирээд

	— Метерлинкийн ном уу... гэж аяархан хэлэхийг сонсоод Клим энэ үл бүтэх амьтныг давж дайрмаар дур нь хүрч эгдүүтэй хурц үг олж хэлэх гэтэл тийм үг санагдсангүй. 

	— Шал дэмий юм! гэжээ. Туробоев уурласан ч үгүй, Климийн хажууд ирж чимээ чагнаснаа хайхрамжгүйгээр

	— Яагаад шал дэмий гэж? Ахлах насны хүүхдийг сургадаг ёгт үг адил маш уран хэлсэн юм билээ. Сохор гэдэг нь хүнээр хөтлүүлэн явдаг, одоогийн хүн төрөлтнийг хэлжээ. Оюун ухаан. шашин шүтлэг ч гэж ойлгож болох л юм даа. Гэвч би дуусан уншаагүй юм гэж ярив. 

	Клим би энэ шийний утгыг яагаад эс ойлгоно гэж өөртөө хорсож байв. Туробоев сандалд сууж тамхиа асааснаа тэр даруй үнсний саванд нитгэрч орхиод

	— Нехаева таныг ингэж гэгээрүүлж байгаа хэрэг үү? Намайг хөгжүүлэх гэж бас оролдсон юм аа... гэж нөгөө номын хуудсыг бодлогошронгуй эргүүлэх зуур, — Ер нь хурц юманд дуртай хүн юм. Бодвол өөрийн уураг тархийг зүүний жинтүү гэж боддог биз. Тийм жинтүү дотор дүүрэн элс чихсэн байдгийг мэдэх үү? гэв. Клим нэг юм хэлэх гээд

	— Ном их үзсэн хүн юм гэсэнд Туробоев, аяархнаар

	— Намрын ялаа даа... гэжээ. 

	Дээд давхарт лав сандлын хөлөөр бол уу, ямар нэг хүнд юмаар гурвантаа тогших чимээ гарсанд Туробоев босож эзгүй хоосныг харах адил Климийг хараад гарч одсонд Клим цонхны дэргэд зоогдсон мэт хоцров. Клим нөгөө байшингийн дээр гал унтрааж буй улс цас дэвслэн улам өтгөн саарал утаа баагиулж байхыг харж, «Мань эр лав Спивак хүүхэн дээр орохоор явлаа. Цаадах нь тогшсон биз» гэж бодов. 

	«Туробоев, өөрөө намрын ялаа даа» гэж бодож зогстол Марина хаалга тогшсонгүй орж ирээд

	— Цай уухгүй юу? гэхэд нь Клим

	— Баярлалаа гэв. Марина Климийг ууртай мэт хараад

	— Ах чинь хаачсан бэ? гэв. 

	— Мэдэхгүй. 

	Марина гарах гэснээ үүдэн дээрээс эргэж Самгины хажууд ирж

	— Дмитрий гэртээ ирж хоноогүй шүү гэж ширүүхэн хэлэхэд нь Клим инээмсэглэж

	— Залуу хүнд тийм явдал байдаг гэсэнд Маринагийн царай час улайж

	— Та булай юм ярих нь уу? Дмитрий ажилчдад хичээл заадгийг та мэднэ шүү дээ... гэж үгээ гүйцэд хэлсэнгүй гарч оджээ. Түүний үгний аялгуунд зэвүү нь хүрсэн Клим би Дмитрийн асрагч биш шүү гэж хэлэх гээд амжсангүй ажээ. Клим тасалгааны дотуур алхлан

	— Тэнэг! Бүдүүлэг амьтан бэ? гэж ундууцна. 

	Нэг өдөр Клим хоолны өрөөнд ортол Марина өөрийн өрөөнд Кутузовын өөдөөс харж зогсоод нэг гарын алгыг нөгөө гарын нударгаар дэлдэж байгаад тэр сахалт оюутны улаан нүүр өөд

	— Би чинь эм хүн шүү дээ! Эм хүн! гэж хэлж байсан нэг явдал Климийн санаанд оров. 

	Анх харахад гайхсан буюу гомдсон мэт тийнхүү чанга хашхирч байх шиг санагджээ. Марина цааш харж зогссон тул нүүр нь харагдахгүй байжээ. Гэтэл хормын хэртэй болоод Марина шал дэвсэж, тийм чиг чанга биш боловч ер чихэнд хадам дуугаар улайран

	— Та ойлгож байна уу? Тэр чинь өөрийн замтай хүн! Эрдэмтэн профессор болох хүн шүү! гэхэд нь Кутузов

	— Битгий бархирагтун гэж байх нь сонсогджээ. 

	Кутузов Маринаас өндөр тул бор нүдээ үзүүрлэн тэр хүүхнийг ихэд шохоорхон харж буй нь илхэн харагдаж байжээ. Өрөөсөн гараар сахлаа илж, нөгөө гараа унжуулсан нь тамхины утаа савсаж байв. Марина улам ч уурлаж, царай нь бараан болоод

	— Энгийн цагаан сэтгэлтэй шударга хүн боловч зориг шийдвэргүй хүн юм... гэж хашхиртал Кутузов

	— Ай харла, би таны банзлыг түлэв гэж дуу алдаж хөндийрөн зогссонд Марина эргэж Климийг хараад хоолны өрөө рүү орж билээ. Тэгэхэд Маринагийн нүүр саяынх шиг хүрэн улаан харагдсан байжээ. 

	Клим ер ахынхаа аж төрлийг сонирхдоггүй атал тэр явдлаас хойш Дмитрийг ажиглан явах болжээ. Дмитрий Кутузовын нөлөөнд орж, тэр хүний ашиг зорилгод бараг гутамшигтайгаар зүтгэдэг ажээ гэж Клим даруй мэджээ. Клим нэг өдөр энэ тухайгаа Дмитрийд ахан дүүгийн ёсоор чадахын хэрээр төвшин хэлсэнд ах нь хонин шар нүдээ гайхсан мэт их болгож инээгээд

	— За чи чинь галзуурав уу? гэснээ Климийн өвдгийг алгадаж, — Ямар ч гэсэн чамд баярлав. Гайхал чи сайхан үг хэлж байна шүү! гэжээ. 

	Гэвч Дмитрийн гайхаж, инээж маяглаж байгаа нь тэнэг юм шиг санагдаад Клим цааш нь юм ярьсангүй ажээ. Ахын нь ширээн дээр нууц товхимол байхыг Клим хоёр ч удаа олж харсан бөгөөд нэг нь «Ажилчин хүний мэдэж санаж явбал зохих зүйл», нөгөө нь «Торгуулийн тухай» гэсэн товхимол байжээ. Тэр хоёр ном хоёулаа халтартан үнгэгдсэн агаад үсгийн дээр хар хар толбо дуссан нь хурууны хуар адил авай. 

	«Дмитрий ажилчидтай зууралдсан нь илт байна. Хэрэв баригдах юм бол нэг гэрт толгой холбож суугаа дүү нь болох надад ч хамаатай болох вий...» гэж Клим боддог байв. 

	Ингэж сэтгэл түгшиж, тасалгааны дотуур нааш цааш түргэн түргэн алхлахад нь тасалгааны цонх баруун зүүн талд нь ээлжлэн гарах шиг болж байжээ. 

	Климтэй тохиолдсон хүмүүсийн дотроос тээрэмчний хөвгүүн л төгс байдлаараа хамгийн онцгой сэтгэгдэл төрүүлдэг байжээ. Энэ хүн санаснаас тийм хүн байжээ гэж бодмоор илүү дутуу зан байхгүй. Түүний бүдүүн гүжир үг яриа, хүнд маягийн дохилт зангалт, өршөөнгүй цайлган инээвхийлэл, яруу сайхан хоолой энэ бүхэн нь машинд түүний эд ангиуд чухал хэрэгтэйн адил цөм таарч зохисон хүн билээ. Клим энэ талаар:

	 

	Бух тэргэнд боловч гоо үзэсгэлэн бий

	 

	гэсэн залуу боловч нэрд гарсан нэг шүлэгчийн мөрийг санаж явдаг байв. 

	Гэвч Кутузовын сургаал улам гүжир гүдэсхэн болсоор авай. Кутузов бол зөвхөн хүний ая дагамтгай Дмитрийг байтугай Климийг ч оюун санааны талаар буулган чадна. Кутузовын харц эгц бөгөөд хүйтэн, сахал дотроо гомдсон мэт инээвхийлж байх тул түүний үгийг зөрөхөд бэрх санагдана. Түүний хэлэх нь

	— Самгин та юмыг их гэнэн боддог хүн юм. Таны толгой дотор элдэв бодол санаа холион бантан болжээ. Таныг ямар үзэлтэй хүн бэ? гэж мэдэхэд хэцүү байна. Идеалист хүн юм уу гэвэл үгүй. Үл итгэх үзэлтэнтэй адил уу гэвэл бас тийм биш. Залуу хүн та хэзээ нэгэн цагт үл итгэх үзэлд орж болно уу? Туробоевын хувьд бол үл итгэх үзэлтэй байх нь зүйн хэрэг юм. Өөрийн ангийг үүргээ гүйцэтгээд одоо сөнөх тийшээ маш хурднаа гулган явааг сайн мэддэг хүн ертөнцийг тэгж үздэг юм гэжээ. 

	Кутузов газар тариалангийн бодлого, тайж нарын банк, аж үйлдвэрийн өсөлтийн тухай залхуутай яриа дэлгэдэг байжээ. 

	Кутузов бол Климийн өөртөө итгэх итгэлийг хялбархан ганхуулдаг тул Клим сэтгэл дундуур явах бөгөөд үүнд энэ хүн хүчээр итгүүлэх тул Клим түүний хэлсэн үгийг эс зөвшөөрч «би тэгэхийг хүсэхгүй байна» гэхээс ондоо үг хэлж эс чадна. Гэтэл энэ үгээ ч хэлэх зүрх нь хүрдэггүй байжээ. 

	Клим гэнэт тасалгааны төв дунд элгээ тэврэн зогсоод ер нь Нехаевагийн ярьсан бүхэн миний өөрийгөө хамгаалах сайн зэвсэг болох биш үү. Түүний үг бол «Кутузовынхны» эсрэг бат зогсож буй. Нийгмийн асуудал бол хувь хүний аж байдлын эмгэнэлийн дэргэд өчүүхэн бага зүйл мөн гэж бодтол сэтгэл нь бага зэрэг амрах аятай болжээ. Клим тасалгаа дотуур дахин алхалж

	«Кутузовын номлолыг тоодоггүй минь чухам үүгээр тайлбарлагдана. Үүнийг надад хүн хэлсэн биш, би өөрөө аль хэдийн ухаарсан юм» гэж бодов. 

	Клим хоолны тасалгаанд ганцаар цай ууж суухдаа түүний толгойд шинэ санаа хялбархнаа төрж буйг сонирхон бодож байв. Тэндээс салхинд зугаацаар явтал нэг мэдвэл Нехаева хүүхний байшингийн үүдэнд ирсэн байжээ. 

	«Ер энэ хүүхэнтэй үг ярилцах ашигтай» гэж хэн нэгийн өмнө өршөөл эрэх мэт дотроо бодов. 

	Хүүхэн их л баяртай угтав. Бас л ажил болж, тасалгааны дотуур энэ тэр гэж гүйх зуур, урьд шөнө олигтой унтсангүй, цагдаа ирж нэг хүнийг баривчилжээ. Бас согтуу эхнэр хашхирч, байшингийн гудмаар хүмүүс чанга чанга гүйлдсээр хонов гэж ярив. Клим хөмсөг зангидан

	— Харгис цагдаа ирсэн үү? гэсэнд

	— Тийм биш, зүгээр цагдаа ирж, хулгайч барьсан юм... гэжээ. 

	Клим цай ууж байх зуур Метерлинкийн тухай өөрийн баримталсан үзэлтэй атал түүнийгээ бусдад тулгах гэж боддоггүй хүн шиг их л даруу төлөв ярьж байв. Гэвч «Сохор хүмүүсийн» эш зүй бол хэтэрхий тунгалаг, харин Метерлинк бол хүний оюун ухааныг үзэхдээ Лев Толстойтой адилхан юм шиг байна гэж ярьжээ. Тэр үзлийг нь Нехаева зөвшөөрч байхад Климийн сэтгэл аятай байжээ. Нехаева хэлэхдээ

	— Хэдий тийм боловч Толстой бол илүү бүдүүн гүжир хэлжээ. Хүний оюун ухаанаас авсан нь их боловч бохир эх булгаас авсан нь бий. Миний бодоход хүний дотоод сэтгэлийн эрх чөлөө бол түүнд туйлын харш байдаг биз. Толстойн замбараагүй үзэл бол домог мөн. Тэр замбараагүй үзлийг нь түүнийг тахин шүтдэг хүн элбэг байдгийн эрхэм чанар гэж үзэх нь бий гэж хүүхэн ярив. 

	Энэ үдэш Нехаевагийн бие туйлын базаахгүй харагдана. Ямар өнгөтэй болох нь мэдэгдэхгүй зузаан ноосон хувцас өмссөн нь хөгшин харагдах ба хөдөлж барих нь алгуур удаан, аргагүйн тул хөдөлж байх шиг санагдана. Гэзгээ угаагаад хааш яаш зангидсан нь царайг нь улам ч үзэмжгүй болгожээ. Тийм чиг цэвэрхэн биш, тавилтай өрөөний харанхуй буланд шигдсэн атал өөрийн хувьд тохитой үүр олж орсон энэ хүүхнийг өрөвдөх маягийн сэтгэл энэ орой ч Климд төрж байв. 

	Өчигдрийн адил амьд явах ба үхэхийн нууцын тухай ярих авч үг зөрөх нь үү гэсэн шиг хүний амыг чагнаж байгаад ондоо үгээр нэлээн төвшин ярьж байв. Маажиндсан ширээнээ хөнгөн тоос дарах адил түүний ярих зөөлөн үгс Климийн сэтгэлд хөнгөнөөр бууж байв. 

	«Хайр дурлалын тухай ярихгүй нь ээ. Ярихыг хүсэвч зүрхлэхгүй байгаа бололтой» гэж Клим бодож байв. 

	
Клим өөрөө ч уг яриаг энэ сэдэв рүү эргүүлэхийг бодсонгүй. Дэнлүүний бүрхүүлийг их дор суулгасан тул тасалгааны дотор ягаан манан адил гэгээ сацарна. Ан цав гарсан адар, хэсэг хэсэг бөс наасан туурга, шаравтар хивс дэвссэн шал энэ бүгдийн дунд шуудай дотор сууж байгаа мэт хачин сэтгэгдэл төрнө. Тасалгааны дотор тун халуун, ер бусын аниргүй байв. Гудамжаар хүнд их ачаатай тэрэг явж буй бололтой хааяа битүү их чимээ гарахад байшин доргиж намхан болох шиг болно. Клим Нехаевагийн сулхнаар ярих үгсийг чагнан суухдаа, «Ардын үзэлтнийх зөв үү, аль эсхүл марксист үзэлтнийх зөв үү гэж би ямар шийдвэрлэх гэж төрсөн биш дээ» гэж бодно. Түүний ярих нь:

	— Миний эцэг хүний бие эрхтнийг судалдаг профессор хүн байсан юм. Дөч гарсан хойноо гэрлэсэн юм. Би бол анхны нь хүүхэд. Надад хоёр эцэг байсан шиг санагдана. Намайг долоо хүртэл байсан эцэг маань том сахалтай, сэргэлэн зугаатай нүдтэй, нүүрийн үсийг гөлчийтөл хуссан нүдэнд дулаахан хүн байсан шиг санагддаг юм. Эхил хуур онц сайхан дардаг байсан юм. Хожим бор сахал ургаад ууртай, балиар үзэмжгүй болоод нүдээ утааны өнгөт шилний цаана нуугдуулан, үргэлж архи уудаг болжээ. Миний эх үхсэн хүүхэд гаргаж өөрөө үхсэнээс хойш тийм болсон юм даг. Миний ээж цагаан юм уу, тод цэнхэр өнгийн хувцастай явдаг шиг санана. Туулайн бөөр модны өнгөтэй бүдүүн гэзгээ өвөр лүүгээ унжуулан явдаг юм сан. Миний ээж авгай хүний шинжгүй, үхэн үхтлээ гоёхон царайтай, гялалзуур бага шиг охин байжээ. Зун намайг хөдөө зусланд, долоотой байхад минь ээж нас баржээ. Намайг гэртээ харихад ээж байхгүй, аав маань шал ондоо болсон байсныг би хожим санах бүрдээ гайхдаг байж билээ. 

	Нехаева алгуур тайван ярих атал гуньхарсан царайгүй байдаг нь хачин юм. Байн байн нүдээ онийлгоход нь зурмал хөмсөг нь чичирч байв. Үг ярьж байтал гэнэт больж уруулаа долоож инээвхийлэх нь бүр ч зохисгүй харагдана. Энэ ер зүгээр хөөрхөн амтай хүүхэн байна гэж Клим анх удаа бодтол

	«Чармай нүцгэн бол ямар янзтай харагдах бол? Лав инээд хүрмээр биз» гэж балчир хүүхэд адил боджээ. 

	Гэтэл гэнэт энэ хүүхэнд шохоорхоод яана гэж өөрийгөө зэмлэн хөмсгөө атируулж, яриаг нь анхааран чагнав. 

	— Тэнгэрийг юугаар хийдэг юм бэ? Хүн юунд төрж, юунд үхнэ? гэж хүүхэд зангаар асуухад эцэг «Үүнийг хэн ч мэдээгүй байгаа юм. Фима чи л үүнийг олж мэдэхийн тулд төрсөн хүн шүү» гэдэг юм сан. Өвөр дээр нь суухад шар айраг ханхлан, ширүүн сахал нь хүзүү чихийг минь хатгана. Шар айраг учиргүй ихээр уудгаас нүүр нь хавагнаад хацар нь түмбийж хөхрөөд нүд нь өөхөлсөн явдаг юм сан. Миний аав ер надад тусгүй харагддаг байлаа. Миний юм асуухад ганц ч удаа хэлж өгдөггүй байв. Би тэгэхэд хэлж өгч чаддаггүй юм бол уу гэж боддог байв. Энэ нь бүр ч тусгүй санагдана. Үлгэрийн далд утгыг өөрөө мэдээд зориуд надаас нууж, надаар тоо бодуулж байдаг шигээ тэр үлгэрийг тайлуулах гэж албадаж байх шиг байж билээ. 

	— Миний эцэг бол юм асуухад дандаа хэлж өгдөг байсан гэж Клим санамсаргүй дуугарчээ. 

	— Тийм үү? Гэвч... гээд Нехаева хэсэгхэн дуугүй байснаа бас л залган ярив. Клим түүний яриаг чагнаж байхдаа, энэ хүүхэн өнөөдөр нэг л ондоо харагдана. Лидатай огт адилгүй бөгөөтөл алсуураа бас л адилхан юм шиг байна... гэж бодож байжээ. Гэвч энэ хүүхнийг аятайхан уу, үгүй юу гэдгийг олж харсан нь үгүй. 

	— Миний эцэг шөнө согтуугаар эхил хуур наадна. Чоно адил хачин ульж дуулахад нь би сэрдэг байлаа. Эхил хуур урьдын адил сайхан дарахгүй, дандаа хамгийн бүдүүн утсыг дуугаргаж байх шиг санагддаг байж билээ. Тасалгааны дотор тас харанхуй нам жим байтал тийнхүү уртаар улих дуун харанхуй тасалгаанаас ч хар юм шиг сонстоно. Би тэр улих мэт дуунаас айдаггүй байсан боловч хачин уйтгартай санагдан уйлдаг байсан сан. Миний эцэг бие муудаж дөнгөж дөрөв хоноод үхсэн юм. Дөрөв хоног гэдэг их муухай тоо шүү! Хамаг бие нь хавагнаж хөхрөөд амьсгаа нь давхцаж, нойтон нүдээр адар ширтэж дөрөв хоног дуугүй хэвтэж байгаад үхсэн юм. Үхэх өдрөө надад нэг юм хэлэх гэж ганцхан удаа оролдоод чадаагүй юм сан. Зөвхөн «Фима аа, чи өөрөө л...» гээд цааш нь гүйцэд хэлж чадаагүй боловч юу хэлэх гэснийг нь би мэдсэн л дээ. Миний эцэг онц хайран санагдсангүй атал би учиргүй их уйлсан юм сан. Айснаас л тэгж их уйлсан биз. Авсанд хэвтэж байгаа нь асар том биетэй, сохор хүн шиг нэн ч аймаар харагдаж билээ. 

	Нехаева дуугүй болж бөхийгөөд банзлаа илэв. Түүний ярьсан үг Климд их л уянгалаг сонсогджээ. Клим санаа алдаж

	— Тийм дээ... Бидний эцгүүд... гэж үг хэлэх гэтэл хүүхэн

	— «Эцгүүд нь исгэсэн усан үзэм идэж, хүүхдүүд нь ам зуураатай явдаг» гэж хэн гэдэг билигтэн хэлсэн бил ээ? Би мартжээ гэв. Клим тийм билигтний үгийг уншаагүй мөртөө

	— Би санахгүй байна гэжээ. 

	Нехаева мөнөөхөн хааш яаш тогтоосон үс гэзгээ янзлах гэтэл задран унажээ. Клим яасан өтгөн, яасан сайхан гэзэг вэ гэж гайхтал хүүхэн инээж

	— Уучлаарай гэв.

	Хүүхэн гэзгээ янзлах гэж сэмхэн шуухитнаж байхыг Клим ажин дуугүй сууж байв. Утга төгөлдөр үг олж ярих гэтэл тийм үг санаанд нь эс орно. Өдөр тутмын жирийн үгийг энэ хүүхэн эс сонирхох ажээ. Клим ичээд

	— Миний явах цаг болов гэв. 

	— Яав? 

	— Орой болжээ. 

	— Тийм орой болсон гэж үү? гэтэл хүүхний гэзэг дахин задран унаад хацрыг нь хучсаныг үзвэл нүүр нь бүр ч жижигхэн харагджээ. 

	— Мөд ирээрэй! гэж хүүхэн тушаах мэт жигтэй аялгуугаар хэлжээ. 

	Климийн харихад шөнө дунд болж байв. Дмитрийн өрөөний үүдэнд гутал нь харагдана. Лав унтсан бололтой байв. Тасалгаа нь гэрэлтэй, цоожны нүхээр зурвас шаравтар гэрэл тусаж харагдсан боловч Клим үүдийг тогшсонгүй. Клим юм идмээр санагдаж, хоолны тасалгаа руу сэмхэн шагайтал Марина, Кутузов хоёр мөр зэрэгцэн тасалгааны дундуур алхалж харагджээ. Марина толгой гудайлган элгээ тэвэрч. Кутузов тамхиа татах зуур

	— Биднийг үнэхээр өөр болгож чадах бидний эзэмдэж байгаа ганцхан хүчин бол шинжлэх ухааны мэдлэгийн хүчин гэж аяархан хэлсэнд Марина бүдүүн дуугаар гомдсон мэт

	— Урлаг яах вэ? гэхэд нь

	— Урлаг бол хүний сэтгэлийг уяруулж чадах атал хүмүүжүүлж чадахгүй... гэх дуун сонсогджээ. 

	Клим хортойгоор мишилзэн инээмсэглэж өрөөндөө очиж унтахаар хэвтэхдээ энэ хүнээс Нехаевагийн яриа илүү сонирхолтой юм гэж боджээ. 

	Хоёр хоноод нэг үдэш Клим бас Нехаева хүүхнийд очжээ. Нэлээн эртхэн очиж Нехаеваг гадуур зугаацъя гэж авч гарсан боловч тэр хүүхэн гадаа гудамжинд гараад хачин уйтгартай болж дув дуугүй явав. Хагас цаг хэртэй яваад даарч байна гээд

	— Манайд очъё! гэжээ. 

	— Зөөврийн морин тэргээр явбал та улам даарах болно гэсэнд

	— Даарахгүй, харин түргэн хүрнэ гэж хүүхэн эрс хэлсэн ажээ. Гэртээ ирээд түүний ярьсан үг байдлаас нь үзэхэд харих гэж үнэхээр яарсан байдал ил байв. Байшингийн дээвэр дор суугаа шувуу адил хүзүүгээ нугдайлгаад Самгиныг ч харалгүй, өөрийн тохой доогуур ширтэж

	— Хотын гудамжийг баярын янзаар чимэх юм уу, ер хүмүүс долоо хоногийн сүүлчийн өдөр цэвэрхэн хувцсаа гаргаж өмсөөд жаргалтай хүний дүр эсгэж явахыг би үзэж чаддаггүй юм гэж ярив.

	Клим шинжлэх ухааны хүчний тухай Кутузовын ярьсан сургаалыг элэглэн ярьсанд Нехаева хүүхний дал мөр чичирч, бараг уурласан мэт

	— Газар сайгүй цахилгааны гал шиг цусгүй гал шатаалаа гээд тэр мэтийн хүмүүс дээрдэх юм бол уу даа гэв. 

	Клим урьд урьдаас арай илүү дарс ууж, биеэ сул чөлөөтэй болгоод арай зүрхтэйгээр:

	— Амьдрал гэдэг бол нарийн төвөгтэй юм. Гэвч Кутузов бол аж амьдралыг хялбар болгох биш, зэмдэглэн хаях санаатай хүн бол уу гэж би боддог шүү гэж ярьж суув. 

	Клим номын хуудас зүсдэг хайчаар эрхлэн суув. Тэр хайчийг хавтгай хүрэл маягтай нугалж хийгээд бариулд нь шог маягийн сахалтай хүний алтан толгой суулгажээ. Нөгөө хайч гараас нь мулт үсрэн хүүхний хөлийн дор унасанд Клим авах гэж тонгойтол сандалтайгаа эвгүй найгалзан хазайхдаа Нехаевагийн гараас санамсаргүй шүүрэн авчээ. Гэтэл хүүхэн гараа суга татан авч Клим өөрийн эрхгүй газар сөхрөв. Тэгээд цааш юу болсныг бүүр түүр санах агаад нэг мэдэх нь ээ халуун гар хацрыг нь илж, уруул дээр нь шов шовхийтэл үнсэж

	— За, за... Ай тэнгэр минь... гэж түргэн түргэн шивгэнэж байжээ. 

	Клим бие сэтгэлээ хангаад байтал Нехаева зэрэгцэн хэвтэж

	— Янаглах, янаглах... Амьдрал гэдэг яасан айхтар вэ! Янаглахгүй байх гэдэг бас аймшигтай! гэж халуунаа шивгэнэн уйлж байхыг дуулаад бүр ч гайхжээ. Клим толгойг нь өргөж элгэндээ тавиад чанга тэврэв. Зүгээр байсан энэхүү халуухан биетэй хүүхнийг өдөөсөндөө ичиж эвгүй санагдаж байжээ. Хүүхэн хажуу тийш харж хэвтэхэд жижигхэн бялцгар хөх нь зэрэг нэгэн тийш эвгүй унжих ажээ. 

	— Өдөр мэт яасан ялдамхан, аятайхан юм бэ! Яасан аймшигтай, дотно ойрхон юм бэ! гэж хүүхэн шивгэнэхэд бүлээн нулимс Климийн элгэн дээр дусаж гижгийг хүргэж байв. 

	Клим үг дуугарсангүй, хүүхний толгойг илж байв. Мөнгөн шувуу хатгамалласан хөшигний цаана дэнлүүний ягаан ягаан гэгээ татна. Одоо яах бил ээ? Энэ хүүхэн Петербургт сууна гэж үү? Явж биеэ эмчлүүлэхгүй гэж үү? гэж Клим түгшин бодов. Энэ хүүхнээр янаглуулж таалуулж байя гэж бодсон нь үгүй, харин түүнийг өрөвдөж байв. 

	Гэвч энэ хүүхэн өдий олон танил эрчүүдийн дотроос чухам намайг сонгодог ажээ гэж бас бахархах сэтгэл төрж байжээ. Ингэж бахархахдаа хүүхнийг таалсанд хүүхэн улам их янаглаж

	— Би хэдий царай муутайгаа мэдэвч ингэж янаглахыг хүснэ. Сүсэгтэн хүн мөргөлд бэлдэх адил би түүнд биеэ бэлдсэн юм. Би янаглаж чадаж байна уу? гэж ичгүүргүй гэнэн асууна. Клим

	— Чи гайхалтай байна. Гэвч ингэж байх гэдэг чиний биед муу, чи явж эмчлүүлэх ёстой... гэж үнэн сэтгэлээс хэлэв. Нехаева түүний үгийг эс дуулна. Климийн дээрээс тонгойн харахыг үзвэл нүднээс нь жижигхэн жижигхэн бүлээн нулимс дуслан харагджээ. 

	— Амраг. Буруутан гэж хүүхэн шивгэнэж байв. 

	Түүний уйлдаг нь зохисгүй мэт Климд бодогдоно. Юундаа уйлах бил ээ? Би энэ хүүхнийг гомдоосон биш, амраглахгүй гэсэн биш. Хүүхнийг уйлахад нь учрыг нь олохгүйдээ харин айх шиг болжээ. Клим хүүхнийг дуугүй болгох гэж уруул дээр нь чанга үнсэв. Үнстэл гэнэт Маргарита хүүхэн бодогдож, Маргарита бол царайлаг, ганцхан бие махбодын хувьд цуцдаг байв. Гэтэл энэ хүүхэн

	— Бодогтун, энэ дэлхий бөмбөрцгийн эр эм улсын тал хувь нь энэхэн мөчид чи бид хоёр шиг янаглан хэвтээ бий. Олон зуу, мянган хүн янаглахын тул төрнө. Олон зуу, мянган хүн янагладгаа янаглаад үхнэ. Санамсаргүй амраг... гэж шивгэнэнэ. Илүү үг, тэр ч байтугай буруу үг хэлэх юм. «Санамсаргүй гэнэ ээ? Тийм юм уу?» гэж Клим харьцуулан бодож байв. 

	Орны хөшгөнд туссан дэнлүүний ягаан гэрэл үүлний цаагуур далд орох дургүй үдшийн наран лугаа адил харагдах ажээ. Цаг байрандаа зогссон мэт санагдана. 

	— Биднийг бий болгосон энэ аймшигт нууц явдлын төлөө бид ч өөрсдийн биеийг дуртай, шуналтайгаар золиос болгох юм даа гэж хүүхэн шивгэнэнэ. 

	Клим хүүхнийг тэвэрч халуу оргих амыг нь таглан чанга гэгч үнсэв. Гэтэл нэг хэдий болсон хойно Нехаева хүүхэн унтаад өгчээ. Хөмсгөө хачин өргөөд амаа ангайж унтана. Энэ байдал нь нэг үг хашхирах гээд чадахгүй байгаа юм шиг харагдана. Клим сэмхэн босож хувцаслав. 

	Тэндээс гарч явахад шөнө орой болсон байжээ. Саран юм бүхнийг хурц тод гийгүүлэхийг үзвэл энэ дэлхий олон юм илүү мэт ажээ. Хөлийн дор цас чахарна. Асар том байшингууд цантсан хөлдүү цонхоороо нэг нэгийгээ ширтэнэ. Хаалганы хажууд шөнийн манаачийн хар дүрс үзэгдэнэ. Тэнгэрт хэдэн од бүдэгхэн гялалзана. Юм бүхэн тод ажгуу. 

	Бие сульдсан Клим яаралгүй алхан явахад гэгээн шөнийн хүйтэн бүдэг бодол саналыг нь алдуулна. Клим нэг дуурийн аяар:

	«Энд хүүхэд байсан бил үү? Байгаагүй биз дээ?» гэж сэтгэлдээ дуулж явав. 

	Клим гараа үрж, бие амарсан мэт санаа алдав. Нехаева бол юмыг муугаар үзэх үзэл халдсан хүний дүрийг хуурмагаар үзүүлж байсан байна. Тэгж өөрийгөө олны дотор тод болгож, эр хүний анхаарлыг татах гэсэн байна шүү. Ямар билээ, нэг шавжийн эм нь тэгдэг юм гэдэг гэж бодож явав. Клим тэр хүүхний үнэн царайг нээв гэж баярлатал бас хэн нэгэнд хар хөдлөөд явчихжээ. Гэвч Нехаева хүүхэнд үү, өөртөө уур хүрч байгаа алин болохыг мэдэхгүй болжээ. Эсхүл ямар нэг тулах цэг олдохгүй болохоор уур нь хүрэв үү? 

	Эхээс нь ирсэн захидал өвөрт нь явааг Клим санав. Хэмжихүй ухааны тооцоогоор маш цөөн үгээр бичсэн тэр захидлын дотор, соёлтой хүн болгон ажил хийх ёстой, эх нь тус хотод хөгжмийн сургууль нээх гэж буй. Варавка сонин бичгийн үйлдвэртэй болж, тэр хотын толгой хүн болох санаатай байгааг бичжээ. Лидия хотын толгой хүний охин болох нь ээ. Би Нехаеватай явснаа хэзээ нэгэн цагт Лидад ярьж болох юм. Яривал их инээдтэйгээр ярьсан нь дээр биз гэж бодож явжээ. 

	Нехаева хүүхнийг дахин бодтол тэр хүүхнийг ивээх санаа төржээ. Тэр хүүхний надтай унтсан нь үнэндээ хачин хэрэг огтхон ч биш. Ер залуу хүүхэн болгон эр хүнтэй хавьтахыг хүснэ. Харин хөлийнхөө хумсыг муу авсан юм уу, хөлийн шагайн дээр айхтар шалбалсан шиг байна гэж бодож явахдаа Клим их л бат чанга гишгэж явав. Үүр хяраалан, дорно зүгээс тэнгэрийн өнгө ногоорон, улам жаварлаж байжээ. Өглөө болсон хойно харихдаа эвгүйрхэн үрчийж явжээ. Үнэндээ өрөөндөө хоноогүй гэж зарц хүүхэн лав ярих биз. 

	Өглөө сэрэхэд толгой сэргэлэн ажээ. Санамсаргүй болсон сайх явдал Климийн сэтгэлийг сэргээж ер хүмүүс аман дээрээ юу гэж яривч цаанаа хүн болгон Нехаевад тохиолдсон ийм явдлаа далд нууж явдаг биз гэж боддог бодлыг нь улам лавшруулжээ. Тэр хүүхнийд үдэш очно гэж бодсонгүй байтал хэрэв очихгүй бол өөрөө хүрч ирээд ахыг нь, Маринагийн нүдний өмнө ямар нэг юмаар шившиглэж болох юм биш үү гэж боджээ. Нехаеватай явдгаа Маринад мэдэгдэхгүй сэн гэж яагаад ч юм туйлын их бодох бөгөөд харин энэ тухай Спивак хүүхэн мэдсэн ч хамаагүй гэж боджээ. 

	Клим орондоо хэвтэж байхдаа Нехаева хүүхэн маш шуналтай янаглаж байсныг нь санатал тэр хүүхэн хагсраад бараг мунагийн өвчтэй болсон мэт санагджээ. Нехаева бүр Климийн бие дотор орчих гэж байгаа адил чанга наалдаж байжээ. Гэвч бас хүүхэд шиг наалинхай зан гаргахад Клим ч бас нялганаж байжээ. 

	«Очих хэрэгтэй» гэж Клим шийдээд үдэш болмогц цирк үзнэ гэж ахдаа хэлээд тийш явжээ. 

	Нехаева хүүхний тасалгаанд ноосон хувцастай, бөөрөнхий биетэй эмгэн ширээний хажууд зогсоод ширээнээ байсан ном, эд юмны тоосыг сэмхэн арчин тавьж байв. Тэр эмгэн толгой гэхлэн, ширээний ном ваар сав авч арчихдаа тахианы дэгдээхэй мэтийн амьд хэврэг юм барьсан шиг их л болгоомжтой зөөлөн арчиж байв. Климийг ороход

	— Чимээгүй, унтаж байна гэжээ. 

	Тэр эмгэн бол тэр тасалгаа, түүний эзний адил хуурмаг харагдана. 

	— Самгин ирлээ гэж хэлнэ үү гэхэд

	— Та юу? Орогтун! гэж хөшигний цаанаас сулхан дуу гарчээ. 

	Клим бүдэг шаргал гэгээтэй хөшгийн цаагуур орохдоо Нехаевагаас нуугдаж, өөрөөр нь таалгах гэж боджээ. Гэтэл Климийн санчиг, дух хүйт оргих шиг болов. Орны хөнжлийг нь толийтол татсан нь дор нь хүн хэвтэж буй гэж эс мэдэгдэх ажээ. Дэрний дээр ганцхан толгой харагдах агаад хавтгай бор духны дороос хүний нүд хачин жигтэй гялалзан харагдана. 

	Клим нэлээд харж зогссоны хойно сая «Наадам» гэж бодтол

	— Гучин найм, зургаа хүртэл халуураад. Та суугтун. Таны ирсэнд их баяртай байна. Тася эгч ээ, та сайхан цай чанахгүй юу? гэж Нехаева сулхнаар хэлэхэд хөшигний цаанаас

	— Тэгье, тэгье гэж хүүхдийн тоглоом чарлах адил дуу гарчээ. 

	Нехаева олсон нэхмэл хөнжлийн дороос нүцгэн гар гаргаж хөнжлөө эрүүндээ хүртэл татав. Клим гарыг нь барьж үзвэл чийгтэй халуун, өвс мэт хөнгөхөн ажээ. Гэвч царай нь дүүрэн ягаарч туяараад баясгалантай инээвхийлнэ. Энэ байдал Климд их л ялдамхан харагдах ба гал бадарсан харц нь түүнд бахархах, гуних сэтгэлийг нэгэн зэрэг төрүүлж байв. Хөшигний цаана дэнлүүний ягаан гэгээний наагуур бараан үүл адил сүүдгэнэн, юм сүржигнэх чимээ гарна. Хүүхний царай нэгэн үе гэрэлтэн, нэгэн үе барайж байв. 

	Энэ үдэш Нехаева шүлэг уншсангүй, шүлэгчдийн нэрийг ч тоочсонгүй, амьдрал, үхлээс сэрвэгдэн айдгаа ч ярьсангүй. Харин ганцхан хайр дурлалын тухай Климийн дуулаагүй, уншаагүй үгээр ярьж байв. Гар хуруугаар нь оролдож, инээж байгаад үг ярихад нь Клим түүнийг аргагүй л үнэн сэтгэлээсээ ярьж байна даа гэж бодож байлаа. Ийм янаг хайрыг татсан хүн болгон ч ингэж биеэ сайрхаж чадахгүй биз гэж Клим бодно. Бас харваас хүүхэд зан гаргаж өрөвдөх сэтгэл төрүүлэх тул Клим ч үнэн сэтгэлээсээ ярихыг хүсэж байлаа. Хүүхний үг яриаг сонсоход аз жаргалдаа сэтгэл хөөрсөн байдал илт мэдэгдэх тул Клим ч хөөрч хүүхнийг тэврэн авч үнсмээр санагдах ажгуу. Энэ хүүхнийг ер чимхэж, хазаж баахан зовоох юм сан гэж хачин жигтэй бодол гэнэт төртөл энэ хүүхэн харин энхрийлж янаглаж байна гэж бодох биз гэж бодов. 

	— Би таны сэтгэлд таалагдаж байна уу? Чи надад бага зэрэг дурлаж байгаа юм уу даа? гэж хүүхэн шивгэнэн асуув. 

	Клим энэ угийн нь хуурмаг үг биш гэж итгээд

	— Тэгэлгүй яах вэ! гэв. 

	Хүүхний нүд дуниартан, хүүхэн хараа нь их болохыг үзээд Клим, «Мөнөөхөн хайр дурлал гэдэг энэ мөн үү?» гэж сэтгэлийн гүнээс өөрийн эрхгүй боджээ. 

	Энэхэн үес Климийн нүдэнд Лидагийн харц харагдаж, Спивак хүүхний үг хэлгүй дуугүй байдал санагдав. Хайр дурлалыг жинхэнэ сэтгэлийн дурлалаас сурах хэрэгтэй, энэ бол миний хувьд чухал юм гэж Клим хагас дутуу ойлгож байв. Энэ хүүхэнтэй байх нь миний хувьд ашигтай юм. Энэ хүүхэнтэй хоёулхнаа байхад урьд хожид толгойд ороогүй элдэв өнгийн юм санагдан, сэтгэл зугаатай ажээ гэж боддог болсноо Клим өөрөө боловч мэдэхгүй байжээ. Клим тэр хүүхний өмнө элдэв хуурмаг маяг үзүүлсэнгүй, бусдын үгийг зээлдэж хээнцэрлэсэнгүй байхад Нехаева

	— Чиний төлөв томоотой байдлыг харвал чи бусдаас илүү сурвалжит гэрийн хүний маягтай юм. Чи бол санаа бодол, мэдсэн эрдмээ бусдын адил дэмий талаар цацаж явдаг хүн биш юм. Энэ байдал чинь надад аятай санагдана. Чи бол сэтгэлийнхээ нууцыг сайтар хадгалж явдаг хүн юм. Тийм хүн ховор. Балар ойд төөрсөн хүн шиг «Би! Би байна» гэж хашхирч явдаг хүнд би үнэнээс дургүй гэв. Клим хүүхний энэ үгийг зөвшөөрч

	— Тэд юу ч гэж хашхиравч эцэстээ гагцхүү өөрийн би гэдгийг л хашхирах болно гэсэнд Нехаева үгийг нь тосож

	— Яагаад гэвэл тэд түүнийгээ өөрсдөө үл мэднэ гэжээ. 

	Нехаева бол хүмүүсийг холоос, дээрээс харж чаддаг нэгэн онцлог сайн талтай хүүхэн байв. Олон бүгдээр хүндлэн, магтан бичдэг хүмүүсийг дүрслэн ярихдаа далд сэтгэлээсээ тэднийг их л өчүүхэн, онц ялгагдамгүй болгож, ярьдаг билээ. Тэрхүү далд битүү санаа нь Самгиныг бага зэрэг түгшүүлэх боловч энэ хүүхэн том хүмүүсийг их л энгийн хялбар болгон ярих тул Клим өөрийгөө тэдэнтэй адил тэгш хүн гэж итгэн явахад нь тус болдог байжээ. 

	Клим энэ хүүхнийд үдэш болгон очиж үг яриаг нь сонсох тутам өөрийн бие өсөж байх шиг санагддаг байжээ. 

	Тэр хүүхэнтэй явдаг нь хүмүүст даруй ил болжээ. Энэ нь Климийг бусдын дотор тод болгох тул ашигтай гэж тэр бодно. Елизавета Спивак тэр явдлыг нь өөгшүүлж байх мэт талархан хардаг болжээ. Марина ч улам найрсаг ярилцах болж, харин Дмитрий ах нь атаархаж байх шиг санагдана. Дмитрий яагаад ч юм дуугүй баргар болж, Маринаг харахдаа гомдсон мэт нүд ирмэж байх нь үзэгддэг ажээ. 

	Клим хүн болгоноор зугаатайхан наадам хиймээр санагддаг болж, Кутузовын дал мөрөн дээр алгадаж өдмөөр дур нь хүрдэг ажээ. Кутузов бол Марксын сургаалыг судлах хэрэгтэй, мөн Мусоргскийг суут ухаантан гэж үзэх хэрэгтэй гэж нэгэн адил зөрж нутална. Төгөлдөр баян хуурын хажуугаас салдаггүй дуугүй номхон Спивакийг налж

	— Римский-Корсаковын хамгийн муу дуурь Вердийн хамгийн сайн дууриас ч чадалтай... гэхэд цаадах нь

	— Чихэнд битгий хашхираад байгаач гэнэ. 

	Энэ гэрийнхэн уйтгартай санагдах болжээ. Тэд нөгөө л романс хоршил, гурвал дуугаа дуулах ба Маринаг хөг алдаж дуулав гэж аанай л Кутузов ундууцаж байх нь үзэгдэнэ. Кутузов Дмитрий хоёр мөн л Туробоевтой үгээр тэмцэх тул Клим ямар нэг элэглэх үг чанга хашхирмаар санагдах ажээ. 

	Нехаевагийн өвчин илаарь болсон авч, хацрын нь улаан сэвх улам тодроод, нүд нь гархилан, шанааны нь яс гозойж харц нь нүд халтирмаар хурц болсон байв. Нехаеваг ирэхэд Марина

	— Чи солиоров уу? Цаад оточ чинь юугаа хийж байдаг юм! Пээ, аймшигтай явдал болжээ! гэхэд нь Нехаева инээж, омголтсон уруулаа долоож, урт сандлын сэжүүр сандайлаад Дмитрий Самгинд хандаж

	— Байгалийн үзэгдлийг задлан шинжлэх гэж эрдэмтний боддог нь хүүхдийн тоглоомын дотор юу байдаг бол гэж эвдэж үзсэнтэй тун адил юм гэж сурган хэлэв. Тэндээс Кутузов хөмсөг зангидан, сахлаа шувтарч байгаад

	— Авхай, энэ чинь чихний чийр болсон үг биш үү? гэв. Нехаева хариу хэлсэнгүй, харин Туробоев хөндлөнгөөс залхуутайяа өгүүлсэн нь

	— Дотор нь жирийн юм байж ч болно, учрыг олохын аргагүй ч юм байж болно, эсхүл аж амьдралын төлөө тэмцэл мэтийн шал дэмий ч юм байж болно доо... гэв. 

	Нехаева цаг хэртэй болоод явахад нь Клим тийм чиг дуртай биш хүргэхээр явав. 

	Нехаева Климд бэлэг болгож ном, чамин чамин зураг өгөх дуртай билээ. Нэг удаа ойн савдгийн зурагтай ширэн хавтас, бас нэг туйлын марзан бэхийн сав бэлэглэсэн билээ. Энэ хүүхэнд тиймэрхүү инээдтэй жижиг жижиг бэлгийн зүйл маш их агаад түүнээсээ ичиж байх нь үзэгдэнэ. Бас бурханд мөргөхдөө ичдэг бололтой билээ. Хаврын мацаг өдрийн мөргөлөөр Климийн хамт Казанийн сүмд ороод зогсож байтал нь «Христосын дахин мэндэлсэн» уншлага дуулахад Нехаевагийн хамаг бие салганан найгалзаж, мэгшин уйлжээ.

	Хожим нэг өдөр Климтэй гудамжаар явж байв. Тэнгэр харанхуйлан, хүйтэн салхин үлээж, цасан өрвөлзөн шуурч байжээ. Сүмийн хонхны шингэн дуу хотын дээгүүр дүнгэнэн тархаж, Нехаева ханиалгаж байгаад гэмших мэт ярьсан нь

	— Эртүүр би хөгийн юм, сүмд уйлж билээ. Суут юманд миний сэтгэл донслоод байдаг юм. Оросын сүмийн хөгжим суут шүү гэжээ. 

	Сүмийн хүйтэн чулуун барилгаас гарсан бараан хувцастай хүмүүс зүг бүр гүйлдэнэ. Тийм чиг гоё биш гэрлэн чимэглэлийн гэгээнд тэдний дүрс улам ч хар бараан харагдана. Гагцхүү эмсийн гадуур хувцас дороос зурвас цагаан бөс цухуйж харагдана. 

	Клим Нехаевагийн үгийг сонсож явахдаа, энэ хөлдүү хүйтэн хотоос хөдөөгийн хот илүү баяр жавхлантай юм даа гэж бодож явав. Боржин чулуун хашлагатай голын усан энэ хотыг хоёр газраар гулд нямбайхан атал уйтгартайгаар зүсэн гарчээ. Нева голын олон сувгийг мөн тийм хад чулуу ховхлон хийсэн мэт харагдана. Хотын гудамжаар сэлгүүцэх хүмүүс амь орсон чулуу адил агаад машин адил морьд хөллөсөн сүйх тэрэг жирэлзэн өнгөрнө. Хотын чулуун байшингуудын дунд зэс хонхны дуун модон байшин бүхий хөдөөгийн хотыг бодвол их л яруу бус сонсогдох ажээ. 

	Нехаева Климийн суганаас зүүгдэн мөнөөхөн үхэгсдийн хойдох уншлагын гунигт шүлгийн тухай ярихад айлын хурим дээр гашуудлын дуу дуулсан нэг тэнэг хүний тухай үлгэр Климийн санаанд оров. Салхин өөд Нехаева хахаж цацаад ярьж чадахгүй байхад Клим өвгөн хүний янзтайгаар

	— Амаа таглаад хамраар амьсгалаад дуугүй яв! гэж ширүүхэн дуугарчээ. Гэтэл хөлсний тэргэнд суугаад Премировын руу явж байтал Нехаева нударгаар амаа таглаж байгаад бас л ярьсан нь

	— Миний ярьсныг чи мухар сүсэг гэж үзэж байна уу? Тэгвэл би мухар сүсгийн яруу найрагт дуртай юм. «Мухар сүсэг гэдэг бол хуучны үнэний нэг хэлтэрхий мөн» гэж нэг хүн хэлжээ. Энэ тун ухаантай хэлсэн үг шүү. Хуучны үнэн улам ариун сайхнаар мандах болно гэж би итгэдэг шүү гэжээ. 

	Клим дуугүй чагнан явахдаа, энэ хүүхэн үг зөрж, маргаан үүсгэхийг улам хүсэх болжээ гэж бодож явав. Үүнийг хэдийн мэдсэн агаад ер залхаж явдгаа энэ хүүхнээс нуух гэж бэрх юм болдог байжээ. Нехаева нэг үгээ олон дахин давтаж, хэнээрхүү энхрийлэх нь Климд ижил дасал болсон байв. Яахыг нь үзэх гэсэн мэт хачин дуугүй болоход нь бүр ч зовдог билээ. Яадаг бол гэж урьдаас дуугүй ширтэх хүн ер нь хэцүү. Бас Нехаевагийн хуурай ханиалгах нь сүрьеэ өвчний халдварыг санагдуулдаг ажээ. 

	Премировын хоолны тасалгаа онц гэрэлтэй агаад ширээ засаж, сайхан цэцэг тавьсан байв. Өнгө өнгийн гялгар лонх, жүнз, хундага өржээ. Хутга сэрээ гялалзаад өргөн хүрээтэй хөх шаазан таваг дотор дэнлүүний гэрэл тольдож, тахианы өндөг өнгө өнгөөр чимж овоолсон нь тодхон харагдаж байв. Ширээний голд, дагуу тавьсан тавагт цөцгийн өрөм нухсан тонхуу дотор гахайн тоорой малилзаж байв. Гурван талд нь шарсан галуу нугас тавьсан нь алт мэт шаргалтана. Бас гахайн махан сайхан шөл байна. 

	— Ширээнээ морилон суугтун! гэж Премирова эмгэн урив. Тэр эмгэн дан торгон хувцас өмсөөд буурал толгойдоо торон хатгалга тавьжээ. Эмгэн хамгийн түрүүнд ширээнд суугаад

	— Цөмийг хуучны янзаар зассан юм шүү гэж даруухан сайрхана. 

	Марина тэр эмгэнтэй зэрэгцэн суув. Марина мөрөн дээрээ дэрвэгэр мөртэй, өдий төдий нугалаа хуниастай голт бор цэцгийн өнгөт хувцас өмссөн нь бүр ч тарган сүртэй харагдана. Элгэндээ зүрхэн тус жижигхэн паалантай цаг яг одон шиг зүүжээ. Эмгэний нөгөө талд Дмитрий Самгин суув. Цагаан хүрэм өмсөж, үсээ гөлчийтөл самнасан нь гурилын мухлагийн худалдагч адил харагдана. Ганган Туробоев Климээс хол ширээний нөгөө үзүүрт суув. Кутузов Марина, Спивак хоёрын дунд суужээ. Хуучивтар, нарийхан урт хүрэм өмсөөд бөгтөр мөрөө гэдийлгэн суугаа нь өргөн ханхар биед нь зохисонгүй ажээ. Маринад хандаж

	— Та «наргиа хаалт» гэдэгтэй тун адилхан харагдаж байна гэсэнд

	— Тэр чинь юу гэсэн үг вэ? гэж ууртайяа асуув. 

	— Урьдын цагт хотыг бүслэн хаахад хэрэглэдэг нэг тийм оньс байсан юм. 

	Марина өтгөн хөмсгөө өргөж тийм юу байдаг билээ гэж санасан мэт бодсоноо царай нь улайж

	— Дэндүү бүдүүлэг юм гэв. 

	Дмитрий халбагаар ширээний булан тоншиж ам нээсэн боловч үг дуугарсангүй, зүгээр тамшаалав. Кутузов инээж, Спивакийн чихэнд нэг юм шивгэнэв. Спивак хүүхэн мөнөөхөн савангийн хөөс адил мөргүй, зүгээр цагаан цэнхэр өнгөтэй хувцас өмсжээ. Тийнхүү элдэв маяг чимэггүй хувцас өмсөж, туулайн бөөр модны өнгөт гэзгээ ар тийш самнан сүлжсэн нь царай байдлыг нь улам ч төв болгож, хүдэр номхон харц нь эелдэг биш харагдана. Энэ эхнэр Кутузовын үг ярихад толгой дохиж суухыг Туробоев харж аягүй мишилзэн инээвхийлж байхыг Клим ажиглажээ. 

	Нехаева ер ондоо хүн өмсдөггүй хүүхдийн хувцас адил цагаан өнгийн хувцастай иржээ. Элбэг тансаг идээ өрснийг харж хамраа мурийлган, алчууртаа сэм сэм ханиалгаж байв. Нехаева хүүхний сууж байгаа нь айлын шоовдор садны хүн адил харагдсанд Клим амраг хүүхнээ энд бусдаас содон харагдах ёстой гэж бодохдоо зэвүү хүрч байжээ. Нехаева урьд урьдаас улам ч дургүй янзтай идэж байх нь зориуд маяглаж байна уу гэж бодмоор ажээ. 

	Хоол дарсандаа цадаж ханасан хүмүүс утга холбоосгүй яриагаа эхэлнэ. Клим ийм яриаг хар багаас олонтоо дуулсан байв. Хэн нэг нь хүйтэн өвөл болов гэж ярьтал хэдэр томоотой Спивак хүүхэн гэнэт Кавказ нутгийн байгалийг магтан ярихад нь Клим гайхна. Туробоев түүний үгийг хоёр нэг минут чагнаж байснаа эвшээлгэж

	— Кавказад хамгийн сонин юм юу вэ гэвэл илжиг муухай орилох нь сонин. Тансаг сайхан уултай газар гэж алдаршсан тэр нутгийн их хад байц, хавцал, мөсөн хонгилын аягүй байдлыг гагцхүү илжиг ойлгодог шиг бололтой байгаа юм гэв. 

	Туробоев ингэж ярихдаа баахан эгдүүцсэн мэт тамхиа дахин дахин сорж, үзүүрийг ширтэнэ. Спивак хариу үг дуугарсангүй, харин Премирова эмгэн сүүрс алдаж

	— Кавказад миний эцэг алагдсан юм... гэж ярихад нь түүний үгийг хэн ч анзаарахгүй болохоор яаран. 

	— Миний аав Лермонтовтой адилхан хүн байсан юм... гэв. 

	Гэтэл ингэж ярихыг нь ч хэн ч дуулсангүй тул эмгэн дарс ууж байсан том мөнгөн хундагаа арчиж тавиад, загалмайлан наманчлаад сэмхэн гарч явжээ. 

	Туробоев бол Спивак хүүхэнд сэтгэлтэй ажээ. Энэ эхнэр ахын тасалгааны адрыг гурвантаа тогшиж мэдээ чимээ өгч байсныг бодоход бас ч бүтэлгүй дурлал биш бололтой гэж Клим бодож суув. Энэ эхнэртэй Туробоевын харилцах нь зэвүүтэй харагддаг байжээ. Туробоев тэр эхнэрийн үг хэлэхэд наадам болгон өнгөрөөх ба ер өөрийн байхад тэр эхнэрийг бусадтай үг ярихад дургүй мэт байдаг билээ. 

	«Энэ хоёр лав хэрэлдсэн биз» гэж бодоход Климийн дотор аятайхан байжээ. 

	Климийн толгой дарсанд баахан эргэж, эдний дунд өөрийгөө хэн болохыг үзүүлмээр санагдах ажээ. Суудлаас босоод тасалгааны дундуур алхлан хүмүүсийн яриаг чагнахад нь инээдтэй санагджээ. Марина цайвар үстэй том хамартай залууг уургад бараг шахаж байгаад

	— Та бол үргэлжилсэн зохиол бичмээр юм. Үргэлжилсэн зохиолын шагнал их, бас алдар олоход амархан гэхэд нь цаадах нь духаа маажиж

	— Би шүлэгч хүн бол яах бил ээ? гэж гайхна. 

	— Духаа битгий мааж, наад нүд чинь улайсан байна гэж Марина хэлэв. 

	Еврей царайтай, өндөр хүнд Туробоев

	— Үгүй тийм биш, түүх бичих гэсэн санаа эрмэлзэл надад байхгүй. Харин би эрдэмтэн Ключевскийд сэтгэл ханамжтай явдаг юм. Тэр хүн бол түүхийг онц сайхан бичнэ. Хүмүүсийн ярих нь, тэр өөрөө Василий Шуйский хаантай царай адил, түүхийг тэр зальтай хаан бичсэн юм шиг бичсэн байна билээ гэлцэнэ гэж ярьж байв. 

	Гэтэл Дмитрий

	— Энэ чинь сонин юм биш. Диониса гэдэг хүн Христостой туйлын адилхан царайтай хүн байсан гэдгийг хэдийн илрүүлжээ гэж ууртай чанга хашхирсанд Туробоевын яриа дуулдахгүй болжээ. 

	— Орост гагцхүү эвдэн нураахын уянга ба бадрангуй дууллыг мэддэг гэж Нехаева хүүхний цогтой дуу дуулдана. 

	— Авхай та Оросыг базаахгүй мэдэж байна шүү. 

	— Цасан хайр, мөсөн энэрэлтэй гэж үү!

	— Ай даа энэ чинь лут үг байна даа!

	— Хуурмаг сэтгэл... гэх зэргээр бархиралдах нь сонстоно. 

	Нехаева арай чанга ярьж байв. Энэ хүүхэн урьдынхаас арай илүү их дарс балгажээ гэж Клим бодоод түүнээс хөндийхөн байхыг хичээх ажээ. Спивак зөөлөн сандалд сууж,

	— Танай хөдөө бас Самгин бий юу? гэхэд нь

	— Миний эх бий гэсэнд

	— Тэр хотод хөгжмийн сургууль байгуулъя гэж нөхөртөө хэлдэг эхнэр мөн үү? 

	Согтож улайсан Дмитрий хажуугаас нь инээж

	— Энэ тухай та надаас асуусан шүү дээ! гэв. 

	— Тийм бил үү? Миний ухаан санаа мууджээ гэж Спивак хүүхэн босож найгалзсаар Маринагийн тасалгаа руу очив. Тэндээс Нехаевагийн дуу сонстож байв. Спивак эхнэр хамаг хувцсаа салгаж хаях гэсэн мэт цээж, бөгсөө айхтар хаялан явахыг Клим хараад дотроо инээж байв. Тэр хүүхнээс үнэртэй усны хурц үнэр ханхалж байв. Хоёр долоо хоногийн өмнө энэ хүүхэн «Гүржийн толгодод» гэдэг романсын:

	 

	Ганцхан чамайг... 

	 

	гэсэн мөрийг аялан хажуугаар нь өнгөрөхөд анх удаа тийм айхтар үнэртэй ус ханхалж байсныг Клим санав. 

	«Энэ хүүхэн яагаад «Ганцхан чамайгаа» гэж аялан явсан юм бол?» гэж Клим бодов. 

	Клим тэндээс Маринагийн өрөөнд орвол Кутузов урт дээлийн энгэрийг ярж, халаасандаа гараа хийгээд тасалгааны төв дунд хөшөө адил зогсож байжээ. Тэр хөмсгөө өргөөд Туробоевын ярихыг чагнана. Туробоев урьдын адил маяглан инээвхийлж даруухан царайгаа ондоо болголгүй, төв төвшнөөр

	— Хүмүүс бусдын хүзүүн дээр аж төрж сурснаас одоо соёл сөнөж байгаа гэдэг бол яриагүй тодорхой байгаа юм. Энэ зуршил бол бүх анги, хүмүүсийн харилцаа, үйлсийг нэвтлэн гарч иржээ. Миний ойлгож байгаагаар бол энэ зуршил ажил хөдөлмөрийг хөнгөн болгох гэсэн хүний хүслээс үүдэн гарсан боловч энэ нь хүний хоёр дахь зан чанар болж, жигшмээр хэлбэртэй болсноор барахгүй ажил хөдөлмөрийн гүнзгий утга санаа, түүний яруу сайхныг үндсээр нь эвдэж байна гэж ярьж байв. Кутузов найрсаг инээж

	— Та бол идеалист хүн байна. Бас романтик хүн юм. Энэ чинь цаг үеэ тун ч олсонгүй дээ гэв. 

	Марина салхивчийг нээх гэж оролдон оосрыг ууртай угзарч харагдав. Спивак хамжаар очиход нь Марина салхивчийн оосрыг хэдийн тасалж шалан дээр хаяад

	— Эрчүүл явцгаа! Серафима чи энд унтаарай. Цаадуул чинь цөм согтжээ. Чамайг хүргэж өгөх хүн алга шиг байна гэхэд нь Клим

	— Би согтоогүй гэжээ. 

	Спивак сандал дээр гарч зогсоод салхивч онгойлгох гэж ядаж байхыг Кутузов харж, тэр хүүхнийг хүүхэд адил өргөж газар тавиад салхивчийг нээв. 

	— Дмитрийн өрөөнд очъё, явцгаая. Лиза эгч ээ, явах уу? гэв. 

	Тэд цөм тэндээс гарцгаав. Туробоев замдаа хоолны тасалгааны ширээнээс нэг лонх дарс илбэчин адил сэм авч явсанд Спивак хараад буцаан авч шал дээр тавьжээ. Ер нь надад яагаад заавал биеэ худалддаг Маргарита, Нехаева мэтийн хүүхэн дайралддаг юм бэ? гэсэн хортой бодол Климийн толгойд гэнэт оржээ. Ахынхаа өрөөнд хамгийн сүүлд орж хэдэн минут сууж байтал Кутузов, Туробоев хоёрын төвшин яриаг таслан хэдийнээ хэлэх гэж бодож явснаа хэлж

	— Би хар багаасаа ардын тухай, ер хувьсгал гаргах чухал гэсэн яриаг олонтоо дууллаа. Хүмүүс ингэж ярихдаа гагцхүү нэг нэгнээс илүү ухаантай гэдгээ үзүүлэхийн төдий ярилцах юм. Хэн? Хэн ингэж ярьдаг вэ? гэвэл сэхээтнүүд ярьдаг гэв. 

	Ингэж ярихдаа хэтэрхий өндөр дуугаар эхэлснээ Клим бүрэг бараг ухаарчээ. Аль хэдийнээс тогтоосон үгээ заримыг мартаж, хэл ам нь орооцолдож байв. Самгин үүнийгээ мэдээд хүн бүхнийг ажив. Спивак цонхны дэргэд зогсож байв. Ах нь ширээний хажууд сонин дэлгэж зогсоод сонины дээгүүр Кутузовыг харсанд цаадах нь ямар нэг юм ярьж байв. 

	«Эд миний яриаг сонсохгүй байгаа ажээ» гэж Климийн уур хүрчээ.

	Туробоев буланд суугаад тамхи татаж, утаан цагариг гаргаж байснаа

	— Миний сонсвол танай авга ах... гэж ярих гэтэл Клим тасалж

	— Та юу хэлэх гээ вэ? Миний авга ах бол таны нэг адил... ер сэхээтний нэг адил нийгмийн дээд давхаргаас ялзарч завхарсан хүн дээ. Ер сэхээтэн хүмүүс амьдралд байр сууриа олохгүй байгаагийн учир бол... гэтэл булангаас Туробоев

	— Самгин та, бодвол марксист болсон шиг байна. Гэвч сая та цагаан улаан дарс хэтэрхий хольж ууснаас болсон бол уу гэж би бодож байна... гэсэнд Дмитрий инээд алджээ. Кутузов

	— Битгий саад хий! гэв. 

	Клим ер эдэнтэй маргах дур хүрэвч, Варавкийн хэлдэг үгийг санаж цовоо дуугаар

	— Ард түмэн хэзээ ч хувьсгал хийдэггүй, тэднийг хувьсгалд жолоодогч хүн түлхэнэ. Ардууд нэг хэсэгтээ тэр жолоодогч хүнийг дагалдах боловч удалгүй гаднаас тэдэнд тулгасан үзэл санаа нь харшилна. Харин хувьсгал бол ард түмний хувьд ганцхан хууль мөн гэдгийг ард түмэн мэддэг байна. Жолоодогч хүн бол тэр хуулийг зөрчих гэж элдвээр оролдох нь бий. Түүх ингэж сургадаг юм... гэхэд Туробоев

	— Сонин түүх байна гэжээ. Кутузов. 

	— Энэ бол хуучирсан юм. За би харих цаг болж гээд босов. 

	Климийн бодол санаа гэнэт сарниад хэлэх гэсэн үг нь мартагдав. Спивак, Кутузов, Туробоев гурав харсаар байтал хөөж том болох шиг санагдан, харин ах нь хэвээрээ тасалгааны голд зогсоод чихээ дарж найгалзан байв. 

	— Кутузов таны зүүн хөлөө яльгүй урагш тавьж зогсдог байдал чинь ч эвгүй юм. Энэ чинь өөрийгөө хэдийн жолоодогч гэж үзээд хөшөө дурсгалынхаа тухай бодож байгаа гэсэн хэрэг... гэхэд ах нь

	— Үргэлж цас бороонд зогсож байх гэж үү... хэмээн сулхан дуугарч, Климийг бүслэхээр нь тэвэртэл Клим өөрөө мөрөө сэгсэрч зайлуулаад

	— Гэвч та бол иймэрхүү үзэлтэй хүн байж жолоодогчийн рольд санаархаж чадахгүй биз дээ. Маркс ч зөвшөөрөхгүй. Жолоодогч гэж байхгүй, үй олон түмэн түүхийг бүтээдэг гэдэг. Лев Толстой энэ алдаатай үзлийг тэр Марксаас ч илүү хялбар ойлгомжтой хөгжүүлжээ. «Дайн ба энх» гэдэг зохиолыг та уншаарай л даа гээд ахыгаа бас түлхэж

	— Та уншаарай. Тэр армийг командалсан жанжин та хоёрын овог ч адил байгаа шүү дээ гэв. 

	Клим сүрхий хурц гашуун үг олж хэлэв гэж итгэн нүдээ аньж байгаад тас тас хөхөрчээ. Нүдийг нээвэл нөгөө гурав алга байв. Ганцхан ах нь үлдэж, шилэн аяганд ус хийж байжээ. 

	Үүнээс цааш юу болсныг Клим мэдсэнгүй. 

	Өглөө сэрвэл толгой жигтэй хүнд, бас өчигдөр үдэш ямар нэг болгоомжгүй ташуурал гаргасан мэт бүүр түүр санагдах ажээ. Цонхны цаана нуугдсан нарны цийлгэр сарниун гэгээ тасалгааг гийгүүлнэ. Дмитрий орж ирэв. Нойтон үсээ гөлчийтөл самнасан нь тосолсон мэт харагдана. Нүд нь ёозгүй улайн царай нь эм хүн мэт баахан бөлцийжээ. Түүний харцыг үзээд одоо сайнгүй үг дуулах нь ээ гэдгээ Клим мэдэв. 

	— Өчигдөр чи яав аа? гэж Дмитрий уруу харж, өмдний мөрөвчийг саах зуур, — Чамайг дандаа дуугүй байдаг болохоор юмыг айхтар төвшин боддог хүн гэж үзэж байлаа. Гэтэл чи гэнэт хүүхэд шиг загнах юм. Чи хүнд яаж харагдвал зохихыг мэдэхгүй байна. Жаахан балгасан байгаа биз. Гэхдээ «Эрүүлийн санаа согтуу» гэж байдаг шүү дээ. 

	Дмитрий ингэж ярихдаа их л зовж, бодол болж байв. Мөрөвчөө янзлаад яажиг сандал дээр сууж

	— Өчигдөр юу болсныг чи мэдэж байна уу? Олон хөгжимчин дотор нэг гаднын хүн орж ирээд төрхгүйтэн, ганцаар гажуу ая дарсантай адилхан юм болсон шүү дээ... гэв. 

	«Энэ яасан Таня Куликова шиг бүрэг мулгуу амьтан бэ!» гэж Клим бодож байв. 

	Гэтэл гэнэт

	— За за болно! Чи ямар миний хүмүүжүүлэгч биш. Чи харин чамирхаж элдэв өнгөөр буруу хазгай ярих муу зангаа татвал дээр. Ичгэвтэр юм гэжээ. 

	Клим ууртаа ахдаа ярихгүй гэснээ ярьжээ. Юу гэвэл Клим нэг шөнө театрт ший үзээд харьж, шатаар аяархан өгсөж явтал дээд давхрын шатны тавцан дээр гэнэт Кутузов Марина хоёрын аяархан ярилцаж байхыг олж сонсжээ. 

	— Чи Самгинд хэзээ хэлэх гэж байна? 

	— Нэг л зүрх алдаад байна. Бас өрөвдөөд байх юм... 

	— Би ч бас өрөвдөөд байдаг юм... гэж тэд ярилцаж байтал шовхийтэл шимтэй үнсэлцэх чимээ гарч, Марина нэлээн чанга дуугаар

	— Байг! гэхэд нь Кутузов нэг үг дүнгэнэх нь сонсогджээ. Клим буцаж сэмхэн буугаад дахин түргэн чанга алхсаар өгсөж иртэл шатны тавцан дээр хэн ч байсангүй. Энэ явдлыг даруй ахдаа яримаар санагдсан боловч арай эртэднэ. Баатрууд нь ийм нягт овортой болохоор амрагийн уг явдал цаашдаа их сонирхолтой төлөвийг олох байх гэж болжээ. Ер тийнхүү овор биеийн нягт байдал Климийн сонирхлыг ихэд татсан ажээ. Дмитрий Кутузов хоёр лав хэрэлдсэн бололтой, энэ явдал ч Кутузовын эрхэнд дэндүү орсон ахын нь хувьд ашигтай болно гэж бас боджээ. 

	Гэвч Клим тэр шатан дээр дуулсан яриаг Дмитрийд яриад эгдүүтэйгээр нэмж хэлсэн нь

	— Марина бол Кутузовыг илүүд үздэг... гэв. 

	Клим ингэж ярихдаа Дмитрийн юу хийж суугааг анзаарсангүй, байшингийн адар ширтэн ярьж байтал пад пад хийх чимээгээр цочиж босон харайжээ. Дмитрий тасалгааны голд Кутузовын маягаар бат зогсоод барьж байсан номоо пад падхийтэл алгадаж, огт ондоо дуугаар

	— Ийм юмыг зарц хүүхнүүд л ярьдаг юм. Ганцхан мангартсан хүн л ингэж хэлдэг биз гээд барьж байсан номоо ширээн дээр хаяад гарч одсонд Клим ихэд мэгджээ. Хоёр нэг минут болоод

	«Дмитрий надтай ингэж ярих ёсгүй. Учрыг ярьж өгье» гэж бодов. 

	Маринагийн тухай ярьсан нь аргагүй гомдсоноос болсон хэрэг гэж ахдаа итгүүлэн хэлэхээр шийдсэн боловч гар нүүр угаах, хувцаслах гэсээр байтал ах нь Кутузовын хамт Кронштат орохоор явсан байжээ. 

	Елизавета Спивак салхинд цохиулаад хэвтжээ. Марина шатаар дээш доош мэгдэн гүйх нь ихдээд байн байн цонхоор харж, хивнэнгийн хорхой харсан мэт гараа жигтэй сарвалзуулж байх нь үзэгдэнэ. Клим дээш гарч өвчтэй хүүхний биеийг асууя гэсэнд Марина

	— Би хэлнэ ээ! гэж хүйтнээр дуу гарчээ. 

	Гэтэл тэр хэлсэн ч үгүй, Климийг дээш гаргасан ч үгүй. 

	Гэрийн дотор уйтгартай байв. Өглөөний цайны дараа аанай атигар Спивак хоолны тасалгаанд орж ирээд

	— Би танд саад болоогүй биз! гээд төгөлдөр баян хуур луу очив. Энэ тасалгаанд хүнгүй ч байсан энэ үгээ л хэлэх биз. 

	Хэрэв «та саад хийж байна шүү» гэж хэлсэн ч ялгаагүй төгөлдөр баян хуураар тоглохдоо л тоглох биз гэж бодогдох ажээ. 

	Энэ хүн төгөлдөр баян хуурын хажууд очиж наалдан суугаа нь цөллөгийн хүн түрдэг тэргээ даахгүй ядаж байгаатай адилхан бол уу гэж Климд санагдана. Төгөлдөр хуурын хоёр өнгийн ясан даралтын дээгүүр энэ хүний хуруунууд гүйхийн төдий тэр том хар хайрцгийн дотроос найруу эгшиг хөг урсан гарах бөгөөд Спивак нугжгар толгойгоо гилжийлгээд тэрхүү урсан гарах хөг дууг чагнан суух нь үзэгдэх ажгуу. Энэ хүний үг ярих нь цөөн, яривч ердөө хоёрхон юм ярина. Нэг бол хятад хөгжмийн дараалсан ая хөгийн тухай битүүдээ сэтгэл маш хөхиүн ярина. Эсхүл Европын хүний сонсгол хатуу гэж илэрхий сэтгэл гунин ярих нь бий. 

	— Энэ чулуун хотын их шуугиан, морин тэрэгний түжигнэх чимээнд бидний чих дөжирчээ. Жинхэнэ цэвэр хөг хөгжим бол хамгийн анир чимээгүйн дотроос төрөн гарна. Бетховен дүлий хүн байв. Гэтэл Вагнерийн чих бол Бетховеныхоос долоон дор дуулдаг байжээ. Эл учраас түүний хөгжим бол зөвхөн хөгжимд хэрэгтэй ая дууны эмхгүй цуглуулга юм. Мусоргский бол тэр суут дуу хоолойгоо сэтгэлийнхээ гүнд чагнахын учир дарс ууж бусад элдэв чимээг дардаг байсан юм. Ойлгож байна уу? гэнэ. 

	Клим энэ хүнийг солиотой хүн гэж үздэг билээ. Гэтэл энэ давжаа жижигхэн биетэй хүн тэр том төгөлдөр хуурын ёроолд шигдэн суугаа нь булшны хөшөө чулууг санагдуулах бөгөөд бул хар чулууны ёроолд нэг хүн чимээгүй гашуудан суугаа юм шиг аймаар сэтгэл төрүүлэх нь олонтоо билээ. 

	Климийн хувьд байдал бэрхдэж байв. Гэрийн хүмүүсийн түүнтэй үг ярилцах байдал илт ондоо болжээ. Кутузов бол Климийн сайтар бодож ярьсан үгийг ч дуулах дургүй, мэндлэхдээ инээвхийлэх ч үгүй болжээ. Ах нь өглөө эрт юманд явж, үдэш орой болсон хойно ядарсан царайтай ирдэг болов. Бие туранхайлж, үг ярих дургүй болжээ. Климтэй уулзахдаа ичингүйрэн инээмсэглэнэ. Клим учир байдлаа ярих гэтэл Дмитрий

	— За боль доо! гэж хэдий аяархан боловч эрс хэлдэг болжээ. 

	Туробоев урьд урьдаас улам их нүүр амаа маяглуулан, Климийг үзсэнгүй, байшингийн адар өөд харахад нь Премирова эмгэн

	— Та юунд дандаа адар өөд хардаг юм бэ? гэжээ. 

	Туробоев дуугарч ядан,

	— Ялаа хэзээ амь орох бол гэж хүлээнэ гэжээ. 

	Нехаева гадаадад явсангүй. Бие нь үзтэл гайгүй болж, ханиалгах нь багадаад жаахан таргалах янзтай болсон мэт харагдана. Бие жирэмсэн бол эм хүний сүрьеэ өвчин илаарь болохоор барахгүй заримдаа бүр эдгэрдэг ч ёс бий гэж дуулсан тул энэ байдал нь Климийн сэтгэлийг ихэд түгшүүлдэг болов. Энэ хүүхнийг хүүхэдтэй болгосон байж мэднэ гэдэг санаа Климийг бүр ч айлгах ажээ. 

	Нехаева урьдын адил тачаалтай, гоё үг ярихгүй, ер дуу цөөтэй болж ирэв. Эелдэг зан нь улам нялуун болж, харцанд нь ямар нэгэн санаа амарсан байдал илрэх ажээ. Клим солиотой, доогтой үг хэлж, тэрхүү амгалан байдлыг нь унтраахыг хүсэж, аятай цагийг хүлээж явах боловч тийм мөч эс гарна. Клим тийнхүү хурц ширүүн үг хэлье гэтэл хүүхний харц байдал тэр даруй ондоо, янзыг үзэх маягтай болж

	— Чи хэнийг дооглоод байна? гэж асуух бөлгөө. 

	— Би хэнийг ч дооглосонгүй гэж Клим мэлзэн хулчийна. 

	— Миний үзвэл чиний харцанд ямар нэг цасан ширхэг харагдах болов гэж хүүхэн хэлдэг байв. 

	Чи бид хоёр одоо цаашдаа яах саналтай байна гэж асуух бол уу гэхээс бүр ч хулчийдаг болжээ. 

	Климд Петербург хот аягүй санагдах болов. Энэ нь тэр хотод Нехаева хүүхэн суудаг учраас болой. 

	Хавар их л удаан болов. Бараг өдөр болгон залхуурсан мэт үүлс бүрхэж бороо орно. Тэрхүү үүлсийн завсраар хааяа наран дургүй цухуйж, гудамжны шалбааг, байшингуудын хөө ис болсон туургыг тэвчээртэй шагайж байх нь үзэгдэнэ. Далайн зүгээс хүйтэн салхи үлээж, голын ус цэнхэртэн, хүнд их өлөн долгион эргийн боржин чулуун хашлагыг долоож байх нь үзэгдэх ажээ. Клим өөрийнхөө цонхоор харахад байшингуудын дээврийн цаана үйлдвэрийн олон яндан тэнгэр өөд аймаар өлийж харагдана. Тэр яндангуудыг харахад Кутузовын түүхийг урьдаас харж хэлдэг мөнөөхөн зөгнөл санаанд орно. Бас баярын өдрүүдэд арын шатаар нууцгай ирж Дмитрий ахтай нь уулздаг нэг хавчиг нүүртэй ажилчин хүн санаанд нь орно. Бас хааяа ахтай нь ирж уулздаг, татаар царайтай нууцгай авхай санаанд нь орох ажээ. Тэр авхай бол жигтэйхэн дуугүй агаад давирхай адил хар нүдээ сохор мэт онийлгон хардаг билээ. 

	Заримдаа тэр үйлдвэрийн яндангийн тас хар утаа шидийг олж, хотын дээгүүр тархаж, хотыг үмхэх шиг санагдана. Байшингийн дээвэр хайлж, дээш хөөрөн алга болсноо тэрхүү балар утаан дотроос дахин бууж ирэх мэт харагдана. Сүүдэр мэт биегүй болсон хот жигтэй аймаар тогтворгүй болж ганхаж байх шиг харагдах тул Самгины сэтгэл хачин барайгаад Петербург хот «Зэс морьтой хүн», Гоголийн эмзэг өгүүллэгт дургүй славаархах үзэлтэн нgр санагдах бөлгөө. 

	Петропавловскийн цайз, түүний оройд хатгасан тэнгэрийн элч Климд тусгүй санагдана. Тусгүй санагддагийн учир нь түүний тухай хүмүүс ихэд жигшин ярилцах ба заримдаа тийнхүү жигшин ярилцах аялгуунд нь атаархах маягийн аялгуу дуулддаг байжээ. Тэр цайзыг оюутан Попов

	— Нийт бурхдын сүм гэж бахдан нэрлэх ажгуу6

	Поповын «п» үсэг хэлэх нь хүүхдийн буугаар буудсантай адил часхийн тод сонсогдоно. Попов хуруу дарж байгаад

	— Баунин, Нечаев, гүн Кропоткин гэж тоолно. 

	Исакиевскийн боржин чулуун сүм, түүний гадуур тойруулсан зэвхий банзан шат эвгүй муухай харагдана. Тэр банзан шатан дээр нэг ч ажилчин хүн байхыг Клим огтхон ч хараагүй ажээ. Гудамжаар жигтэй том овор биетэй цэргүүд машин адил хүчтэй алхлан явна. Тэдний нэг нь түрүүлж жижигхэн эвэр бүрээ часхийтэл татахад бусад нь бөмбөр нижигнүүлнэ. Өглөө эрт тэр бяцхан эвэр бүрээний жигтэй инээд хүрэм дуу, үйлдвэрийн олон яндангийн дуу хадаж, хүний нойрыг сэрээх нь тэр хотоос ямар нэг юм үлдэн хөөж байгаа юм шиг Климд сонсогддог байжээ. 

	Климийн сэтгэлд урьдаас огт ондоо бодол, дүр, адилтгал ургах болжээ. Ордны талбай, түүний дэргэдүүр явж үзвэл хааяа нэг хүн мөлгөр чулуун замаар яаран өнгөрөх нь үзэгдэнэ. Гэтэл тэр талбайд эрээн мяраан хувцастай, баясгалантай цогтой дуутай үй олон хүн багтаж ядан байдаг болоосой гэж Клим хүсдэг байв. Александр хааны багана үйлдвэрийн яндантай адил ёозгүй харагдах бөгөөд түүнээс тэнгэрийн элч нисэн гарч, агаарт эвгүй дүүжлэгдэн гартаа барьсан загалмайг хааш нь хаях вэ гэж бодож байх шиг санагдах ажгуу. Хааны ордны цонхнууд сохор хүний нүд адил харлан, хүн амьтан yс уудаггүй юм шиг харагдах бөлгөө. Хааны ордон, тэрхүү хоосон талбайг тал дугуйран тойрсон төмрийн зэвийн өнгөт бөөн байшин харшийн хамт нийлээд тун ч уйтгартай харагдах ажээ. Оросын эзний энэ байшингийн дороос Эрмитажийн чулуун хүний баримлууд тулж байсан бол дээр байх сан гэж Клим бодно. 

	Энэ талбайг харахад нөгөө шуугиант их сургууль, түүний тэнхимийн оюутнууд санаанд нь орно. Тэд гэмт этгээдийг яллах ба өмгөөлөхийг сурдаг байв. Тэд одоо ч эрдэмтэд, сайд, хааныг яллан ярилцаж байгаа буй заа. Авьяас зориггүй, тод бус хүмүүс хааны хэмжээгүй эрхийг өмгөөлнө. Тэд тоогоор цөөн тул мөнөөхөн яллагчдын дунд уусан алга болно. 

	 Ардын үзэлтнүүд марксистуудын эцэс төгсгөлгүй маргаанаас Клим халширдаг болжээ. Аль нь илүү бүдүүн алдаа гаргаж буйг ялган ойлгож чадахгүйдээ Клим бухимдана. Аль аль нь алдаатай биз гэж бат итгэн явахаас ондоогоор үзэж чадахгүй байв. Гэвч амьдралын аажим тайван хөгжлийн хэсэг чухал хуулийг олж мэдээгүй явжээ. Заримдаа марксистууд нь арай гүнзгий, хувьслын хуулийн эвдэршгүйг ойлгодог мэт санагдах боловч тэдний аль алийг «Кутузовын үзэлтэн» гэж үзэж хэдийн жигших болсон ажээ. Үеийн үед хууль болж ирсэн амьдралын жигд хөдөлгөөнийг идэр залуугийн тэнэгээр шалбадуулан, ташуурдах дуртай болсон бяцхан чалчаа хүмүүсийг бүр ч тэсвэрлэдэггүй авай. 

	Самгины Клим жолоодогчид үй олны зориг хүслийг эзэмддэг үү, аль эсхүл үй олон нь жолоодогчийг бий болгож, зэвсэг, золиосоо болгодог уу? гэж ихэд маргадаг байжээ. Би өөрөө бусдын зориг хүслийн зэвсэг болж магад гэж бодохдоо айж жигшдэг билээ. Тийм үед Авраамыг өргөл болгосон тухай библийн домгоос эцгийн тайлбарлан ярьсан үгс, мөн

	— Ард түмэн бол хүний дайсан мөн. Үүнийг бараг бүх агуу хүмүүсийн намтар түүх нуталж байна гэж Нехаевагийн ууртайяа хэлдэг үгсийг санадаг байжээ. 

	Клим бодохдоо, ямар нэг ид шид бүхий том ам газар дэлхийн шилдэг хүмүүсийг нэг нэгээр нь залгиж, өөрийн ходоодноос Болотников, Разин, Пугачев мэтийн соёлын дайснуудыг гаргаж хаядаг гэдэг бол зөв байна гэж үздэг авай. 

	Клим оюутан Поповоос залхана. Энэ өлөн эр гудам танхимаар эцэж цуцахыг мэдэхгүй гүйж явахдаа гар нь мөрөөрөө мөлтөрсөн мэт санжганан явах ба хэн нэгтэй тааралдмагц хуучин богино дээлийн өврөөс захидал тамхины цаасан дээр машинаар хуулсан бичиг гаргаж ирээд

	— Самгин дуулж бай, Одессоос ингэж бичсэн байна... Оюутан бол манай... Их сургууль бол соёлын хүчийг зохион байгуулах газар... Нутгийн оюутны байгууллага бол бүх оросын эвлэлийн үр хөврөл мөн... Бас Казанаас мэдээлсэн нь... гэж «с» үсгийг зориуд тод уншдаг байлаа.

	Попов мэтийн ийм сандарсан уухилсан улс нэлээн хэд байдаг ажээ. Клим тэдэнд онц дургүй агаад айна. Тэд ганц Климийг биш, төлөв томоотой суралцдаг бараг бүх оюутныг айлган цочоодог ажгуу. 

	Тэд нутгийн оюутны үдэшлэг юм уу ямар нэг нууц зорилгоор зохион байгуулсан концертын билетийг хүмүүст дандаа албаар тарааж явдаг билээ. 

	Самгин лекц, маргаан, яриа шивгэнэлдээн, ер аж төрөх, үйл бүтээхийн түмэн хүслэн болсон олон зуун залуу хүмүүсийн эмх замбараагүй шуугианд чихэн дөжрөөд өөрийн бодол саналыг ч тод мэдэхгүй болжээ. Тэд бүхэн нэг ухаантай тоглоомд орж, улам шунаж дурлах тутам нөгөө тоглоом нь улам аюултай болж байх шиг Климд санагдана. 

	Клим чимээ имээгүй хөдөөгийн нэг дээд сургуульд шилжин суухаар гэнэт эрс шийджээ. Нехаева хүүхнээс холдох нь чухал байжээ. Нехаева хүүхэнтэй хамт байхад гуйранчин хүнд элбэг өглөг өгөөд тэдгээр гуйранчдыг жигшдэг баян хүн мэт байх ажгуу. Эхийн бие муу гэсэн захидал авсан нь тийнхүү гэнэт явахын нь шалтаг болжээ. 

	Нехаевагийнд очиж явахдаа, тэр хүүхэн өрөвдмөөр үг ярьж, нулимс асгаруулах биз гэж гунин бодож явав. Гэтэл хүүхэн турьгүй чөрийсөн гараар Климийн хүзүүгээр тэвэрч

	— Чи надад онц... тийм чиг айхтар сэтгэлтэй болоогүй гэдгийг би мэдэж байсан шүү. Гэвч надтай цөөн цагийг хамт өнгөрүүлсэнд чинь би их баярлаж байна гэж шивгэнэхэд нь Климийн сэтгэл уярч золтой нулимс эс унагажээ. 

	Нехаева бядгүй хатангир биеэ Климд улам наалдуулж байгаад

	— Чамайг тэнгэр тэтгэж, миний адил хүмүүст ганцаардан суухын зовлонг битгий амсуулаасай даа гэж халуунаар шивгэнэж байв. Хүүхний савх адил нарийхан хуруу Климийн дух, дал мөр, цээжин биеэр ирвэгэнээд хөл дээрээ тогтон ядан ганхалзаж нүдний нулимсыг алгаар түргэн түргэн арчиж байв. 

	— Би хэдийгээр тэнгэр бурханд сүсэг муутай боловч чинийхээ төлөө тэнгэрт залбирч явна шүү. Чамайг сэтгэл хөнгөн, сайнаар аж төрж яваасай гэж би хүснэ... гэж уйлахыг үзвэл, яая даа гэмээр бэрх үзэгдсэнгүй, хэдий гунигтай боловч аятайхан харагдаж байв. Ер нь энэ хүүхэн хэвээс хэтрүү их нулимс асгаруулсангүй ажээ. 

	Клим Петербургээс явахдаа, Нехаевагаас гайгүй сайнаар салав, ер амрагийн энэ явдал түүний сэтгэлийг үүрд өөгшүүлэв гэж итгэн явжээ. Шөнө галт тэргэн дотор «Одоо би Лидия Тимофеевнад очихдоо ясаа ч, нэрээ ч хугалсангүй шүү» гэж бодов. 

	Замдаа Москвад хоёр нэг хонож, Лидатай уулзана гэж шийдэж явахдаа «Их сургуулийн шалгалт хойшлуулж болно. Энэ шалгалтыг одоо өгөх хэрэгтэй!» гэж дотроо хошигнон бодож явжээ. 

	Шөнө унтахаар хэвттэл түүний маш хошин шог аялгуугаар бичсэн захидлын хариуд Лидагаас ердөө хоёрхон захидал авсан нь санагдав. Тэр хариу захидлыг маш товч, сониноор бичсэн ажээ. Түүний нэг захидалд:

	«Чи өөрийн танил хүнийг үхдэлчин гэж нэрлэсэн нь надад тусгүй санагдана. Энэ бол инээдтэй зүйл биш» гэжээ. 

	«Ер Лида бол авьяас билигтэй хүүхэн биш. Гимназид сурч байхдаа дандаа Сомовоор туслуулдаг байсан шүү» гэж бодоод Климийн санаа амрах шиг болж таг унтжээ. 

	Москва хотын дээгүүр хаврын өглөө гайхуулах мэт гийж, хонхор цонхор чулуун замаар тэрэгний дугуй морьдын тахны чимээ хадаж байв. Дулаахан өглөө болж, цэнхэр тунгалаг агаарт зэс хонхны дуу баярын янзаар жингэнэх нь сонсогдоно. Нарийхан муруй гудамжны элэгдсэн явган замаар хүмүүс цогтой алхлан явах нь үзэгдэнэ. Тэдний алхаж гишгэх байдал Петербургийнхэнтэй адил гутлаа чирсэн биш, тод чимээтэй ажээ. Ер энэ хотод Петербургээс илүү их чимээ шуугиантай боловч чимээ нь чийглэг, хянуур биш, арай ондоо сонсогдох ажгуу. 

	«Москвагийн чимээ шуугианд хүний үг ялгаран дуулдана» гэж Клим бодохдоо зүйр цэцэн үг хэлэв гэж сэтгэл таатай болжээ. Клим нэг сэгсгэр хөтчийн тачигнасан чимээтэй тэргэнд сууж найгалзан явахдаа харь орноос эх нутагтаа буцаж ирсэн хүн шиг хоёр тийш шохоорхон харж явав. 

	«Эндхийн их сургуульд шилжиж болохгүй бол уу» гэж Клим бодов. 

	Зочдын буудаг газар түүнийг Москва хотын хүний зохистой цагаан сэтгэлээр нэн чадамгай сурмаг угтав. Клим урьд өмнө ийм юм үзээгүй тул туйлын энгийн бөгөөд тод сэтгэгдэл төржээ. Үдийн алдад Лидагийнд очихоор гарав. 

	«Өнөөдөр сайн өдөр тул лав гэртээ бий биз» гэж бодно. 

	Клим энэ хотын баахан эмхгүй сүлжилдсэн гудамжаар явж байхдаа Лидад юу ярих вэ, үг ярихдаа биеэ ямаршуу янзтай авч явах вэ гэж нарийн бодож явах зуур цонхон дээрээ цэцэг тавьсан тохитой, эрээн мяраан байшингуудыг ажиглан явав. Модны мөчир найлзуур хашааны дээгүүр цухуйж, агаарт саяхан гөлөглөсөн нахианы анхилуун сайхан үнэр анхилж байв. 

	Гудамжны булан тойрон хоёр оюутан гарч ирэхийг үзвэл хоёул хөтлөлцөөд ямар нэгэн марш дуу хөг нийлүүлэн исгэрч байлаа. Гэтэл нэг нь явган замын хашлага тоосгон дээр хөлөө тавиад цаана цонх угааж байсан нэг хүүхэнтэй үг ярихад нь нөгөө нь угзарч

	— Володя, боль явъя! гэж гуйна. 

	Клим явган замаас гарч, хоёр оюутныг тойрон өнгөртөл нэг бяртай гэгчийн гар мөрөн дээрээс нь шүүрээд авчээ. Климийн уур хүрч, эргэн харвал Макаров

	— Чи Клим үү? Хаанаас ирэв? Самгин, Лютов та хоёр танилцагтун гэж баяртай өгүүлэв. 

	Нөгөө согтуувтар хялар оюутан гилжийж

	— Би бол алиа хошингийн тэнхимийн гуравдугаар ангийн оюутан, худалдаачны хүү байна гэж баахан онгироо янзтай биеэ танилцуулав. 

	— Володя! Намайг биеэ буудахад саад болсон хүн бол энэ шүү дээ! гэж Макаров хэлэхэд цаадах нь

	— Оюутан нөхөр таныг алтан медалиар шагная. Учир нь та энэ залуугийн амийг аварснаар оросын дэмий балай чалчдаг явдлыг гүнзгийрүүлэхэд гарцаагүй дөхөм үзүүлсэн байна... гэжээ. 

	Тэр хоёрын аль аль нь гудамжинд ондоо хүнгүй юм шиг чанга чанга ярьж байв. Макаровын их л баяртай байгаа нь худал мэт санагдана. Тэр хэдий согтуу биш атал чанга чанга бархирах нь Климтэй уулзсанд төрсөн жинхэнэ сэтгэлээ ил гаргахгүйн тул зориуд дүйвүүлж байх шиг ажгуу. Нөгөө нөхөр нь хялар нүдээрээ Климийг онож харах гэж ядаж байх нь үзэгдэнэ. Тэр хоёр хүзүүгээр тэврэлдэн, гудамжаар явагсдыг шууд дайран гарч байв. Макаровын олон юм асуухад Клим их л төвшин хариулж, далимд Лидаг асуужээ. 

	— Лида театрын сургуулиас гарч, ондоо түр сургуульд орно гэж чамд захиа бичээгүй гэж үү? Лида гэртээ харихаар яваад хоёр долоо хонож байна... гэж Макаров ярихдаа Климийг гайхсан мэт харж

	— Лида ер хуурмаг маяг үзүүлж чадахгүйгээ мэдсэн дээ гэв. 

	— Үнэн чадахгүй гэж Лютов шүдээ хавирч гэдэсхийхэд нь малгай нь дух руугаа оров. 

	— Телепнева сургуулиас бас гарсан. Эрд гарах гэж байгаа. Болзоот нөхөр нь энэ байна! гэж Лютов долоовор хуруугаа зүрхний тус өрөмдөх мэт хатгаж эргүүлэв. Ямар өнгөтэй болох нь мэдэгдэхгүй онц гялбалзах нүдээр Климийг аягүй харах нь ямар нэгийг тэмтэрч байгаа юм шиг харагдах ажээ. Өрөөсөн нүд нь хамрын хөтөл дор, нөгөө нь санчгийн нь тэнд гялтганах бөгөөд Климийг

	— Баяр хүргэе. Гайхмаар сайхан хүүхэн дээ гэхэд Лютовын хялар нүд инээд хүрмээр чичирч

	— Учир начиргүй сайхан гээч гэж засаж хэлээд малгайгаа ар тийш дарав. 

	Макаров гуанзанд оръё гэсэнд Лютов

	— Тэгэлгүй яах вэ гээд Климийг эрээгүй сугадаж, — Идэхийн тулд Москвад суудаг юм даа гэв. 

	Хэдэн минутын дараа тэд нэгэн бага шиг гуанзны харанхуйвтар боловч тохитойхон буланд сууж байжээ. Лютов зарц өвгөнд хоол захихдаа

	— Чи бидэнд архины хамт гахайн мах, испани сонгино том том хөшиглөж тавина биз гэсэнд цаадах нь

	— Мэднэ дээ гэв. 

	— Мэдэлгүй дээ, гэхдээ сануулж байна... 

	Макаров тамхиа асааж утааг нь үлээж инээгээд

	— Чамтай уулзахад сайхан байна. Ингэхэд чи бид хоёр яагаад нэг нэгдээ захиа бичдэггүй билээ дээ? Чи марксист болсон уу? гэх зэргээр олон юм асуух тутам Клим биеэ барьж байв. 

	— Марксын үзэлтэй хүн үү? Тийм хүнийг би хүндэлнэ гэж Лютов дуу алдана. Ширээ тохойлдож, сөөнгөдүү хоолойгоор ярихдаа хааяа часхийтэл эрс чанга аялгуу гарахад нь Климийн санаанд Дронов орж байв. 

	— Би Марксын үзэлтнийг хүндэтгэхдээ, хөрөнгө мөнгөний хөдлөл, түүний соёлын хүчийг Карл Маркс бүрэн дүүрэн тайлбарласан тэр ангийн төлөөлөгч гэж хүндэлж байгаа хэрэг биш аливаа яршиг удагсад сөнөх болтугай гэж чин үнэнээс хүсдэг орос иргэний нь хувьд би хүндэлдэг юм. Учир яагаад гэвэл Маркс бол ерэн градусын хэртэй хатуухан багш мөн. Энэ бол сэтгэлийн уянгыг мааждаг манай орос арз ч биш Кропоткин ван Толстой гүн, Лавров жанжин хийгээд социалистууд гэдэг хочтой шашны сургуулийнхны бантан ч биш юм. Хэрхэвч биш! Социалистуудтай дэмий юм чалчихад аятайхан байдаг юм. Харин Маркстай дэмий чалчиж огт болохгүй. Манайд бол эрхэмсэг ноён Михаил Евграфович Салтыковын элэгний цөсийг хэлээр долоож, Ясный Поляны гэгээн ноёны зулын тосоор даруулж уйтгар гашууныг залгиж байвал болох нь тэр! Манайд бол гол нь дэмий чалчихад биш, гадсан дээр боловч ямар нэг аргаар аж төрөх нь хэрэгтэй юм шүү дээ!

	Лютов ингэж ярихдаа, завсаргүй, ядахгүй шулуун ярьж байв. Үгний нь өнгөнөөс үзвэл ёжтой юм уу, хортой аялгуу сонсогдмоор байтал Клим тийм юм олж сонссонгүй. Үүнд Клим гайхаж байв. Энэ хүн огт эрүүл ярьж байх нь гайхмаар байжээ. Клим нүүрийг нь харж, «Энэ хүн тавхан минутын өмнө шал согтуу байсан шүү дээ!» гэж бодов. 

	Лютовт ямар нэг хуурмаг царай байх шиг санагдана. Бүлтгэр нүдний нь өнгө бохир. Тэгэхдээ булингартай биш, нүдний цагаанд цаанаас нь тоос суусан юм шиг бохирдуу харагдах ажээ. Гэтэл бас хүүхэн хараанд нь зальтай янзын гэрэл гялбалзах нь сэжиг төрүүлнэ. 

	«Нүд бол урвуулсан уураг тархи мөн» гэж хэн нэгний хэлсэн үг Климийн санаанд орж байв. 

	Лютов шар үсээ маягтай самнасан нь гонзгой царайнд нь эс зохиод хиймэл юм шиг харагдана. Царай байдлыг нь харвал битүү ногтон сахал зохимоор атал хуузаа хусаад эрүүндээ жаахан шовх сахал үлдээжээ. Хар арьстан хүний уруул адил маш зузаан уруултай агаад дээд уруулд нь армаг тармаг сахал ургажээ. Гар нь шилэн хүзүү шигээ улаан, бас шөрмөслөг, хоёр санчигт нь хөх судас илэрнэ. Зориуд хайхрамжгүй хувцасласан мэт харагдах агаад онц үнэтэй цэмбээр хийсэн боловч өмсөж өмсчихсөн урт дээлийн энгэрийг задгай тавиад торгон цамц цухуйлгажээ. Хорин долоо, лав гуч ч хүрсэн бол уу гэмээр энэ хүн оюутан хүнтэй огт төсөөгүй ажээ. Зориуд содон харагдах гэсэн мэт царай байдал аятайхан сайхан болсон Макаров энэ хүнтэй нөхөрлөх ажгуу. Гэтэл үзэсгэлэн гоо Алина хүүхэн энэ хүний юунд нь дурласан юм бол? 

	Лютов шүд хага ташим хүйтэн архи жүнз жүнзээр балгаж, нимгэн хэрчсэн гахайн махан дээр тавьсан бүдүүн сонгино зажлах зуур

	— Хуучны утга зохиол өөрөөр хэлбэл гажсан судар уншдаг уу? гэв. 

	— Тэрс номыг хэлж байна гэж Макаров цагаан сайхан инээж, Лютовыг найрсгаар харна. Лютов

	— «Адам уун нэгээгээлт» уншсан уу? гээд хутгатай гараа дээр өргөж байгаад

	— «Адам дор чөтгөр хэлрүүн: Би болбоос газар туу буй. Бурхан болбоос тэнгэр туу буй. Мину адил болъюу хэмээвээс газар тор буусугай. Адам өгүүлрүүн: Чам дор газар буй аваас над дор риди хувилгаан буй» хэмээжээ. Ямар байна! Манай тариачин ардын дотор материализм гэдэг иймэрхүү л байгаа юм гэв. 

	Клим энэ яриаг нь ухаарсангүй учир удалгүй, энэ Лютов гэдэг ер алиалах гээд чаддаггүй, зальхай маягийн эр юм гэж итгэн боджээ. Түүний юм болгон дээр зохиомол, хиймэл байдал илэрнэ. Энэ нь ялангуяа үг яриа нь гойд гажуу, шашны хэл, латин эшлэл ихтэй, бас Гейнийн хортой шүлгээс авахдаа хөдөөгийн театрын жүжигчид «нэмсэн тоглолтод» наргиантай үг ярихдаа хэлдэг бүдүүн хошин үгээр гоёж байх нь бүр ч илт ажээ. 

	Лютов дахин согтсон мэт үзэгдэнэ. Том хундагатай дарс Климд барьж, нүүрээ улайлгаж

	— Намайг жаргалтай яваарай гэж ерөөгтүн, сайхан хүүхэн Алина Марковнын эрүүл мэндийн төлөө нэг ууцгаая! гэв. Дуу нь их л хөхиүн сонстоно. Макаров хундага тулгаад

	— Одоо чи болно гэв. Лютов хундагатай архийг ганц мөсөн хөнтөрч орхиод Климд нүд ирмэж

	— Харав уу сургаж байна. Би ингэж хэлүүлэх болсон хүн шүү. Яагаад гэвэл номхрох гэж би баахан согтуу, завхайрч явдаг хүн юм. Тамаас, аль алинаас нь айх юм даа. Айж явбал аминд өлзийтэй биз гэж би санана. Ай оюутан нөхөр минь! Би чамайг нэг умзадтай уулзуулна... гэж нүдээ аньж, толгойгоо хөдөлгөж үзнэ. Өмдний хармаанаас түлхүүрийн урт ган оосор татаж гаргахад нь үзүүрт нь том гэгчийн алтан цаг санжганан харагдана. 

	— Пээ, би явах цаг болов. Костя чи намайг бүртгүүлчхээрэй гэснээ Самгинд хандаж гар барин

	— Танилцлаа, баярлалаа. Их сонин яриа сонслоо. Ноолуурын худалдаачин Лютов гэж битгий мартаарай... гэхэд нь Макаров

	— Битгий маягла гэв. 

	Хялар оюутан Самгины гарыг чанга атгаж

	— Зарим өөтэй хүүхнүүд байдаг. Гэтэл тэр өөг нь бусад хүн олж хараагүй байтал тэр хүүхэн өөрөө, миний хамар л зохиогүй юм, бусад нь гайгүй... гэж бусдад мэдүүлдэг шүү... гэж Климийг аяархан нудраад явахдаа замдаа нэг сандал дайрч унагаад нударга зангидан занаж гарч одлоо. 

	— Яасан жигтэй хүн бэ! гэж Климийн хэлэхэд Макаров бодол болж

	— Тийм хачиндуу зантай хүн дээ гэв. 

	— Алина юу бодоод энэнтэй суух болсны учрыг би олохгүй байна. 

	Макаров давхийж, тэр хүүхнийг цагаатгах мэт яаран ярихдаа

	— Үгүй дээ. Алина царайлаг хүүхэн болохоор тэр хэмжээний хүрээ хэрэгтэй. Энэ Володя бол баян хүн. Бас ч сайхан эр. Туйлын сайхан зантай. Хуулийн дээд сургууль төгсөөд одоо түүх хэлний ангид сурдаг юм. Гэвч одоогоор сурсан юмгүй, хүүхэнтэй сэтгэлтэй болоод хөөрч явдаг болжээ. Ер одоо хөлөөр толгой хийгээд яваа хүн дээ гэв. 

	Макаров тамхи асаагаад чүдэнзний модыг барьсаар дуусан шатаасан атал тамхиа тавагт хаяв. Ер согтсон бололтой, хоёр санчигт нь хөлс бурзайжээ. Москва хотыг үзмээр байна гэж Климийн хэлэхэд Макаров сэргэж

	— Бор богширгын ууланд очъё гэжээ. 

	Тэндээс гарч зөөврийн морин тэргэнд суув. Хөх дээл чихэж өмссөн хөтчийн бөгтөр нурууг ширтэн Макаровын ярьсан нь:

	— Москва хот хүний тархи толгойг эргүүлнэ. Би сэтгэл татагдаж, ид шидэд нь автагдсаар одоо мансуурчээ. Чамд тийм санагдахгүй байна уу? Чи бол эелдэг найртай хүн юм гэв. 

	Макаров малгайгаа автал үс нь хагаран унаж шанааг нь бүрхэх агаад нэг хэсэг үс дээш гозойн харагдана. Клим санаа алдаж, Макаров сайхан залуу байсан юм сан. Энэ хүн л Телепневатай суувал зохих хүн дээ. Юм ер юутай хачин бэ! гэж бодно. Гудамжны чих дүлийрэм шуугиан дунд Макаровын ярих нь

	— Энэ хотод санаанд оромгүй авьяас билигтэй хүмүүс их байна. Сэргэн мандалтын үед л ийм хүмүүс байсан биз. Хаана нь ариун хутагт нар суудаг, хаана нь луйварчид суудгийг би ялгаж мэддэггүй юм. Бараг газар сайгүй хутгалдаж суух юм. Солиотой хүн олон харагдана. Гэтэл юунаас тийнхүү солиордгийг чөтгөр мэдэх билээ. Харин чи л үүний учрыг мэдэх биз... гэхэд нь Клим нөхрийн царайг сэжиглэх мэт харж

	— Яагаад би мэдэх бил ээ? гэв. 

	— Чи бол юм бүхнийг тайван хардаг гүн ухааны талын хүн юм. 

	«Юутай цайлган сэтгэлтэй вэ!» гэж Клим бодоод энгийн хувцастай хүнийг жигшин хардаг цэргийн бага дарга шиг бусдыг хялайн хардаг Туробоевтой Макаровыг зүйрлэж байгаад

	— Чиний царай сайхан, ер сайн залуу байтал чи баахан балгадаг болжээ гэхэд нь Макаров

	— Тийм байж магадгүй гэж өөрийг биш ондоо хүнийг хэлж байгаа мэт тайвнаар хүлээжээ. Гэвч ондоо үг хэлсэнгүй, тувт бодол болж явжээ. 

	Бор богширгын ууланд нэгэн хөндий гуанзанд оров. Бүдүүн зарц удирдан нэг дэвсэг ширээнээ суулгав. Нэг мужаан цонхны жааз будаж байв. Гуанзны зарц цай бариад,

	— Энэ ноёд цонхоор юм хараг, чи битгий сүүтгэнээд бай гэж нөгөө мужаанд яаран тушаах мэт хэлэв. Макаров

	— Энэ Костром нутгийн хүн байна гээд алсын хөх униар сүмийн олон алтан ганжраар саа тавьсан хоргой адил хотын барааг ширтэж

	— Сайхан байна шүү гэхэд нь Клим толгой дохисон боловч даруй

	— Юу ч гэж болно доо. 

	Макаров хариу дуугарсангүй. Дугуй нимбэг хөвүүлсэн шилэн аягатай цай нарны туяанд шаргалтана. Макаров аягатай цайг зайлуулаад ширээ тохойлдож, хоёр өнгийн өтгөн ширүүн үсэндээ арван хуруу шургуулан тонгойн сууна. 

	Москва хотыг үзээд Клим Самгин тийм чиг их гайхан биширсэнгүй. Ер энэ хот бол жигтэй эрээлж мяраалж хийсэн жингийн боов адил харагдана. Гоо сайхан гэж хүн болгон ярьдаг, ер энэ үг бол цаг агаар, хүний эрүүл мэндийн адил ердийн үг яриа болсныг аль хэдийн ажигласан. боловч Клим гоё сайхан гэдэг яриа үүдэх болгон биеэ хянаж таг дуугүй болдог байв. Клим бол байгалийн гоо сайхан гэж нийтээр ярилцахыг эс тооно. Наран жаргахыг харах, жавартай шөнийн цоохор тэнгэр харах хоёр ав адил гэж бодно. Гэвч гоо сайхан юмыг олж мэддэггүйгээ өөрийн нэг дутагдал гэж үздэг байжээ. Сүүлийн үес байгалийг хэт магтах үгийг дуулахдаа дотроо бухимдах болсон бөгөөд байгалийг харшлан үздэг Лидагийн зан халдсан бол уу гэж өөртөө сэжиглэдэг авай. Энэ талаар Туробоевын үгийг эс ойлгох бөлгөө. Елизавета Спивак, Кутузов хоёрыг өдөж Туробоев

	— Бидний гоо сайхан гэдэг бүхэн зөвхөн тогосын сүүл адил хоосон гоё байвал яана? Шувуу бол мөн тогостой адил тэнэг амьтан шүү дээ гэж билээ. Тэгэхэд Клим энэ юутай ширүүн үг хэлдэг юм гэж гайхаж байжээ. Гэтэл Туробоев улам маргаж

	— Шувуу хэчнээн гоё сайхан тусмаа тэнэг байдаг. Гэтэл нохой бол хэчнээн сэгсгэр муухай тусмаа цэцэн ухаантай байдаг юм. Үүнийг хүн дээр ч хэлж болно. Пушкин бол царайгаар сармагчинтай адилхан хүн байв. Толстой, Достоевский нар бол тийм сайхан царайтай улс биш. Гэтэл тэд цөм ухаантай улс гэжээ. Энэ үгийг Клим улам бат сайн тогтоож авсан ажээ. 

	Макаров шал ондоо юм бодсон мэт дуугүй суухад нь Климийн зэвүү хүрч

	— Москва! Чиний ширтэлт орос хүнд юутай аймаар уйтгартай вэ! гэж Пушкины нэг шад шүлгийг санаж байна уу? гэж асуусанд Макаров согтуу биш атал үг дуугарсангүй. 

	Энэ байдал нь Климд их л эелдэг биш санагдаж, дургүй хүрч байжээ. Клим цайгаа оочих зуур заавал үг дуугаргах юм сан гэсэн шиг

	— Гоё сайхан гэж хүн ярихад би нэг их үнэмшдэггүй юм гэж ярьсанд Макаров гэнэт хуруугаа үснээс салгаж, тохойгоо буулгаад гайхаж

	— Чи сая юу хэлэв? гэхэд нь Клим хэлснээ давтаад

	— Нэг нуураас нөгөө далай тийш жаран мод газар үргүй урсах голын усны юу нь сайхан юм бэ? Гэтэл Нева мөрнийг сайхан гэлцэнэ. Миний харахад уйтгартай харагдана. Ингээд бодоход сайхан гэдэг гол гунигаа далдлахын нэр мэт санагдах нь зөв байна гэв. 

	Макаров зөөгшсөн цайгаа залгилаад Климийг эгцлэн харав

	— Левитаны байгалийн зураг, Нестеровын уянгат хус гэдэг зураг, цасан дээр буусан тод цэнхэр сүүдрийг харахад бас л байгалийн мөхөс байдлыг далдлах гэсэн хүсэл шингэжээ. Цас гэдэг бол залуу охидыг дотор нь оршуулдаг авсны бүрээс шиг дун цагаан байдаг, цэнхэр сүүдэр гэж байгальд байхгүй. Энэ бүхнийг өөрсдийгөө сатааруулах, биднийг амар тохитой аж төрүүлэх гэж санаанаас зохиодог байна гэж Клим ярьж байв. 

	Макаров их л анзааран чагнаж байхыг үзээд Клим бас арваад минут ярьжээ. Ингэж ярьж байхдаа Нехаева хүүхний уйлагнан гомдоллодог үгийг ч санаж, оюун ухааны тогосын сүүл гэж Туробоевын хэлсэн сургаалыг ч давтан ярихыг мартсангүй. Ер энэ талаар олон юм ярьж болох байтал Макаров

	— Лида та хоёрын санаа гайхмаар адилхан нийлж байна шүү гэжээ. Макаров духаа арчиж

	— Чи яагаад?.. гэснээ инээж, — Чи юу гэж асуухыгаа мэдэхгүй байна... Хачин юм гэв. 

	Макаровын царай гэнэт улаа бутарч, чихэнд нь хүртэл цус бууж ирэв. Нүдээ хорсолтой гялбалзуулан, аяархан ярьсан нь

	— Энэ асуудлыг би эс сонирхоно. Би бол байгалийг ондоо талаас нь харж, байгаль бол утгагүй, хорт муу гахай мөн гэж үздэг юм. Саявтар би нярайлахаас болж үхсэн нэг эмэгтэйн хүүрийг бэлдмэл хийв. Яаж урагдаж, гэмтсэнийг нь, хонгор минь чи үзсэн болоосой! Бод л доо, загас бол түрсээ зүгээр шахаж гаргана. Эм тахиа өндөглөх гэж зовох нь үгүй. Гэтэл эм хүн төрөх гэж чөтгөрөөс илүү тарчилна. Яагаад тэр вэ? гэв. 

	Макаров ингэж ярихдаа хүний бие эрхтний латин нэр томьёо хэрэглэн, гараар хийд зурж байгаа хилэн бадарсан мэт айхтар дүрслэн ярихад нь Клим жигшиж,

	— Боль доо гэв. 

	Макаров улам шатаж хуруугаар ширээ тогшиж

	— Яагаад тэр вэ? Бод гэнэ. 

	Нөхрийн ингэж бухимдах нь гэнэн, залхуутай санагдаж, бас Лидагийн нэрийг дурссаны хариуг авах дур хүрч, Клим инээж

	— Тэгвэл чи эмсийн өвчнийг судалж, эмсийн оточ бол л доо. Тэдний юм хумыг харж байхад чамд жаргалтай болно гэсэнд Макаров даруй дуугүй болж, учрыг эс олсон мэт хараад санаа алдаж, 

	— Чи айхтар шоолов гэлээ. 

	— Чи ч гэсэн эмстэй үнсэлдэхийн оронд тэдний тухай бас гүн ухаанддаг хэвээрээ шив дээ? 

	— Чиний энэ хэлдэг чинь цэргийн дарга нарын дууны үгтэй адилхан байна гээд Макаров хацраа чанга илж үзээд толгой сэгсрэв. Царайд нь гайхсан, ичсэн байдал илэрнэ. Нэг агшин зуур зүүрмэглэх мэт болж, цочиж сэрээд зүүрмэглэсэндээ ичиж аягүйрхэж байх нь үзэгдэв. 

	«Согтуу нь гарч байна» гэж Клим бодож, сая цэргийн даргын дууны үг шиг гэж хэлсний нь хариуг бас авмаар санагдаж байжээ. Яаж авъя гэж бодож байтал хоёр ялаа тус болжээ. Юу гэвэл, хоёр ялаа халбаганы иш дээр сууж, түргэн зуур бие биеийн дээр гарч эрхлэн наадаж байтал нэг нь нисэж, удалгүй бас нэг нь нисэн арилахыг үзээд Клим

	— Харав уу? Ингээд л болчихдог байна шүү дээ гэсэнд Макаров эрс

	— Тийм биш! Би чамд итгэхгүй байна гээд хөмсгөө атируулан илт зөрж, — Чи тэгж бодож чадахгүй. Миний бодоход юмыг муу талаар бодно гэдэг бол мөн нэгэн адил ичгүүр мөн гээд хөрсөн цайгаа шавхан уугаад

	— Би лав яльгүй шүлэгч юм уу, ер энгийн тэнэг ч гэсэн би л чадахгүй... Би бол эм хүнийг хүндэлдэг хүн гэж чи мэднэ биз дээ? Би тэднээс айж байх шиг заримдаа санагддаг юм. Чи битгий инээгээд бай, хүлээж бай! Юуны өмнө хүндлэх хэрэгтэй. Тэр биеэ худалддаг ч байсан хүндлэх хэрэгтэй. Халдаана гэж айж байгаа ч биш, ой гутаж, жигшиж байгаа ч юм биш! Би энэ талаар их бодсон хүн... гэв. 

	— Тэгвэл чи ярьж чадахгүй байна даа. 

	— Тийм үү? 

	— Ойлгомжгүй байна. 

	— Чи ойлгож байна шүү дээ!

	Макаров толгойгоо гэдэсхийлгэж, цоохор тэнгэрийг хараад нударга зангидан, өвдгөө дэлдэж

	— Ийм сэтгэлийг надад Лида төрүүлсэн юм, чи мэдэх үү? гэхэд нь Клим

	— Тийм бий? гэж тод бус хэлээд биеэ барив. Макаров тал өгч инээмсэглэн

	— Бид хоёр бол энгүүн сайн нөхөд юм. Бид хоёрт амраг сэтгэл байхгүй боловч онц дотно юм. Би түүнд дурласан боловч дурлал минь шатчихсан юм. Миний чухамхүү Лидад дурласан бол тун сайн хэрэг. Тэр дурлал маань өнгөрсөн ч сайн хэрэг болсон юм... гээд инээхэд царайд нь баяр ургаж байв. 

	— Би буруу хутгаж ярьж байна уу? Энэ бол зөвхөн ярихдаа хутгана. Сэтгэлд минь тод байна. Лида намайг хотын захын нэг газар байлгаж байсан гэж чи бод л доо. Гэвч мэдээжийн хэрэг, намайг байлгаж байсан нь биш, тэр хүүхэн биеэр байгаа нь чухал юм. 

	«Би бол бусдын дэргэд ингэж хэзээ ч ярихгүй. Лида яагаад байлгасан юм бол?» гэж Клим илт бахархан бодов. 

	— Ерийн хүнд дурладаг шиг хүүхэнд дурлаж болохгүй гэж Макаров эрс хэлэв. Клим мушилзаж

	— Яагаад? гэсэнд

	— Чи инээх явдалгүй. Болохгүй гэж би л бодно. Лида бол нөхөр минь, гайхалтай хүн дээ! гээд нүдээ аньж бодоод

	— «Эр ба эм уун дундуур өшөө хонзон ормуй» гэж Библийн судраас Лида олж уншжээ. Түүнд итгээд хов жив, өшөө хонзонгоос айдаг бололтой. Айдаг бол уу гэж би л бодож байгаа юм шүү. Та бол заяанаасаа хийдэд хэвтэж байх замтай хүн байтал шийд тоглох ямар хэрэг байна? гэж Лютов Лидагаас асуудаг юм. Лютов бол Лидатай мөн миний ижил үерхдэг юм гэж ярьжээ. 

	Клим их л анхааран чагнавч Макаровын үгийг ойлгосонгүй, ер үнэмшсэнгүй. Нехаева ч өөрийн дурыг хангахын өмнө бас л ингэж гүн ухаанаар ярьдаг байв. Лида ч бас нэг адил биз. Эм хүнийг хүндэлдэг, Лидатай зүгээр үерхдэг гэж ярьсан үгийг нь үнэмшсэнгүй. 

	— «Энэ бол мөн л тогосын сүүл мөн. Макаровын Лидад дурладаг нь илт юм» гэж бодож байжээ. 

	Макаровын бултамтгай, тодгүй үгийг тийм чиг анхааралтай чагнахгүй болов. Хотын байдал улам тод, гоё болж харагдана. Их Иваны сүмийн хонх тэнгэр өөд өлийж, ногоовтор хумстай хуруу адил харагдана. Сүмийн олон өнгийн хонхон дуу үдшийн мөргөлд дуудаж, агаарт зөөлөн хүнгэнэх чимээ дэгдэнэ. Клим цагаа гаргаж хараад,

	— Галт тэрэгний буудал руу явах цаг болов. Чи намайг гаргаж өгөх үү? 

	— Тэгэлгүй яах вэ. 

	— Чи саяын ярианыхаа эхэнд хүмүүс дандаа санаанаас зохион ярьдаг гэж тун зөв хэлсэн шүү. Тийм байж болно. Яагаад гэвэл, аж амьдрал бол ямар ч зорилгогүй гэдэг гашуун санаа бодлоо тэгж нялуун болгодог биз... 

	Макаров гайхан харж босоод

	— Очиж очиж чи ийм юм ярьдаг нь хачин юм. Би биедээ гар хүрэх гэж шийдэхдээ ч тиймэрхүү юм бодоогүй шүү... 

	— Тэр үед чи ухаан баахан гажуу байсан даа гэж Клим төвшнөөр сануулан хэлээд, — Аж байдал бол зорилгогүй юм гэсэн санал хүмүүсийн сэтгэлийг бузар түгшүүлж байна гэв. 

	— Аж төрөхөд чамд бэрх байна уу? гэж Макаров найрсгаар аяархан асуув. Тийм ч гэхгүй, үгүй ч гэхгүй бол утга төгс болох биз гэж Клим бодоод үг дуугарсангүй, уруулаа чанга жимийжээ. Хоёул тэндээс гарч явган явав. Макаров нөхрийг гунигтай харж байх шиг санагдана. Макаров сэгсгэр үсээ гараар дарж, малгайгаа тавиад

	— Шалгалтаа өгөөд би ч бас явна. Усан онгоцны Редеевыг чи танина шүү дээ? Түүний өргөмөл охинд хичээл давтуулах болно. Лютов ч бас явна гэж ярив. 

	— Тийм бий. Нөгөө Сомова хаана вэ? 

	— Хөдөө багшилж буй. 

	Замын бөөн тоосон дундаас нэг зөөврийн морин тэрэг гарч ирэв. Манай хоёр сууж, хотын гудамжаар явахад Клим явган замаар яваа хүмүүсийг ажиглана. Энд Петербургийг бодвол бүдүүн хүн элбэг харагдана. Тэд хэдий их сахалтай боловч эмстэй адилхан харагдах ажээ. 

	«Эдний хэн ч аж байдлын зорилго гэдгийг бодож сэтгэлээ зовоодоггүй биз» гэж Клим эгдүүцэх янзтай бодтол Нехаева санаанд нь орно. «Нехаева бол ямар боловч янаг хонгор хүүхэн юм. Тэр ч байтугай гоц хүүхэн. Харин Лида түүнийг хэрхэн үздэг бол?» гэж бодож явжээ. 

	Макаров дув дуугүй явав. Галт тэрэгний буудалд ойртон очтол ямар нэгийг гэнэт санаж сандраад Климийг тэвэрч

	— Мөд уулзана шүү! гээд яваад өгчээ. 

	Клим хойноос нь харж байснаа зуушны газар орж булангийн ширээнээ суув. Галт тэрэг хөдлөхөд цаг илүү хугацаа үлджээ. Клим Макаровын тухай бодохыг хүссэнгүй. Макаров царай алджээ, ер урьдын адил ухаан муутай хэвээр ажээ гэж бодов. Нөхрийн байдал ингэж өнгө муутай санагдаж байгаа нь бол би оюун санааны талаар ихэд өссөний шинж мөн гэж бодов. Энэ бодол нь Ницше, Марксын тогосын өдөөр биеэ шалавхан чимэх юм сан гэдэг яарах сэтгэлийг нь улам гижигдэх ажээ. Ингэж яардгийг Туробоев бас олж хараад элэглэн чаддаг шүү гэж Клим гунигтай бодов. Туробоев бол яардаг ч үгүй, залхуурдаг ч үгүй хүн юм. Нүдээ гялбалзуулан, хатгамал мэт хөмсгөө хөдөлгөж байгаад

	— Эхнэргүй хүн болгон хэрэв гэрлэх аваас гэргийдээ ямар нэг үзэл шингээж, насан турш ам мурийлгүй сайхан аж төрөхийг эрмэлзэх бол зүй ёсны хэрэг. Гэхдээ би эхнэргүй явсан нь дээр гэж хувьдаа үздэг юм гэдэг билээ. 

	Туробоевын ингэж уран гоё ярихад Клим машид атаархана. 

	Туробоев бол аливаа үзэл санааг «угсаатан хүүхнүүдийн үзэл» гэж нэрлээд «асрангуй үзэлтэй болоход» шашинд шүтэхээс илүү сүсэг хэрэгтэй, учир нь энэрэнгүй ёс гэдэг бол эвдэрсэн шашин мөн гэж нуталдаг билээ. Самгин бол чи яагаад уншсан номоо ингэж хялбархан тайлбарлан ярьж эс чадна вэ? гэж өөртөө гутарна. 

	Туробоев бол Климийн үг ярихыг туйлын анхааралтай чагнаж, дотроо судлаад, юугаар санал зөрж буйг мэдэж авдаг шиг санагдана. Нэг өдөр Климийг ичгүүргүй ширтэж байгаад

	— Самгин, ямар ч асуултад тийм, үгүй гэдэг хоёрхон хариулт байдаг юм. Миний бодвол та гурав дахь хариултыг бодож олох гэж хүсдэг мэт санагдана. Ер хүн болгон тэгж эрмэлзэх атал одоо хүртэл хэн ч тийм хариулт олж чадаагүй юм даа гэжээ. 

	Ийм үг дуулахад хорсолтой бөгөөд Туробоевыг тэнэг хүн биш гэж ухамсарлана гэдэг аягүй байжээ. 

	Галт тэрэг хөдлөх цаг болж, хонх дуугарч, зарц хүмүүс хашхиралдаж Самгины бодлыг тасалжээ. Самгин ер Туробоевт дургүй билээ. Танхимын дотор зорчигчид бужигнаж, гадагш гарах гэж чихцэлдэж байв. 

	Клим суудлаас босож дал мөрөө хавчиж

	«Ер Туробоев, Кутузов хоёр надад ямар хамаатай юм бэ?» гэж бодов.

	 

	КЛИМ САМГИНЫ АМЬДРАЛ - 4 (e-nom.mn)

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

